
	Уг номыг “Болор дуран“ шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Жихүүн номин тэнгэрт мөргөлийн хонх хангинан, дуу дуугаа авалцаад зэсийн хүнгэнэсэн дуу хадахад сэтгэл уяран амгалан болъюу. Сарны гэгээнд худалдаачдын харш тодхон харагдах бөгөөд дор бүхнээ хашаа цэцэрлэг бүхий тэдгээр харш нягт зузаан ханан хашаагаар хоорондоо нийлнэ. Сүмийн алтан орой, түүний дээр буй загалмай гялалзан харагдана. Давхар жаазны цаанаас бүдэг шаргал гэгээ тусах авч айлуудын цонх бараг харанхуй. Гэвч цаад талын өрөө тасалгаанд зуршил болсон аж амьдрал чимээгүйхэн явагдах ажгуу. Тэрхүү бат цул байшингуудад хэдий уйтгартай боловч тийм чиг ухаан бядуу биш хүмүүс амьдран суудаг. Тэд бол тийм чиг урт наслах нь үгүй, тавь жар төдий хүрэх агаад харин ихэд хожим юмыг бодож эхлэх тул бурхан тэнгэр юм уу, хүн төрөлхтөн юм уу гэсэн асуудал, мөн үнэн лавтай эрдэм мэдлэгийн тухай асуудлыг амьдралдаа хэзээ ч бодож үзээгүй улс юм.

	«Тэдгээр асуудлыг би ч бас бодож шийдсэнгүй» гэж Самгин бодох боловч "яагаад?" гэж өөртөө асуулт эс тавьжээ. 1795 оны дараахан Францын хөдөөгийнхөн ч мөн ийнхүү амар жимэр болсон биз гэж боджээ. 

	Самгин явсаар «Агуу их шинэчлэлтийн эрин үеэс» өмнө газрын эздийн байгуулсан нэг барагтайхан театрын хажуугаар, тайж нарын хурал, худалдаачдын клубийн хажуугаар өнгөрч, тайж нарын орд харш бүхий нэгэн өргөн гудамжаар ороод нүүрэн талдаа гурван баганатай хоёр давхар чулуун байшинд ойртохдоо хөл нь хүндэрчээ. Тэр байшингийн хаалган дээр Лариса Нольде хатагтайн «Дотуур хувцасны оёдлын газар» гэсэн хаяг өлгөөтэй байна түүнийг хараад:

	 

	Төдийлөн оёдол хийдэггүй 

	Түүндээ ч чадал нь байдаггүй

	 

	гэсэн шүлгийн хоёр мөрийг санажээ.

	Тэр оёдлын газар Анюта гэж цайвар шар үстэй, халуун сүү шиг бүлээн зөөлхөн биетэй хүүхэн байдаг бил ээ. Тэр эм бор нүдээр бяцхан хүүхэд адил аймсан инээвхийлэх нь түүний мэргэжсэн ажилд нь огт зохихгүй мэт бил ээ. Ер нь их хөгийн хүүхэн. Самгин нэг шөнө өвөрт нь хэвтэж байтал

	— Та надад дууны шинэхэн ном авч өгөхгүй юу? Тэр бол хүүхнүүдийн нийтээр дуулдаг, хавтсан дээрээ зурагтай зузаан ном. Тэр ном дэлгүүрт байхыг би харсан боловч ичээд орж авсангүй гэжээ.

	— Яагаад дууны ном сураглав? Шүлэгт дуртай юу? гэхэд

	— Үгүй, би шүлэгт дургүй, шүлгийг ухаж ойлгоход тун амаргүй. Би бол зүгээр энгүүн дуунд дуртай юм гээд сулхан дорой хоолойгоор хоёр дуу аяархан гиншин аялсны нэг нь шал заваан дуу байсан тул Самгин тоосонгүй, харин нөгөө дууг бичиж авчээ. 

	— Хэн нэгэнд дурлаж явав уу? гэж асуухад

	— Дурлаж явсангүй. Бидэн шиг ажилтан улсад янаг дурлал гэдэг залхуутай юм. Зарим хүүхнүүд «зээлдэгчдийг» янаг амраг адил авчирдаг боловч тэднээс мөнгө авдаггүй, зүгээр наадаж уйтгараа сэргээхийн тулд явдаг юм гэж ярьжээ.

	— Эрчүүл та нартай бүдүүлэг аашилдаг уу? гэхэд хүүхэн баахан гомдсон шиг болж 

	— Яалаа гэж бүдүүлэг аашлах бил ээ? Би бол архи уудаггүй, янаг хөөрхөн хүүхэн. Миний суудаг байшин ч дэгжин. Нэртэй нэртэй зочид ирдэг тул хэрэлдэхээсээ ичиж зовно биз. Манай энд чинь их нам гүм заримдаа уйтгартай шүү гэжээ.

	Ингэж ярихдаа толины өмнө чармай нүцгэн зогсоод цайвар шар гэзгээ бүдүүн гэгч сүлжиж байжээ.

	Харин хувьсгалын үед их сонин байсан. Огт танихгүй их сэргэлэн зочид ирдэг байлаа. Нэг шал залуухан эр циркийн жүжигчин шиг жигтэй сайхан бүжиглэнэ. Гэтэл тэр идэр хөвгүүн мөнгө хулгайлсан байжээ. Цагдаа нар барихаар ирэхэд хашаан дотор гарч зугтаж яваад панхийтэл өөрийгөө буудаж орхисон юм. Их хөнгөн гавшгай хүү байсан юм гэж бас ярьжээ.

	«Энэ хүүхний тухай өгүүлэл бичих юм сан. Гэтэл Достоевскийн өршөөлөөр янхан хүүхнүүдийн тухай их ч бичсэн, одоо ч бичиж буй. Энэ нь «завхай эмст хайр шан өгч байгаа юм биз». Гэтэл цаадуул нь өөрсдийгөө тийм улс ч гэж боддоггүй, бидний хайр шанг ч хэрэгсэхгүй улс юм» гэж Самгин бодов.

	«Гахайн тос» адил нимгэн мөс бүрхсэн голын хөвөөнд очив. Голын ус хог асгасан эргийг намуухан шударч, нэгэн бага шиг ачааны онгоцны залуурыг хяхнуулан, шураг модыг ганхуулж байв. Нэг газар олон хүн

	— Нэг, хоёр, гурав аа! гэж айзам нийлүүлэн орилолдоно.

	Ер тэр газар намар орой болсны шинж мэдэгдэн, чийгтэй хүйтэн авай.

	Хагас цагийн хойно Самгин худалдаачдын клубт очиж, «Ардчиллын соёлын зорилтын тухай» эрдэмтэн Аркадий Пыльниковын лекц уншихыг чагнан суув. Самгиныг орж зургаадугаар эгнээний нэг суудалд суухад эрдэмтэн Пыльников «Эрдэм мэдлэг» хэмээх заваан ногоон түүвэр» ахархан үеэ илээхдээ гоо зүй, гүн ухааны талаар алдаа дутагдалтай улс төрийн хортой зүйлийн үрийг цацаж, уран үгийн шидэт чанарыг гоц сайнаар эзэмшсэн бөгөөд хүний зүрх сэтгэлийг судлагч мөнхийн хүмүүс болох Оросын утга зохиолын суут хүмүүсийн мартагдашгүй сайхан цэцэн мэргэн зохиол бүтээлийг нэгэн үе бузарлан амжив» гэж ярьж байв.

	Тэр эрдэмтэн бол дунд зэргийн нуруутай, бүдүүн гуятай, халзан толгойтой, том улаан чихтэй, IV Генрих хааны адил сахалтай нэгэн байв.

	Чий түрхмэл гялгар шаахайтай хөлөө хойш тийрч, дээлийн урт хормойг хойш болгохыг үзвэл өгзөг хондлой нь бөөрөнхий мэт харагдана. Сонсогч олонд өглөг өгч буй мэт баруун гараа тэдэн тийш сунгаад нөгөө гартаа хэсэг цаас барьж алчуур адил далбагануулан, нүүртээ ойртуулна. Тэр хүн үзтэл баярласан мэт агаад дөлгөөн хавтгай царайдаа инээмсэглэл тодруулан төвөггүй ярьж байв.

	— Хотын соёлын амьдралын хөг аялгуу, утга чанар түүний будаг шунхыг та бүхний хамгийн сайн мэдэх Герцен, Белинскийн заасан замаар явсан сэхээтний хамгийн гол чадалтай хэсэг бий болгосон юм. Улс төрийн талаар гоц холын хараатай Павел Николаевич Мелюковын толгойлсон сэхээтний чухам тэр хэсэг бол үндсэн хуулийн ардчилсан үзэлтний хүчирхэг нам бий болохоос өмнө манай орны соёл хүмүүжлийн ажлыг бие хайргүй хийж байлаа. Үүнд «гэрийн уншлагын гайхамшигт программ» гаргаж, орчин үеийн эрс тэс ардчилсан санаа бүхий сонгодог зохиолчдын бүтээлийг дэс дараатайгаар хэвлэн, нэртэй нэртэй эрдэмтэд хөдөө нутгаар явж соёлын асуудлаар лекц уншиж байлаа. Энэ олон шургуу ажлын зорилго бол Оросын иргэдийг Европын байдлаар хүмүүжүүлэх, Марксын маргаантай сургаалд итгэн, ажилчны дунд оюутнуудыг түлхэн оруулж замбараагүй явдлыг номлогч хүмүүсийн ёс суртахууны эвдэн сүйтгэгч нөлөөний эсрэг залуучуудыг босгох зорилготой байлаа. Балмад этгээдийн тэр мунхаг наадам ард түмэнд юу учруулсныг та нар бэлхнээ мэдэж буй... 

	Самгин хамгийн захын суудалд суусан тул эхний таван эгнээний эрэгтэй, эмэгтэй хүмүүс эрдэмтний үгийг хэрхэн анхааралтай чагнан буйг сайн харж байв. Хамгийн эхний эгнээнд хоосон суудал үзэгдэх ба Самгинаас хойш бүр ч цөөхөн хүн суужээ. Индэр дээр тавь хүрэхгүй хүн чив чимээгүй сууна.

	«Гурван жилийн өмнө бол тэр индрээс исгэрэлдэж байх байсан даа» гэж Самгин гунигтайяа бодов. Ер тэр эрдэмтэн хэдий баяртай хөөртэй ярих боловч уйтгартай байжээ.

	— Соёлын жинхэнэ үнэт зүйлийг бүтээгчид бол ямагт хувийн өмчийн төрөлхийн билиг байсан бөгөөд Маркс ч үүнийг үгүйсгээгүй юм. Бүх их ухаантай хүмүүс соёлын үндэс болсон хувийн өмчийг биширдэг байсан гэж эрдэмтэн Пыльников өрөөсөн гараар шилэн савтай ус тэмтрэн, нөгөө гартаа барьсан ногоон хавтастай номоо дээш нь өргөж байжээ.

	— Хариуцлагагүй шүүмжлэх үзэл биднийг юунд хүргэж байна вэ? гэж мөнөөхөн номоо алгадаж, — Энэ бол «XX зууны хүний номлол» гэсэн гарчигтай ном байна Үүнийг Ихоров гэгч хүн зохиожээ. Түүний сургах нь, «Өөртөө шинжлэн турших газар байгуулж, түүндээ хүн бүхний хүсэл, урьдын хүний бүхий л туршлагыг задлан үзэгтүн» гэжээ. Бас Метерлинкийн «Сохор хүмүүс» гэдэг номоос уншаад хүн төрөлхтөн цөм сохор гэж дүгнэв.

	— Тэр худлаа. Бид чинь нүдтэй юм шиг хулгай хийж, байлдаж байна биш үү гэсэн бүдүүн дуун индрийн тэндээс гарав.

	Сайх эрдэмтэн, бас бус улс дээш харав. Танхимд ямар нэг юм хагарсан мэт чимээ гарч хэдэн хүн босоод үүд тийш явав.

	«Хэрүүл гарч болно» гэж бодоод Самгин ч мөн гарч одов. Гэтэл нөгөө эрдэмтэнд гэнэт зэвүү хүрчээ. Түүний хэлсэн үг заваан, бас ноцтой жинтэй санааг гутааж байсан шиг санагджээ. Самгин өөрөө тэр эрдэмтэн Пыльниковын ярьсан сэдвээр лекц хийсэн бол түүнээс хурц, утга төгс ярьж чадах байсан биз. Ялангуяа шүүмжлэлт үзлийн эсрэг дүгнэлт хийж, сайх ногоон номоос зохисгүй балай зүйл эш татаж хэлсэнд нь дургүй хүрчээ.

	«Тэр ямар ном болохыг уншиж үзэх юм байна» гэж Самгин бодов.

	Ямар нэг сургах номнохын дон туссан өчүүхэн хүмүүс, ер сэтгэхүйн солонгорсон эрээн мярааныг зөвхөн өнгөцхөн тусгадаг савангийн хөөс адил ямар нэг хоосон тархитай хүмүүс намайг гүйцэж урд минь орох гэдэг болов гэж бодохдоо Самгин дотроо баахан гомдолтой явжээ. Тэр бээр даарч бөгцийгөөд явав. «Би удахгүй дөч хүрлээ. Энэ бол хүний амьдралын талаас илүү нас юм. Намайг багаас минь их авьяас сэргэлэн хүүхэд гэж үздэг бил ээ. Гэтэл би амьдралдаа олж үзсэн хэрэг явдал, хүмүүсийн талаар, өөрийнхөө талаар нэг л сэтгэл дүүрэн биш явдаг болов. Ийнхүү сэтгэл дундуур явдаг бол миний ухаантайн шинж байж болно» гэж бодов.

	Гэвч энэ бодол нь урьдын адил сэтгэлийг эс амгуулжээ.

	«Миний бүхий л амьдрал бол утга холбоосгүй учрал тохиолдлын гинжин хэлхээ юм. Чухам гинжин хэлхээ юм»

	Самгин тийнхүү өөрийгөө голж, ямар нэг хэрэг явдал болохыг хүлээж гурав хонов. Зотовын хэргээр түүнийг шүүхэд дуудсан ч үгүй, Тагильский ч эс иржээ.

	«Шал балай юм!» гэж дотроо харааж, ер энэ хотоос явах хэрэгтэй гэж бодно.

	«Сэхээтэн бол нүүдэлчин омог мөн. Надад гэр бүл байхгүй нь сайн болжээ.»

	Гэтэл Тагильский үдийн хоолоор орж ирээд юуны түрүүн, — Намайг хооллоно биз дээ? гэжээ.

	Тэр бээр ёслолын хувцас адил янзтай саарал хүрэм өмссөн нь нуруу өндөр аятай харагдана. Түүнийг тийм зугаатай байхыг Самгин урьд үзээгүй ажээ. Тагильский шүүгээтэй ном тийш харж байгаад

	— Энэ зэлүүд бөглүү газар та яагаад ирснийг би гайхаж байна. Эндхийн прокурор хүртэл хачин уйдаж Верхарн Ведекинд хоёрыг ч ялгахгүй болжээ. Шээрэн өвчнөөр үхэх хүн дээ. Есөн зуун таван оны бүх хэрэг явдлыг үүсгэгч бол Короленко мөн гэдэгт мужийн сайд итгэж байна шүү. Дууны пянз, кино зураг бол хий юманд, тамд, ер нь чөтгөрт итгэсэн явдал юм гэж гимназийн захирал нотолж байх юм гэж яриад мөрөн дээгүүр эргэн харж, — Безбедовыг дуулсан уу? гэжээ.

	— Яасан бэ?

	— Үхсэн.

	— Яагаад вэ?

	— Зүрх нь хагарчээ.

	— Тэр чинь тун эрүүл юм шиг байсан шүү дээ.

	— Зүрх гэдэг бол муу санаатай эрхтэн.

	— Тун хачин үхжээ гэж Самгин сэтгэл зовнин өгүүлээд юунаас тийнхүү сэтгэл түгшсэнээ өөрөө ч мэдсэнгүй.

	— Ухаантай үхсэн дээ гэж прокурорын туслах тайлбарлан хэлээд, — Одоо Маринын хэргийг их зохистой, хуулийн ёсоор шийдвэрлэх болж дээ. Хэн түүний хөрөнгийг өвлөх ганц хүн нь алсан хэрэгт сэрдэгдэж байгаад цааш харжээ. Эзэнгүй болсон хөрөнгө зөөрийг санд оруулах болно, хэн нэгэн түүнд гараа ээх вий. Зотовын хэргийг, генерал Балдыревыг алсан Пальмын хэргийг тасалсан Пензын шүүхийн хурал, ах дүү хоёр Светскийн хэргийг тасалсан Полтовын шүүхийн хурал адил их цуугиантай болгох гэж бодож байсан хүмүүс алджээ. Тэр эрүүгийн гэмт хэргийг улс төрийн хэрэг болгох гэж бодож байсан улс ч алджээ... гэж Тагильский яриад шүүгээний шилэн нүүрийг тоншиж байгаад алиалсан мэт өгүүлэхдээ

	— Безбедовын үхсэн явдал танд ч ашигтай болжээ. Та тэр хэргийн өмгөөлөгчөөр биш ч гэсэн шүүхийн мөрдөн байцаалтад гэрчийн хувиар оролцох байсан даа. Прокуророос таныг өмгөөлөгчийн хувьд татаж магадгүй байсан шүү гэжээ. 

	«Энэ намайг далайлгах гэж байна» гэж Самгин тааж мэдээд, 

	— Яагаад? гэж асуув.

	Тагильский эрээ цээргүй эвшээлгэж урьд шөнө, өглөөний таван цаг хүртэл суув гээд үгээр будаж гарчээ.

	— Таныг амь үрэгдсэн Зотова авхайтай нууцгай явдаг гэсэн цуу үг энэ хотод таржээ. Дашрамд хэлэхэд таны ганцаар суудаг чинь тийм учиртай юм байна. Бэлэвсэн хоцорсон баян авхайтай явахаас та ичээд байх шиг байгаа юм гэхэд нь Самгин унтууцаж

	— Ямар балай юм ярина вэ! гэжээ.

	Тагильский тухлан суугаад тоншуул шиг дуржигнах нь

	— Түүнээс гадна цагдаагийн газар юмыг мартдаг гэж та бүү бодоорой. Тэр чинь болсон юмыг хэзээ ч умартдаггүй нэг онц чанартай албан байгууллага юм гэнэ.

	— Та юу хэлэх гээд байна? гэж Самгин дэмий л нүдний шилийг арчина.

	— Хэн нэг хүн найзтайгаа үг ярьж байгаад Москвагийн бослогын үед таны ямаршуу байсныг ярьж болно шүү дээ... гэж Тагильский яриад урдуураа алчуур зүүж, — Таныг ховлоно гэж байгаа юм биш, магтан ярьж ч болно гэв.

	Самгин зочныг «Луйварчин» гэж дотроо харааж харвал цаадах нь тавагтай дарсан мөөгнөөс ондоог эс сонирхсон шиг суухад, «Зүгээр чалчиж буй царай нь энэ биз» гэж бодоод зориуд тоомсоргүй аялгуугаар

	— Миний Москвагийн бослогод оролцсон нь сууцны байдлаас болсон юм. Тэгэхэд манайх хоёр гудамжны хориглолтын дунд байсан юм гэж яриад илүү үг хэлэв гэж эмээхдээ, — Би ямар биеэ цагаатгаж байгаа биш, зүгээр учрыг ярьж байна гэв.

	Гэвч Тагильский түүний үгийг огтхон ч тоосонгүй, цуу дотор гич хутган зуурч түүн дотроо мөөг өнхрүүлээд архи хундагалан гэрийн эзэнд толгой дохиж хөнтөрч орхиод их л тааламжтайгаар хэдэн мөөг үнхэж, хамраа шуухитнуулан зажлан залгиад бас дахин архинаас хундаганд хийж, сая

	— Тэр... ер бусын явдал болоход би Мюнхенд байсан юм. Тэгэхэд сонинууд тэр тухай францаас орчуулсан номын талаар шуугьдаг адил сүртэй бичиж байсан даа гэж архинаас дахин балгаж

	— Би итгээгүй юм. Москвад бослого гарлаа гэж үү? Бүр хөдөөгийн маягтай, тарган цатгалан, сэтгэл дүүрэн суудаг Москвагийнхан хувьсгал гаргана гэж үү? Хоосон үг гэж би бодож байв. Гэтэл хамгийн ноцтой үнэн байлаа гэж шөл таваглаж их л хөхин ярих нь, — Тэр явдалд большевикууд ямар үүрэг гүйцэтгэснийг би мэдэхгүй, гэвч тэд бол аливаад дайсан улс гэж хүлээх ёстой. Би шүүхийн хүний хувьд тэдний заримын мэдүүлэгтэй танилцаж, хүнтэй биеэр уулзаж ярилцсандаа сэтгэл ханамжтай явдаг. Поярковтой ярилцаж үзлээ, түүнийг та санаж байна уу? гэнэ.

	— Танина.

	— Түүнийг хол газар таван жилээр цөлсөн атал оргожээ. Их хатуу зоригтой большевик хүн юм. Тийм хүн бол манай мэтийн оронд ашигтай, яагаад гэвэл манайхан бий байхгүйн хооронд санжганаж байгаад амархан цуцдаг улс юм. Гав хэлбэрийг шүтэгч, ер элдвийг бясалган суух дуртай улс Лениний улс төрийн сургаалыг бүдүүлэг үзэл гэж боддог. Гэвч түүний сургаалыг анхааралтай уншвал, ай золиг! гэж үгээ таслав. 

	Тэр бээр дүүрэн архитай хундагаа өнхрүүлжээ. Самгины дур гутаж, халбагаа тавиад хоолойны алчуурыг авахдаа Тагильскийд уур хүрч, «Энэ намайг барих гэж худал ярьж байна. Намайг дор үзэж байна шүү, гахай!» гэж боджээ.

	— Антон Никифорович та намайг гайхаж гэж үг ярих гэтэл цаадах нь асгасан хундагаа дахин дүүргээд алиа янзтайгаар

	— Таныг би гайхаж байсан ч үгүй, гайхсан ч үгүй, одоо ч гайхахгүй байна гэжээ. Самгин уураа барьж «Та хуулийн хүн байж төрийн хууль зүйн үндсийг үгүйсгэгч сургаалыг номлодог хүний талаар ингэж тайван, бараг магтан ярьж болио уу?» гэж хортой асуулт тавихаар зэхэвч Тагильский тавагтай шөлөө уугаад бяслаг зүсэж талханд тос түрхэж байгаад,

	— Москвагаас нэг сонин сурвалжлагч иржээ. Хэн хэнийг гэж айхтар шинжиж байна даа! Лав танайхаар ирэх биз. Түүнийг гэртээ хүлээн авахгүй байвал дээр гэж би хэлье. Пыльников гэгч их эрдэмтэй, хонхны хэл шиг чалчаа хүн үүнийг надад хэлэв. Аркашка хэмээх тэр Пыльников бол «амьдралын багш» гэдгээр эрдэмтэн болсон хүн. Уран дархны газар бүртгэлгүй тийм нэг ажил байдаг. Пыльников уг нь Новогородын тайж гаралтай хүн юм. Авга ах нь Новогородын хавьд жорлонгийн шаазан, шээсний сав хийдэг гэж ярив.

	«Ийм юмыг инээж юм уу, зэвүүцэж ярих ёстой доо» гэж Самгин бодно.

	— Уг нь их жаргалтай ховор хүн. Хэн нэг хамба ламын зээ дүүг эхнэр болгон авчээ. Эхнэр нь Агафья нэртэй. Гэтэл Брокгаузын толь бичигт «Агафья хэмээх нэр хутагтын ариун нэр, гэхдээ жинхэнэ тийм хүн байсан эсэх нь эргэлзээтэй байгаа юм» гэжээ.

	Тагильский хоол идэх зуур ингэж яаруу бачуу ярьж байхад Самгин мөнөөхөн хортой асуултаа шургуулах ая тал харж байтал сонин сурвалжлагчийн тухай дуулаад уур намдаж, Тагильскийг дахин ихээр сонирхов. Энэ хүн түүний ухаан бодлыг сарниулж байх шиг санагджээ.

	Самгин өөрийгөө бусдаас ондоо хүн гэж үзэх тул бусад хүн түүний сонирхлыг ихээр татдаг байв. Аливаа хүний сурсан зан чанарыг үгээр нэлээн түргэн зуур тодорхойлон бодож чаддаг байв. Уран зохиолоос уншсан үзэл санаа дүр зургийг хялбархан санаж, тэр үзэл, тэр дүрийг шүүмжилсэн үнэлэлт сэлтийг ч хялбархан санаж чадна. Тэр үзэл бодлын үүднээс өөрийгөө бусдаас амархан ялгаруулж, өөрийгөө бүхнээс ондоо хүн гэж үзэхийг оролдох нь бий. Тагильский бол учир олдохгүй, зөрчилтэй яриатай хүн авч түүний ярих үгэн дотор хэдий айхтар буруу боловч Самгины урьд олж сонссон үгс элбэгхэн тааралдах ажгуу. Тагильский тэр баригдашгүй адил чанарыг мөн олж мэдээд түүгээрээ Самгины хорыг маажиж байх шиг санагдана.

	Тагильский тугалын мах амтархан идэж гүйцээд Парисынхан шиг тавгийнхаа ёроолд үлдсэн цуу тэргүүтнийг талхаар нямбай гэгч арчиж үнхээд дарснаас балгаж, их л тааламжтайгаар хацраа илнэ. Ингэж байхдаа ч үг ярьж байхыг үзвэл түүний идсэн хоол ходоодонд орж боловсроод эгж үг болж гарч байсан шиг санагдаж авай. Тагильский гэдрэг налж өмдний халаасанд гараа хийгээд

	— Та яагаад энэ хотод суудаг вэ? Петербургт, ядахдаа Москвад суух хэрэгтэй шүү. Та Петербург орж суугтун. Миний сайн танил их нэртэй нэг өмгөөлөгч бий. Тэр славаархах үзэл ч үгүй, өөрөөр хэлбэл империалист, эх оронч хүн. Бас баахан дүйрэн, ер мал шиг амьтан даа. Би түүнд нэлээн тус болсон юм сан. Тэр хүн хэдийгээр дороо гурван ажилтантай  боловч тэнд ажил олдоно. Та тийш очигтун гэжээ.

	— Би бодож байна гэж Самгин хэлэхдээ, «Миний эндээс явах хэнд хэрэгтэй юм бэ?» гэж бодов. Чингээд

	— Тэнд суувал сайн гэж та цалин хөлсний талаар ярьж байна уу? гэжээ.

	— Ондоо юуны талаар байх бил ээ. Дарлагдан доромжлогдогсдыг өмгөөлж шударга ёсыг тогтоох гэж үү? Энэ бол эрдэмтдийн лекц уншихдаа хэлдэг үг, үүнд амьдралын ямар ч ач холбогдолгүйг та бэлхнээ мэдэж буй... гээд хуулийн мэргэжилтэн нэг уулгар гэнэн хүн Столыпинд захидал бичиж, түүндээ газар тариалангийн хөдөлгөөнийг баян тариачид удирдсан нь нэг ёсондоо «нударган баячууд» газрын эздийн хоорондын дайн болов. Энэ дайныг ядуучуудын гараар маш холын хараатай хийжээ. Олж авсныгаа хуваахад хамаг үнэтэй цайтай жижиг бутархай хөрөнгө нударганы гарт ороод ул мөргүй алга болж, томхон хэмжээний хөрөнгө зөөр ядуучуудын хашаа байшинд орсноос тэр нь залхаан цээрлүүлэх багийн дарга нараас хэн гэм ялтай хүнийг ялгаруулан олох сайн арга болжээ гэж нотолсон тухай ярив. Столыпин тэр бичгийг үзээд, «Тэр шог хошин эрийг Сибирьд холхон цөл» гэсэн ажээ. Гэтэл нөгөө хошин эр халуун уснаас харьж яваад гал командын морин тэргэнд дайруулж үхсэн гэнэ. Самгин энэ яриаг сонсоод захиргааны хүмүүсийн тэнэг мангууг гаргах гэж зохиодог шог яриа байна гэж үзжээ.

	«Энэ бол юмыг шүүмжлэн боддог хүмүүсийн хуучны уламжлал.

	Энэ явдал ч шог ярианаас мултардаггүй нь сонин юм» гэж боджээ.

	Самгин энэ өдөр Тагильскийн талаар сэтгэл санаа хоёрдон маш зовж байв. Түүний уур хүрч байсан нь яаж ч чадалгүй байтал гарч Тагильский миний нэгэн ижил чанарыг олж авчээ гэж бодож байтлаа намайг Петербург орж суу гэж энэ хүн юунд ятгана? Миний талаар сайн санаж явдгаа олон удаа гаргав. Яагаад тэр вэ? гэж бодов. Энэ байдал түүний сэтгэлийг зовоож, прокурорын туслахын улаан нүүрэн дээр тэр асуудлаа тавих юм сан гэж бодоход хүргэжээ.

	Гэтэл Тагильскийн булингартай улаан нүдийг үзвэл согтуу байх шиг эвгүй харагдана. Самгин өөрөө ойрын хараа муутай тул түүний нүдний харцыг яг тодорхойлж чадахгүй байжээ. Эржин танын өнгө гэрэлд ондоо болдог шиг түүний нүдний өнгө ч ондоо болсон шиг санагдах ажгуу. Гэвч түүний харцанд ямар нэг хурц байдал бараг үргэлж илэрч байх шиг санагдана. «Худалч хүний харц ийм байдаг биз» гэж Самгин бодоод

	— Та өнөөдөр их сайхан ааштай байна шүү гэсэнд цаадах нь,

	— Мэдэгдэж байна уу? Би бол ер нь... хүнд, дүнсгэр зантай байдаггүй хүн. Өнөөдөр хэргийн материалыг хуучин данс харын газар шилжүүлнэ гэж бодохоос баяртай байна гэжээ.

	Тагильский босож гараа алдлахад Самгин «Богинохон гартай эд вэ!» гэж дотроо их л ёжтой боджээ.

	Самгин Тагильскийг ажиглан харж, «Оюутан шиг эрээгүй загнадаг амьтан бэ?» гэж бодож байхад цаадах нь бас л хацраа аяархан алгадан таалж тасалгааны дотуур явж байгаад

	— Би зөрөх дуртай хүн. Багаасаа тэгж сурчихсан юм. Заримдаа өөрөө өөрийн саналтай зөрдөг гэж ярив. Самгин түүний залхуутай яриаг чагнаж байхдаа, «Энэ хүний инээхийг би ер олж үзсэнгүй» гэж бодно.

	— Би ийм зөрүүд зантайгаасаа болоод сайныг үзсэнгүй. Би ч нэрээ гутаасан хүн дээ. Сумын ажилчин депутатуудыг баривчлах гэсэн Столыпины бодлын талаар хэдэн болгоомжгүй үг хэлчихсэн юм. Манай яамныхан хуультай юмыг хуульгүй болгох гэж үзээд сүрхий сануулга авсан даа гэж Тагильский босож цаасан тамхи гаргаж дуугүй нитгэрч байхад Самгин түүнд чүдэнз өгөхдөө, «Бодвол энэ хүн надаас нэг үг дуулах гэсэн биз, түүнээс юунд ингэж илэн далангүй аашлах бил ээ?» гэж бодно.

	Тагильский толгой дохиж тал өгөөд чүдэнзийг авсан боловч тамхиа хугалж үнсний саванд шургуулж орхиод чүдэнзийг өвөртөлж,

	— Намайг хэр эрүүл ухаантай, итгэмжтэй хүн бэ гэж шалгахаар нааш явуулжээ. Гэтэл би тэр итгэлийг бодвол олсонгүй. Үүнийг би үүний урьд ярьсан даа гэв. 

	Чингээд ширээнээ сууж, тамхиа яаралгүй татаж байтлаа

	— Би ажлаасаа гаръя гэж бодож байна. Би бол та нар адил өмгөөлөгч болохгүй, тэр олон эвлэрэнгүй үзэлтний дунд байж хэрхэвч чадахгүй хүн юм. Уралд юм уу, түүнээс ч цааш очиж хувийн үйлдвэрийн газар ажил хийвэл дээр. Та Урал орж үзсэн үү? гэжээ.

	— Үгүй.

	— Хэ гэж санаа алдаж, урал нутгийг үзэсгэлэнт сайхан гэж нэлээн дэгс ярив. 

	Түүний ярих үг ба аялгуунд мөнөөхөн хор шар малтах байдал алга болсон авч Самгин дахин илрэх биз гэж нэлээн болгоомжтой байв. Зочин ер олон таван үгээрээ Самгиныг ихэд бухимдуулан зовоожээ. Түүний ярьсан бүхнийг ямар нэг чухал ярианы оршил, хуурамч бааш гэж гэрийн эзэн үзнэ.

	Гэтэл «би энэ хүний оронд байвал ямар байх вэ?» гэж гэнэт бодов. Энэ бодол гэнэтийн бөгөөд эвгүй санагдсан тул, «Бид хоёрын хооронд адил юм үгүй» гэж бат боджээ.

	Тагильский тамхиа яаралгүй сорж тамхитай гараар дохиж цэнхэр утаа суунаглуулж байгаад

	— Жинхэнэ Сибирь нутгийнхан их бүдүүлэг, их хэрсүү улс юм. Аж амьдралын зүйлээр их оролддог улс. Тэнд Толстойн үзэлтэн, элдвийн гутарсан, чалчаа хүмүүс байдаггүй. Хэрэв амьдралын үндсэн хууль тэмцэл юм бол ямар ч хүн ичгүүргүй, хатуу ширүүхэн байх хэрэгтэй гэдгийг ойлгосон улс юм гэж ярив.

	— Мг гэж Самгиныг дуугарахад

	— Үнэхээр ойлгосон улс шүү гэжээ.

	Тагильский Уралын байгаль ярьж байснаа ондоо юм ярихад Самгин улам ихээр сонирхож, энэ хүн бид хоёрын санаа бодол ижил биш, харин ялгааг олж батлах хэрэгтэй гэдэг тод зорилго өмнөө тавихад хүрчээ.

	— «Бид эхээс төрөхдөө нүгэлтэй төрснөөс хойш, түүнтэй л хэлэлц. Би бол нүгэлтэй амьтан. Харин өчигдөр энд Аркашка Пыльников... гэж Тагильскийг ярихад Самгин,

	— Тэр хүн яваагүй юу? гэжээ.

	— Яваагүй. Тэр чинь зөвхөн улсыг гэгээрүүлэх гэж энд ирсэн биш, бас дүү хүүхнийхээ хуримд ирсэн юм. Дүү хүүхэн нь эндхийн Едокова бил үү, Ездокова гэгч хамгийн баян авхайн хүүтэй ураг барилдсан байна... 

	— Извекова гэж Самгин залруулав.

	— Хэн ч байсан яах вэ. Харин Аркашка хуримын найрын дараа согтуу худалдаачдад зүрх сэтгэлээ дэлгэж, тэр Разуваевынхад «Шашин бол хүний зан аашийг зохицуулагч мөн» гэдэг сэдвээр лекц бичиж байгаагаа хүртэл ярьжээ. «Шашин гүн ухааны хуралд» Мережковскийн тавьсан илтгэлийн талаар ярьж, шашин, шинжлэх ухаан, урлагийн эсрэг Толстойн хийсэн бүх нүглийг тоочоод «түүний хөгшин хоолойд савандсан гогцоо углахын» тул Лев Толстойн хэлсэн үгийг дурдаж, энэ бүхэн бол сэтгэлийн өвчин юм гэж тайлбарлав. Чингээд Орос бол төрийн шашны байгууллагатай заавал болно гэх зэргээр зөндөө чалчсан байна гэж яриад Тагильский босож тамхины ишийг үнсний саванд хийх гэж байгаад савыг өнхрүүлжээ.

	«Энэ маань согтжээ» гэж Самгин бодов.

	— Гэвч худалдаачид түүний яриаг сангийн яамны мөнгөний гүйлгээний тухай ярьсан шиг чагнаж байв. Харанхуй улс юмыг амархан гайхдаг, харин сэхээтнүүд яаж айж байсан гээч аан?.. гэж Тагильский шар шар шүд ил гаргаж, — Би Аркашкийг ярьж байгаа юм биш, тэр бол тэнэг амьтан. Тэнэг хүн юунаас ч айдаггүй гэдгийг би үлгэрээс мэднэ. Би сэхээтний тухай ярьж байна. Тэд айсан шүү. Зохиолчид яаж ульж байсан гээч, аан?

	Хантаазны өврөөс цаг гаргаж хараад

	— Сэхээтнүүдийн, ер Толстойн онцлог шинж чанар бол Орос хүний даамай ухааны ширүүн мохсон шулуун шугам мөн гэж Достоевский үздэг байв. Тэр бол дэмий юм. Тэр шулуун нь хаана байна? Байдаг бол тэр нь аймхайнх юм. Айхаараа л «харсан зүг рүүгээ» чигээрээ гүйдэг байна.

	Тагильский босож биеэ найгуулаад

	— За их, ярилаа даа. Хагас жилд хүрнэ дээ? гэж цагийн тагийг тасхийтэл хамхиж, ― Та бол хүний яриаг сонсохдоо их айхтар хүн юм. Харин дуугүй байдаг нь түүнийгээ нуудаг юм уу, аль бусдыг жигшдэг юм уу? гэжээ.

	— Та их сонин ярилаа гэж Самгин хариулав. 

	Тагильский бүр дэргэд нь ирж зогсоод

	— Би бусдыг бодвол өөртөө илүү жүжигчин байж болно. Бусад гэдэг бол Гоголь, Достоевский, Толстойнхон юм гэж бас л шар шүд гаргаж, — Энэ бол муу гэж би мэдэж байна. Хүн ямар ч байсан өөрөө өөрийгөө таалах болно гэдэг бол муу юм. Яагаад гэвэл би тэнэг үү, үгүй юу гэж өөртөө сэтгэл зовсных юм. Хэрэв хүн тэнэг биш юм бол өөрөөрөө наадам хийж, өөртөө жүжиглэж байна гэдэг бол хүнийг байснаас нь дор болгож болно. Ямар вэ дээ? Та ойлгож байна уу? гэв.

	— Сайн ойлгохгүй байна.

	— Худлаа, та ойлгож буй. Петербург очоорой. Би нээрэн хэлж байна шүү. Энд зэрлэг бүдүүлэг газар байна. Би маргааш явна.

	Тагильский бүр Самгиныг шалчийтал ядраагаад явчихжээ. Самгин нүдээ аниад юм бодохгүй диваан дээр хэсэг хэвтэхдээ «өөртөө жүжигчин», «өөрөөрөө наадам хийх» гэсэн үгний утгыг бодож хэвтэв. Тагильскийн гурван өдрийн ярьсан бүх зүйл аажим аажмаар санагдаж. Самгин өөрийгөө саатуулахыг хичээнэ.

	«Энэ хүн жүжигчин гэдэг бол үнэн байна. Харин өөртөө жүжиглэдэг үү? Тийм биш, надад жүжиглэж, надаар наадам хийжээ. Ер нь хэнээр ч наадам хийлээ гэсэн сонин юм. Надаар наадан хийдэг нь яагаад сонин гэж?»

	Самгины нүдэнд Тагильскийн бөөрөнхий тарган бие, богинохон гарын улаан царвуу тодхон харагдаж, нүүрээ тааламжтай илж байх нь үзэгдэв. Харин царай нь муухай, ихэд өөхлөөд гөлгөр болжээ. Бас согтуу улаан нүд нь муухай санагдана.

	«Бие царай нь инээдэмтэй авч инээд хүрэхээр юм алга. Тагильский бол хортой муу хүн, түүнийгээ ч нуухгүй байна. Ер аюултай хүн» гэж Самгин бодовч үзэж дуулснаа бодоход тэр хүн нэг л тааламжтай санагдсаныг хүлээх хэрэгтэй.

	«Би чалчаа хүнийг бишгүйдээ үзэв. Заримдаа тэдэнд атаархах сэтгэл төрдөг байв. Би юунд нь атаархдаг вэ? Тэд бол зөрчилтэй олон санаа бодлыг нэг гинжинд чадамгай хэлхэж, ямар нэг бяцхан цогоор түүнийгээ гэрэлтүүлж чадна. Чухамдаа энэ нь чөлөөтэй сэтгэлэгт халдаж буй хэрэг юм, тийм хүчирхийлэлд атаархах гэдэг бол тэнэг юм. Гэвч энэ хүн...» Самгин ингэж бодохдоо өөртөө гайхах авч Тагильскийн талаар бодох тусам гуанзны эзний хүү түүнд улам аятай санагдах ажгуу. «Юугаараа аятай санагдана?» Нэгдүгээр үеийн сэхээтэн учраас уу? Зөрөх дуртай учраас уу? Хортой муу учраас уу? үгүй тийм биш.»

	«Өөртөө жүжигчин», «өөрөөрөө наадам хийх» энэ тухай Самгинд эс бодогдоно.

	Самгин бол түүний сэтгэлийг ихэд зовоосон бодлыг санаандаа агуулан явж сураагүй хялбархан мартаж орхидог байв. Гэтэл Тагильскийн тухай дуртгал түүний дотор бат шингэжээ. Учрыг бодоод байвал Лютов мэтийн тулга тойрсон үг ярих дуртай хүмүүсийг бодвол Тагильский ярьсан зүйл сэтгэлд нэлээн ихээр тогтсон байна гэж итгэн боджээ.

	Сүүлийн үед үнэхээр тэр хотод суухын хэрэгцээгүй болов гэж бодох болов. Орон нутгийн өмгөөлөгчид хотын зарим хүмүүс түүнийг улам ихээр хардаж дайсагнах нь ил болов. Тэд малгай авч, түүгээрээ ивээл үзүүлсэн янзтай мэндлэх авч цаанаа хоосон санагдана. Самгинтай хөзөр нааддаг байсан шүүхийн нэг туслахыг гэртээ урьсанд очсонгүй ажээ. Харин Гудим шүүхийн байшингийн гудамд уулзаад

	— Петербургийн тэр прокурор аятай юмыг та хэдийнээ таних уу? гээд

	— Танина гэхэд

	— Пээ, өнөөдөр яасан хүйтэн юм бэ! гэжээ.

	«Ая, хөгшин золиг чамайг! Тагильский үгэн хэрэг дээрээ эднийг сайтар болгосон биз» гэж боджээ.

	Самгин хүмүүсийг ихээр гомдоохгүйн тул тэднийг нэлээн тоодог болжээ. Гэвч Самгиныг тэр хотод хэрэггүй илүү хүн гэдгийг тэд улам бүр үзүүлсээр байв. Ялангуяа шүүхийнхэн хурал зориуд их ажил удаж Самгиныг бараг өдөр болгон эрүүгийн жижиг хэргийн өмгөөлөгчөөр суулгаж, иргэний хэргийг таслах хуралд олон цагаар суулгана. Энэ мэтээс болж Самгин бага сага хувцас хунар, ширээ сандал, хэрэггүй номоо зарахаар болж, нэг үдэш хоолны тасалгаанд тэр цуглуулсан новш дунд зогсож халаасандаа гараа хийгээд

	 

	Би нууц ертөнцийн бурхан тэнгэр 

	Бүх дэлхий мөрөөдөлд минь багтана

	 

	гэж дотроо унштал,

	 

	Нартыг цөмийг босгоход 

	Надад юу саад хийнэ?

	Наадам тоглоомын хууль 

	Насад үүнийг хүснэ

	 

	гэсэн шад шүлэг өөрийн эрхгүй санаанд нь оржээ.

	Иероним Босхын зурагт ертөнцийг хэрхэн дүрсэлснийг санатал Феодр Сологуб гайхалтай сайн шүлэгч атал «олзны сэтгэгч» юм. Тэр амьдрал бол утгагүй өчүүхэн юм гэсэн ганц өрөөсгөл үзэл баримталжээ гэж бодов.

	«Санаа бодлын талаар олзны хүн болсноос авьяас билиг нь хумигдаж, нэг юмыг давтаад шүлгийг ухаан ба сэтгэхүйн үүднээс их уйтгартай бичих болсон байна. Энэ үнэлэлтээ би бичнэ. Бас Достоевскийн «Ад албиныг» нөгөө «Бяцхан ад албинуудтай» зүйрлүүлж үзэх хэрэгтэй. Би ном бичих цаг болжээ. Номоо «Амьдрал ба санаа» гэж нэрлэе. Аж амьдралыг санаа бодол хүчирхийлж буй тухай бичсэн хүн үгүй, энэ бол аж амьдралын эрх чөлөөний тухай ном болно».

	«Сэтгэхүйн түрүүнд амьдралыг хайрлах хэрэгтэй» гэж Иван Карамазов зөвлөн хэлснийг санаад Самгин хөмсөг атируулав.

	Хүн бол Чехов мэтийн утга зохиолын аядан дагалдагчдын сургадгаар ирээдүйнхээ тулд биш өөрсдийн тулд амьдрах эрхтэй гэдгийг дахин нэг сануулаад үзье. Герцен бүр дөчөөд оны үед амьдрал бол ирээдүйд хүрэх шат мөн гэж үздэг улсыг элэглэн шоолж байв. Чехов хоёр гурван зуун жилийн дараа амьдрал сайхан болно гэж амлаж байна. Нэргүй болсон Горький «Хүн бол гагцхүү сайн сайхны төлөө амьдардаг» гэж гэнэн нотолж байна. Эд бүхэн бол Огюст Контын бүдүүлэг иерүү үзлийг номлогчид юм. Энэ онол явсаар Марксын үзэлд хүрээд улам бүр нэг талыг барьсаар...»

	Хажууд нь нэг хүн зогсож байх шиг болоход Самгин цочжээ. Гэтэл тэр өөрөө толин дотор зогсож байв. Нүдний шил зүүсэн сэтгэгч хүн түүнийг чанга ширтэнэ. Самгин нүдээ бага зэрэг онийлгосонд түүний харц хэвийн болж харагдав. Нүдний шилийг авч арчих зуур мөнөөхөн «газар дэлхий дээр хүний эрхт ёсыг тогтоох» гэж амласан хүмүүсийн тухай дахин бодов. Гэтэл Ницше бил үү, хэн нэгэн, «Хүн төрөлхтөн бол олон толгойтой домгийн аварга могой мөн» гэж нэрлэснийг санаж, ширээнээ сууж энэ бүх бодол саналаа тэмдэглэн бичиж эхлэв... 

	Самгин тэндээс хэд хоносны хойно Петербург орохоор хоёрдугаар зэргийн вагонд суугаад явж байв. Тэр бээр нэг чемодантай юм тээшинд тавьж хоёр чемодан дэргэдээ авч, өвөртөө бие мөнгө 383 рубльтэй явжээ.

	«Энэ мөнгөө хулгайд алдах юм уу, гэвэл би Петербург гуйлгачин болж орно» гэж тэр бодно.

	Дэлхий дээр бараг дөчин жил амьд яваад арван жил шүүхэд ажил хийгээд хураасан хуримтлуулсан мөнгөгүйгээ бодоход гомдолтой байжээ. Сайн сайн хавтастай тавиад үнэтэй цэнтэй номоо аргагүй зарснаа бодоход гомдолтой байжээ.

	Хоёрдугаар зэргийн вагонд зорчигчид цөөн, галт тэрэгний дор үргэлж хангинах төмрийн дуун дундуур Пыльниковын танил дуу хадна.

	 

	Алтан дэлхий цөм зөв болбол

	Амьдран сууж болох сон

	 

	гэж сайх эрдэмтэн тод уншиж байхад хэн нэг бүдүүн дуутай ууртай хүн

	— Үнэртэй ус асгасан уу? Амьсгаа авч боломгүй болов гэнэ.

	Вагоны дотор гахайн мах, гутлын тос, хайрсан махны үнэр ээлжлэн ханхална. Цонхоор харвал үдшийн бор мананд цасан толгод жирэлзэн бараан бараан моддын нүцгэн салаа галт тэргийг туйвандаж байсан шиг нахилзан харагдана. Самгины ард нэг хүн муухай хэрчигнэн ханиалгаж

	— Нэг ингуш хүнийг алж, нөгөөг шархдуулж орхиод үлдсэн гурвыг хотод эмнэлэгт аваачаад тэгээд л алга болсон доо гэж гунигтай ярьж байв.

	— Хатагтай! Та бол аж байдлын утга учрын тухай асуудлыг яаж шийдэх вэ! Бурхан тэнгэр юм уу, хүн төрөлхтөн юм уу? гэж нөгөө Пыльников жавхлантай бархирч байв.

	Урт хөлтэй, шовх шар сахалтай хүн гараа салаавчлан дэрлээд нүдээ аниад хэвтэж байтал Пыльниковын бархирахад сэрж, хөлөө газар буулгаж суугаад айсан мэт цэнхэр нүдээр Самгиныг нэгэнтээ харснаа аврал эрэх хүн дуудах гэсэн шиг яаран гудамд гарчээ.

	— Чухам энэ шугамаар тасарчээ. Шашин, Христосын ёсонд тулгуурласан оюун санааны соёлоос бид татгалзаж байна. Материалист, балмад ёс нэвт соёлоос бид татгалзаж байна уу? үгүй юу гэж Пыльников бархирсаар байв.

	Гэтэл гэнэт учиргүй их үнэртэй ус хангинатал бас нэг хүн хүчдэн ханиалгаж

	— Туйвандах хэрэггүй, хоёр гарыг огтлох хэрэгтэй байсан юм гэж чанга ярьж Пыльниковын дууг дарав.

	— Тэгсэн ч гэсэн Маалинган зангиагаар хүний айдас их хүргэсэн дээ... 

	— Гарз гарсныг яах бил ээ? Надаас гарсан гарзыг хэн төлөх вэ?

	Пыльниковын дуу бас хадаж

	— Та эрдэм ухааны үнэн баттайд итгэж байна уу? Энд шинжлэх ухааны эрдэм ямар хамаатай юм бэ? Шинжлэх ухааны сургаал гэж байхгүй, байж болох ч үгүй. Гагцхүү авидармыг бүтээж болох чухам тийм сургаалаар бүх дэлхий цангаж байна! гэж бархирах сонстоно.

	Шал хэрэггүй бодол санаа Самгины тархинд дүүрч хордуулж байх шиг санагдаж, «Ямар эх адаггүй юм бэ?» гэж бодно.

	Самгин бол саяхан болтол хүмүүсийн тийм замбараагүй яриаг чагнаж суух дуртай бил ээ. Галт гэргээр зорчиж, гуанзаар зочлон явдаг элдэв чалчаа хүмүүсээс хар бор амьдралын жинхэнэ үнэнийг дуулж, номын дотор гардаг зэвүүн үгсийг түүгээр арвижуулан явдаг гэж боддог байв. Тэгвэл одоо хүмүүсийн тэр элбэг мэдлэгт цадаж залхаад харин үзсэн дуулсан амссан тэр бүхнийгээ өвөрмөц сонин үгээр сайтар эмхлэн авах цаг болсон шиг түүнд санагдах болсон бил ээ. Гэтэл дутуу хаагдсан цонх хаалганы завсраар салхин үлээх адил хэдийн хэрэггүй илүүц атал бас дуулаагүй юм шиг үг яриа сонсогдсоор авай. Пыльников ногоон хавтастай ном нүүрэн дээрээ барьж

	«Би сохор хүмүүсийг асардаг газрыг үзсэн юм. Тэндхийн золгүй амьтад хаашаа явж буйгаа мэдэхгүй тэмтэрч явдаг. Гэтэл бүх хүн төрөлхтөн тийм сохор биш үү? Дэлхийн дээгүүр тийнхүү тэмтэрч явдаг биш үү?» гэж уншиж байсныг санав.

	«Хаашаа явж, юу хүсэж байгаагаа би мэднэ» гэж Самгин бодов.

	Галт тэрэгний гудамд сайх шар сахалтай, урт хөлтэй хүн үзэгдэхэд бор алчуураар толгойгоо ороосон тарган эхнэр түүнийг түлхэх шиг болж

	— Ойлгоно уу? Бүр төвд нь гэж хэдий аяархан боловч онц ойлгомжтой хэлнэ.

	— Би үнэмшихгүй гэж Самгины хажуугийн хүн дуугарахад

	— Үнэн, үнэн. Тэр үймүүлэгч этгээд намын төвд байсан шүү! гээд өндөр хүнийг түлхэж зайлуулаад вагоны гудмын нөгөө үзүүр тийш явахад наадах нь найгалзаж Самгины өөдөөс харж суугаад уруулаа хазлан учир утгагүй ширтэж байв.

	«Энэ бас яриа дэлгэх нь» гэж Самгин бодтол галт тэрэгний үйлчлэгч орж ирээд лаа барив. Цонхны цаана харанхуй болов. Хэн нэгэн данх унагасан бололтой хөнгөн цагаан хангинах чимээ гарна. Вагоны дотор чимээгүй болоход мөнөөхөн эрдэмтний чихнээ хадсан дуу гарч

	— Хувийн, нийгмийн явдлыг эвлэрүүлэхэд уг асуудал оршиж байгаа биш, нийгэм бол бидний «хүн» болох эрхийг хасаж, дүлий сохор болгож буй эрин цагт эвлэрүүлэх асуудал байж болох уу? гэх нь сонстоно.

	Самгины хажуугийн хүн үйлчлэгчээс

	— Чүдэнз байна уу? гэж өрөвдөлтэйгөөр гуйж, тамхиа их л эв хавгүй асааж байна. Самгин буруу харж вандан дээр хөлөө жийгээд нөгөө Пыльниковын аманд алчуур чихэж орхих юм сан гэж хорсонгуй бодно.

	Самгиныг Петербург ороход хүйтэн тунгалаг өглөө байв. Александр хааны хүрэл хөшөөний малгай, зузаан мөрөн дээр цан хүүрэг буужээ. Адмиралтетын цамхгийн торгон орой хайлсан мэт ув улаан харагдах бөгөөд яг өвлийн цагаан нарыг чиглэжээ. Самгин хэдэн өдөр музейгээр тэнэж, үдэш орой театрт орно. Тэр аварга хотын үй олон хүнээс хамаагүй тусдаа байхад сэтгэл таатай авай. Зурмал зураг, хуучны эд агуурсыг үзэж явахад тэдгээрийн өнгө будаг, янзтай чамин дүрс нүднээ аятай харагдана. Театрын жүжигчид бол хайр дурлалын тухай, аж амьдралын тухай ямар нэг битүүлэг хөнгөн үгээр ярьж байна.

	— «Ажил эрэх юм сан» гэж Самгин бодовч Эрмитажийн өдий төдий танхимаар бас л явж үзэсгэлэнгийн эд юмсыг үзэж явахад тэрхүү эд юмс асуулт тавихгүй, хариу шаардахгүй агаад тэдгээрийн тухай юм бодож, чөлөөтэй сэтгэл дүүрэн явах ажгуу. Клим Иванович Самгин урлагийн тухай юу ч эс бодох ба аж амьдралын тухай аар саарыг бодож сэтгэлээ амгуулна. Хүний амьдралыг нэвт туулахдаа түүнд алдсан нь үгүй, харин ч миний амьдралын зам зөвөөр үл барам баатарлаг зам байв гэсэн итгэлийг төрүүлэх бөлгөө. Гэвч болсон явдлын дотоод утга санааг илрүүлэн нээж, түүний дотроос нэгдмэл нэг санаа олж чаддаггүй буюу хүсдэггүй, магадгүй болгоомжилдог авай. Тийм нэгдмэл санаа, тэр ч байтугай ижил санаа бодол байна гэж заримдаа бодохдоо дорд хэмжээнд буурсан шиг санагдан сэтгэл гутдаг байжээ. Ер түүний хувийн аж байдлын туршлага өвөрмөц хэлбэрийг хараахан олоогүй боловч олох ёстой байв. Клим Самгиныг бүр бага байхад онцгой авьяастай хүүхэд гэж үздэг байв. Үүнийг тэр мартаагүй бөгөөд мартаж чадахгүй юм. Учир нь өөрөөс том хүнийг олж үзсэн нь үгүй. Хүний асар олонх хоол олж идэх, хувийн өмчөө өсгөж арвижуулах энгүүн ажлаар хөөцөлдсөн харанхуй бүдүүлэг хүмүүс агаад тэдгээр үй олны дээр, тэдгээр үй олны дотор зарим хүн ямар нэг хэлдэг ярьдаг үг олж аваад өөрсдийгөө хуучны үзэлтэн, эвлэрэнгүй үзэлтэн, социалистууд гэж нэрлэх нь бий. Тэд бас дотроо ардын үзэлтэн, Толстойнхон, замбараагүй үзэлтэн гэх зэргээр тоо томшгүй олон хэсэг бүлэг болж хуваагдах боловч дээрдсэн юмгүй, улам өчүүхэн, сонирхолгүй амьтад харагдана. Өөрийгөө аливаа тийм хүмүүсийн эгнээнд оруулж, тэдний үхширмэл үзлийг баримтлах гэдэг бол юмыг чөлөөтэй бодож санах эрхээ хязгаарласан хэрэг авай. Самгин цонхны дэргэд зогсоод тамхиа татаж байхад сэтгэл улам ихээр бухимдаж байв. Гадаа цас лавсан орж, цонхны шилний наагуур тамхины цэнхэр утаа суунаглан нүд, хамрыг хорсгоно. Цонхны хажууд огт хөдлөлгүй зогсоод хүний санаанд огт ороогүй ер бусын, шинэ санаа бодол толгойд орж ирэхийг хүлээнэ.

	«Аливаа үхширмэл үзлийг бас л бодож гаргажээ. Гэвч үхширмэл үзэл бол чөлөөтэй сэтгэхэд заавал дөнгө болно. Лютов үхширмэл үзэлтэй хүн биш байв. Гэвч амьдралаас их айдаг, айсаар байгаад үхсэн бил ээ. Өөрөө өөртөө эзэн болсон ганц хүн бол Марина байжээ».

	Самгин зогссоор хөл чилж зөөлөн сандалд суугаад бодсон боловч мөнөөхөн бүхнийг шийдэж чадах чөлөөтэй бодол эс орж, харин ч сэтгэл бухимдах нь улам нэмэгдсэн тул арга буюу Варварынд очоор шийджээ.

	Гадаа хүйтэн сэвсгэр цагаан цасан дундуур тахтай морьдын төвөргөөн нойтон газар бүдэгхэн сонстож, тэрэгний резин дугуй шир ширхийх чимээ чагнан Самгин их л удаан, алгуурхан явав. Түүний нүдний шил, хүзүү хоолойд нь нойтон цас шавна. Үүнд түүний сэтгэл онгойсон нь үгүй.

	«Би үхсэнээ хийж ингэж явна? Балай юм...»

	Гэтэл Варварынд ортол цаадах нь зөөлөн сандлаас сугаран босохдоо найгалзаад сандлын түшлэгээс шүүрэн барьж

	— Надад битгий ойртоорой. Тэндээ холхон суугтун. Өвчин халдаж болно. Надад ямар нэг хурц халдвартай өвчин туссан шиг байна гэж айсан мэт сулхан дуугарахад Самгин ихэд ичжээ.

	Варварын биеийн байдал, ямар эмчээр эмчлүүлж буйг асуугаад тийм үед хүний сэтгэлийг илбэн засах ердийн хэлдэг үг хэлэхдээ «Бие нь их муу ажээ» гэж Самгин бодов. 

	Варварыг үзвэл нүүр нь түлэгдсэн мэт улаан улаан толбо суугаад ногоон нүд нь эвгүй гялбалзан, дуу хоолой сэтгэл түгшсэн мэт өндөр нарийхан болжээ. Хий ханиалгахад нь исгэрсэн мэт чимээ гарна.

	Халуун тогооны цаана нүүрээ нуугдуулаад

	— Би дан цайгаар байна. Энэ ус буцалж байг, ямар цус биш. Би их аймхай хүн юм. Өвчин хүрээд үхдэг болов уу гэж их айж байна. Үхнэ гэдэг үг орос үг биш шиг их муухай дуулдах юм гэжээ.

	— Чи бие сайтай хүн гэж Самгиныг хэлэхэд

	— Үгүй би бие муутай. Эмэгтэйчүүдийн өвчний эмч нэг профессор үзээд миний амийг аргалж байгаа юм. Түүний хэлэх нь, хүүхдээ авхуулсан хүнд заавал согог үлддэг гэсэн шүү гэв.

	«Одоо л урьдын явдал ярих нь» гэж Самгин эвгүйцэн бодоод зөвшөөрөл ч эрсэнгүй тамхиа гаргаж таттал Варвара гар сарвайж

	— Тамхинаасаа гэжээ.

	Тамхиа асаагаад хэдий ихээр ханиалгавч

	— Муур шиг муухай гялтганасан зөөлхөн, бас их зантай сэтгэлгүй амьтан гэж сайх эмэгтэйчүүдийн эмчийг муулаад бас дутуудсан бололтой, — Тэр чинь Толстойн үзэл баримталдаг, ёс журам номлодог жигтэй хүн. Ямар нэг онцгой хүмүүс... зэвүүн хортой тэнгэр бурханд итгэдэг хүмүүс, Ногайцев мэтийн өчүүхэн жижиг луйварчид л Толстойн үзэл санааг баримталдаг биз. Чи Ногайцевт битгий итгээрэй. Тэр чинь өрөвдөх сэтгэлгүй, ховдог хомхой ер бузар амьтан шүү гэж нэмж хэлжээ.

	— Миний бодвол чиний хэлдэг зөв гэж Самгин зөвшөөртөл Варвара хоёр удаа толгой дохиж

	— Зөв, Зөв, би мэднэ гэжээ.

	Түүний гар ялангуяа их аягүй харагдах агаад нямбай гэгч цэвэрлэж шовхолсон ягаан эржин адил хумс гялалзана. Тэр үргэлж цайны халбага, ёотонгийн чимхүүр, аяга, шаазан тэргүүтнийг барьж тавьж торгон дээлээ татаж засаж, чихнийхээ гүзээ, сэгсгэр гэзгээ үргэлж барилан үзнэ. Самгин Варварын царайг харахаасаа тэр бүхнийг ихэд ажиж суужээ.

	— Энэ юутай аймаар хот вэ! Москва бол их энгүүн, бас дулаан. Тэнд Ангуучдын гудамж, Уран сайхны театр, Бор богширгын уул бий. Москваг холоос харж болно. Гэтэл энэ Петербург холоос харагдана гэж үү? Ийм асар их хавтгай чулуу холоос харагдахгүй биз... «Бидний улс төрийн бодлоготнууд модон Оросыг чулуун Орос болгох гээд байгаа юм» гэж Стратонов хэлсэн шүү гэж Варварыг ярихад «Энэ дэмийрч байна уу?» гэж Самгин бодоод бяцхан тасалгааны дотор байдлыг харвал зузаан даргар хөшиг унжуулсан бяцхан өрөөний хог новшийг арилгаж цэвэрлээгүй агаад эмийн үнэр ханхалж тамхины үнэрийг дарж байжээ.

	— Энэнээс бэрх уйтгартай газар хаана ч байхгүй гэж би санана. Ай Клим минь, ганцаар уйдаж суух гэдэг ямар зовлонтой вэ! Хувьсгал гэдэг хүмүүсийг аймаар ганц ганцаар уйтгарлан суух болгожээ. Үүнээс болж их олон хүн зэрлэг болж байна шүү. Байлдааны үед, их тулалдааны дараа эд хайж явдаг улсыг юу гэдэг бил ээ?

	— Тонуулчин цэргүүд гэж Самгин хэлэв.

	— Тийм, тэр тонуулчин цэрэг... 

	— Чи үүнийг ярьсан шүү дээ.

	— Энэ их аймаар юм... 

	Варварын гар салганаж байхад «Айхтар өвчин хүрсэн байна. Унаж буюу живж байгаа юм шиг гэж бодохдоо Самгины сэтгэл маш ихээр зовж байв. Гэтэл Варвара улам ойлгомжгүйгээр ярих нь,

	— Би Стратоновыг ихэд сонирхох болсныг чи мэдэж байгаа биз гэжээ.

	— Үгүй, мэдээгүй гээд Самгин ингэж хэлэхгүй байж. Гэвч юу ч дуугарахгүй байх хэрэгтэй юу?

	— Чи зулгай болоод л тэр дээ. Тэр Стратонов гэдэг чинь ямар бузар, бүдүүлэг адгуус вэ! Чулуучин, Зэрлэг амьтан...  Баян эхнэрийн тулд явдаг хүн...  Харин чи бол бардам...  Чи бол ариун шударга хүн юм. Аж амьдралтай эвлэрэхгүй байх эрэлхэг зориг чамд бий шүү...  гэж Варвара амьсгаадан ярьж байтлаа дуугүй болов. Самгин өндийж хараад ихэд айж номхон зогсов. Варвара ердийн хүний дүрсээ алдаж, зөөлөн сандалд биеэ сул тавьжээ. Толгой өөрийн эрхгүй унжиж, нүд нь онийж, хацар нь жигтэй хар бараан болжээ. Өрөөсөн гарыг өвдөг дээр сул тавьж нөгөөг сандлын түшлэг дээгүүр мөн сул унжуулжээ.

	Самгин «эндээс явъя» гэж бодтол бас «Эмч дуудъя» гэж бодов. Буудлын гудамд гүйн гарч зарцаас энэ буудалд эмч хүн бий юу? гэж асуув. 32 дугаар тасалгаанд өнөөдөр гадаадаас ирсэн Макаров гэгч эмч бий гэжээ.

	— Түүнийг дууд.

	— Тэд гадагш явсан.

	— Ондоо эмчийг түргэн дууд.

	Халимаггүй, жижигхэн толгойтой сайхан зантай хүн. «Түргэн тусламжийн» сүйх дуудагтун гэж Самгинд хэлэв.

	— Эвгүй юм даа! Ямар ч халдвартай өвчтэй хүн байж болно.

	— Нээрэн тийм шүү гэж Самгин зөвшөөрөв. Түүнийг эгж ороход Варвара шал дээр суугаад гараар газар тулж, зөөлөн сандал налаад байв.

	— Босох гээд унав гэж тэр маш сулхан дуугарна. Самгин өргөж орон дээр хэвтүүлээд хажууд нь сууж гарыг илж, царайг нь харахгүйг хичээнэ. Цаадхын нь царай үнэндээ гэм хийсэн хүүхэд адил тун өрөвдмөөр байжээ.

	— Миний бие муу, тун муу, амьсгаа давхцаад байна, Клим гэж сулхан гомдоллов.

	— Энд Макаров бий гэнэ. Танина биз дээ?

	Варвара толгой дохив.

	— Нөгөө гоё хүн.

	Самгины бие бас муу, гутрангуй байв. Варварыг тусалж, сэтгэлийг илбэн засаж чадахгүйдээ гутарчээ. Гэвч

	— Битгий гунь. Сэтгэлээ чанга  барих бол ямар ч эмээс илүү шүү гэж эрхбиш дуугарав.

	Варвара агаар ховдгоор амьсгаалж

	— Баримтыг батлагч Зелинскийд миний гэрээс бий. Би бүх хөрөнгөө чамд үлдээв. Клим чи битгий уурлаарай. Тэр чамд хэрэгтэй шүү, найз минь. Чи бол шударга хүн. Байшин хашаа цөмийг чамдаа...  гэв.

	— Тэр яах вэ, чи амарч үз.

	— Чи түүнийг цөмийг зарж идээрэй. Мөнгө бол хамаагүй, чемодан савд хийж болно. Ай тэнгэр минь, би ингээд...  Орны толгойн гэрлийг унтраа, нүд хорсоод байна.

	Варвара ингэж хэлэхдээ улам ихээр амьсгаадна. Самгин ч бас амьсгаа давхцаж тасалгааны дотор улам явцуу, агааргүй болсон шиг санагдан маш бүгчим болжээ. Цаг зогссон мэт маш удаан явна. Бүгчим харанхуй өрөөнд Варвара улам дэмийрч тасархай бачуу дуугаар ярих нь

	— Нөгөө хөгжимчний үхсэнийг санана уу? Бид хоёр цэцэрлэгт суугаад харж байсан шүү дээ. Яндангаар нь мөнгөн цагаан хий гарч байсан. Тэр ердөө хий агаар мөн үү?

	— Тийм ээ, зөвхөн хий гарч байсан.

	Самгин ингэж хэлээд «Би мэдэхгүй» гэж хэлдэг байж уу? гэж бодов.

	Тасалгаанд нэг хүн орж ирэв. Самгин босож хөшигний цаанаас шагайв.

	— Би эмч Макаров байна гэж тэр хүн гайхалтай танил дуугаар ууртайхан өгүүлэв. Харвал бав бараан гоё хувцастай, нүүрээ хусаж, сахлаа тайрсан дэгжин хүн зогсож байв. Царай нь цэргийн хүн шиг харагдана. Тэр хүн "Би Макаров байна" гэж зөөлөн дуугарч мушилзан инээвхийлжээ.

	«Кутузов гэж Самгин таниад орны тийш дуугүй зааж, Макаровын паспортаар нууцаар иржээ. Миний мэндэлсэнгүй сайн болов» гэж боджээ.

	Мөнөөхөн эелдэг зантай хүн үүдэнд ирээд «Түргэн тусламжийн» сүйх одоо ирнэ гээд, — Та хатан Самгины хамаатан уу? гэв.

	— Би нөхөр нь.

	— Та одоо хаана сууж байна?

	Самгин буудлынхаа нэрийг хэлэв.

	Нөгөө хүн дор гэгч мэхийн ёслоод явав.

	Кутузов хөшигний цаанаас гарч ирээд өрөөсөн нүдээ онийлгож эрүүнийхээ сахлыг шувтарч

	— Би яаж...  тааралдав. Хүн үхэхгүй гэж хэлж болохгүй байлаа. Нэгэнт ачаачин гэснээс хойш тэргэн дээр гарах хэрэгтэй. Энэ таны эхнэр юм уу? Гэвч би зөвхөн эмчийн паспортыг авч яваа биш, энэ талаар бага сага дадлага хийсэн юм. Миний бодвол энэ эхнэрт уушгины сахуулайт үрэвсэл туссан шиг байна. Энэ бол наадам биш шүү! Мэдэж байна уу? гэжээ. Чингээд Климд ойртож

	— Та бид хоёр бие биеийг танихгүй байсан нь дээр гэж тогтох уу гэжээ.

	— Тэгье.

	— Зөв. Макаров гэж чиний сайн танил хүн бий боловч энэ нэр бол элбэгхэн байдаг. Дашрамд хэлэхэд бас ондоо хэргээр гадаадад гарсан биз. За би явлаа. Тантай уулзаж ярилцах хэрэгтэй юм сан. Та татгалзахгүй биз дээ?

	— Хаанаас. Энийг эмнэлэгт аваачсан хойно болъё.

	— Их сайн байна.

	Кутузов явав. Самгин үлдээд чагнавал Варвара ханиалгаж, бас ямар нэг юм ярина. «Би дэмий зөвшөөрөв» гэж Самгин бодов.

	Самгин орны хажууд очвол цаадах нь

	— Янхан хүүхэнд архи өгч байсан шиг архи уулгаж байна шүү гэжээ.

	Чингэснээ

	— Чи хэн бэ? Чи юу? Зайл цаашаа! гэж Варвара муухай сөөнгө дуугарав.

	Самгин түүний дээрээс тонгойж

	— Би Клим байна гэсэн боловч цаадах нь таньсангүй, хэнхдэг цээж, дэр хувцсаа базлан

	— Зайл, араатан...  гэж муухай дуу гарчээ.

	Таван минут хэртэй болоод дамнууртай сувилагчид орж ирэхэд Варвара хэдийн дуугаа хураагаад баргар царайд нь хортой мэт ногоон нүд бүдэгхэн ёлтойж байв.

	Самгин ганцаар үлдээд «Энэ маань амь тавьж байх шив, үхнэ дээ үхнэ» гэж бодов. «Үхнэ» гэсэн эвгүй муухай үг түүний юм бодоход садаа хийж, намрын ялаа адил эргэлдэнэ. Биллиардын ясан бөмбөг шиг гялгар жижигхэн толгойтой, эелдэг зантай намхан балтгар хүнийг орж ирэхэд Самгин тэр бодлоос сая ангижрав. Тэр хүн муур адил сэмхэн орж ирээд

	— Бид зүй нь энэ явдлыг цагдаагийн газар мэдэгдэх ёстой. Юмыг яаж мэдэх вэ, саяын өвчтөн энд юм хумаа орхижээ. Гэвч уучлаарай, бид хөөцөлдөж, таныг хууль ёсны нөхөр нь гэдгийг олж тогтоов. Тэгээд болох нь тэр. Гэвч батыг бодож та хэсгийн цагдаагийн туслахад тавин төгрөг бэлэглэж орхи. Тэр чинь шуугиан гаргах дуртай улс юм. Бас одоо цаг бол тийм ч найдвартай биш гэж намуухан дуугаар товч ярив. Самгинд зуутын дэвсгэр бас хориод рубль байв. Түүнийхээ зуутыг өгч орхив.

	Сайх эрийн дуу хоолой жаргалтай болж, одоо энэ тасалгааг ариутгана. Тэгэхлээр Варварын юмыг ондоо өрөөнд зөөх хэрэгтэй байна гээд ноён Самгин эндээ хонох гэвэл буудлын захиргаа маш баяртай байна гээд гарч оджээ.

	— «Бузар амьтан, лав тагнуул биз» гэж Самгин санаад даруй бодсон нь, аж байдлын өчүүхэн явдал амьдралын зовлон зүдүүрт хутгалдах явдал байдгаар үл барам тэр амьдралын зовлонгийн урсгалыг таслан түүнийг улам хөнгөнөөр амсана. Энэ санааг ямар нэг жүжгийн тухай Парисын нэг сониноос олж уншсанаа санаад жинхэнэ амьдралд ямар байдаг вэ гэж бодов.

	«Кутузов юу ярих гэсэн бол? Түүнтэй ярилцах хэрэг байна уу? Түүнтэй уулзах гэдэг осолтой хэрэг. Макаров аюултай юм хийж...» гэж бас бодов.

	Самгин салхивчийг нээж, тамхиа зууж тасалгааны дотуур явж байгаад толины тавиур дээр Варварын алтан цаг байхыг авч, гар дээрээ дэнслэн үзэв. Энэ цагийг түүнд бэлэглэсэн бил ээ. Өрөө цэвэрлэх үед хүн хулгуулж болно гэж бодоод цагийг өмднийхөө халаасанд хийв. Толин дотор өөрийн зовуурьтай царайг нэгэнтээ хараад Варварын цүнхийг уудлан үзэв. Түүний дотор оо энгэсгийн сав, гарын бээлий, тэмдэглэлийн дэвтэр, англи давсны шил, толгойн өвчний харандаа, алтан бугуйвч, далан гурван рубль, баахан цагаан мөнгө байжээ.

	«Варвара цагаан мөнгөнд дуртай сан. Тэр хэрэв үхчихвэл оршуулгад мөнгө хүрэхгүй юм байна» гэж Самгин бодов.

	Варвара хашаа байшингаа өгнө гэж гэрээсэлсэн явдалд Самгин гайхаж сэтгэл хөдөлсөн нь үгүй. Варварад тэртэй тэргүй хамаатан байхгүй, Самгин бол түүний өвийг эзэмших ганц хүн учраас тэгж гэрээслэх ч хэрэггүй байжээ.

	Самгин суугаад дөрвөн буланг мөнгөлсөн онц гоёмсог жижигхэн гар чемодан өвдөг дээрээ тавиад нээж үзэв. Түүний дотор ариун цэврийн хэрэгсэл, чемоданы тагны хармаанд их үнэтэй бичгийн сав, түүний баахан цаас байхын нэг дотор есөн ширхэг зуутын дэвсгэр байжээ. Самгин тэрийг гадуур цамцныхаа дотуур хармаанд хийж, оронд нь нөгөө далан гурван рублиэ хийжээ. Энэ бүхнийг хэрэгтэй хэрэггүй ч гэж бодолгүй огт санаандгүй хийгээд бодсон нь «Варвара олон хүнийг үзсэн боловч би түүний хувьд онц тод дүр болж үлджээ. Би бол түүний анхны дурласан хүн. «Анхны дурлал зэвэрдэггүй» гэж хэн нэгэн хэлжээ. Чухмыг хэлбэл энэ эхнэртэй холбоогоо таслах онцын шалтгаан надад байгаагүй. Орчин тойрны бүхий л харилцаа хурцадсан учраас бид хоёрынх мөн хурцаджээ».

	Урьд нь ер Варварын өмнө миний буруутай тал байсан уу? гэж бодоод олсонгүй. Самгин бас нэг тамхиа асаав. Өвөртөлсөн мөнгө нь шажигнаж байжээ. Самгин ийш тийш эргэн харвал өрөөний дотор балиар, бас үнэртэй усны эвгүй үнэр ханхлах ажгуу. Буудлын хоёр ажилчин, нэг шивэгчин эм орж ирэхэд, би 32 дугаар өрөөний эмч дээр очлоо. Хэрэв эмнэлгээс утасдвал надад хэлээрэй гэжээ.

	Кутузов гадуур цамцаа тайлж, бас хантаазны товчийг яраад ширээнээ халуун тогооны дэргэд сонин уншиж суув. Бас диваан, шал дээгүүр баахан сонин хөглөрөн хэвтэнэ. Кутузов босож тэр олон сониныг хөлөөрөө зайлуулж, том зөөлөн сандал ширээний хажууд татаад

	— Эмнэлэгт аваачсан уу? Би эх нутгийнхаа сонин уншиж байна. Ширүүхэн дэмийрч, эвлэрэнгүй үзэлтэй сэхээтнүүд араатныг үгээр дүйрүүлэх гэж оролдож байх шив. Гол нь Столыпин хөдөө тосгонтой болох гэж, аж үйлдвэрийн эзэд гадаадын хөрөнгөтний авъя гэсэн бүхнийг аль  болох түргэн худалдах гэж яарч байгаа юм байна. Гэтэл цаад хөрөнгөтөн зүүрмэглэж суухгүй, Москвагийн том том наймааг бөс бараагаар дөнгөнө дөө. Ер нь задгай ший гэдэг гарч байна даа. Самгин та өтөлсөн байна шүү гэжээ.

	— Та харин өтлөөгүй байна.

	— Миний төлөө дарга нар санаа тавьж алс холын умар зүгт амруулахаар явуулдаг юм. Би тэнд арван дөрвөн сар болоод ирлээ. Нутаг нь аягүй ч гэсэн сэтгэл амраахад онц сайн газар. Би тэндээс гадаадад оргож гарав.

	Кутузов ингэж сулхан ярихдаа үргэлж нүдээр инээмсэглэнэ. Сахлаа хусаад царайны зураг байдал эрс болж, хялбар мартмааргүй харагдана. Самгин өөртөө цай хийж

	— Ленинтэй уулзаж явав уу?

	— Уулзалгүй яах вэ.

	— Хуучин санаа бодлоо баримталсаар уу?

	— Хэвээрээ үл барам улам бат итгэжээ. Ер гайхалтай өвгөн шүү! Заримдаа түүний үгийг зөвшөөрөхөд маш бэрх санагдавч зөвшөөрөх л болдог юм. Ленин бол гагцхүү өөрт илэрхий болсон жинхэнэ нүхээр ирээдүйг харж байгаа юм. Танай сэхээтнүүдийг туйлын сүрхий харааж байгаа даа... 

	— Яалаа гэж?

	— Меньшевик үзэл, ер элдэв бусын эвлэрэнгүй үзэл баримталдаг гэж. Луначарский, Богданов хоёр нэг шал дэмий юм зохиосон гэв үү?

	— Би уншаагүй.

	— Тэд чинь социализмыг гоё болгох гэж бодоод хөрөнгөтний савангаар өнгөлж байгаа юм гэж Ленин ярьж байна.

	Кутузов босож хармаандаа гараа хийгээд үүд рүү явахыг үзвэл өндөр гоолиг, хөнгөн болсон шиг санагджээ.

	«Энэ турсан юм уу, аль костюмтай болоод тэгж харагдана уу?»

	Кутузов дахин ширээнээ ирж, урьдын адил эрс зоримог биш, баахан уйтгартайгаар ярих нь

	— Сэхээтний явах замын тухай асуудал бол ил болжээ. Тэд нэг бол хөрөнгөтөнтэй нийлэх, эсхүл түүний эсрэг ажилчин ангитай нийлэх хэрэгтэй. Ангийн тэмцлийн урвал хөрвөлд эрс эргэлт хийх бол тэдний хувьд үргүй бөгөөд сөнөх аюултай юм. Тэр нь бас инээдэмтэй хэрэг. Тэр шугамыг баримтлах нь үргүй ба сөнөхийн аюултай гэдгийг тэд бүдэг бараг ч ухамсарлах ёстой юм. Өнөөгийн уран зохиолд үхэх гэж байсан шиг орилох чарлах явдал элбэг ихээр гардаг болсныг Ильич маш зөв тайлбарлаж байна. Андреев, Мережковский мэтийн зарим хүний зохиолыг уншиж үзэв. Тэд яасан ичдэггүй улс вэ? Хүүхэд адил айчихсан улс... 

	Кутузов Самгин тийш бөхийж, чанга ширтээд дуугаа нам болгож

	— Та Зотова авхайн итгэмжлэгдсэн хүн байсан юм уу? Маринад ямар явдал тохиолдсон юм бэ? Тэр үнэхээр алагдсан уу? гэжээ. Климын тун хянамгай хариулсан хэдхэн үгийг давтаад

	— Түүнийг хэн алав? Түүний зээ дүүг сэрдсэн гэсэн, ямар учир шалтгаантай юм бэ? Шал тэнэг юм. Хүн алахыг алийг тэр гэх вэ. Дарлаж байсан гэдэг бол харин магадгүй юм. Зээ дүү нь яасан бэ? Шоронд үхсэн гэв үү?

	«Энэ маань өөрийгөө мөрдөн байцаагчийн аялгуугаар асуух эрхтэй хүн гэж үзэж байх шив...» гэж Самгин бодоод

	— Миний бодвол түүнд хор өгсөн биз гэв.

	— Тэр чинь эрүүгийн хэрэгт байдаг л зүйл. Та тийм юманд дургүй биз дээ? Би Конан-Дойлын зохиолыг дуртай уншиж байна. Хүний сэтгэхүйгээр наадам хийсэн зохиол юм. Тийм цэцэн мэргэн биш ч гэсэн их инээдэмтэй юм даа.

	Кутузов ингэж ярихдаа эрүүгээ чимхлэн Самгиныг нэвт шувт харж байх нь ондоо юм бодож буй байдал илт. Түүний нүдний хүүхэн хараа улам бүдгэрнэ.

	— Балар битүү хэрэг байна. Хэрэв Зотоваг алсан бол тэр хэн нэг хүнд саад болж байж дээ. Тэнэг гэдэг бол энд илүү юм. Хөрөнгөтөн бол тэнэг биш. Гэвч тэнэг явдалд санамсаргүй завсардан оролцох нь бий. Үүний тулд тэд амьд явдаг.

	Самгины нүднийхээ шилийг авч арчих зуур уруу харж

	— Би Маринатай бараг хоёр жил цуг байлаа. Түүнийг мэдэвч учрыг ойлгоогүй бил ээ. Тэр ташууртны салбар шашинтны хөлгийн залуурч байсныг та мэдэх үү? гэв.

	— Юу-у? Марина уу? гэж Кутузов гараа тоомсоргүй сэгсэрч мушилзаад, — Энэ бол хөдөөгийнхний дэмий хов яриа гэв.

	Марина гэрэл гэгээ тахих ёс үйлдэж байсан гэж Самгиныг ярихад Кутузов онц гайхаж хөмсөг атируулахад арзгар үс нь хөдөлж байв.

	— Мөнөөхөн задгай ший гэдэг бол тэр дээ гэж амандаа үглэж, тарган хацраа чанга илнэ.

	— Та Маринаг ямар хүн гэж боддог байсан бэ? гэж Самгин асуув.

	— Тэр юуны өмнө нэр төрд дуртай хүн. Тийм ч тэнэг амьтан биш, хамаг ухаанаа нэр хүндийн төлөө зардаг хүн юм. Бие эрүүл чийрэг учраас баахан ярвагар, ярвагар учраас ч бие сэтгэлээ зугаацуулдаггүй бололтой. Хүүхдэд дургүй, хүүхэд гаргахыг хүсдэггүй хүн, гэж духаа үрчийлгэж хэсэг дуугүй болсноо, — Эрдэмд дуртай, ном их уншсан эхнэр дээ. Тэр салбар шашныг их сонирхдог байв. Гэвч би энэ талаар бага мэднэ. Миний бодвол хурдан хөлтний, өөрөөр хэлбэл замбараагүй үзэлтнээс бусдын салбар шашныг гагцхүү баян тариачид сонирхдог биз. Тэд бол тариачин байх үедээ салбар шашин шүтээд худалдаачид болохоороо үнэний төлөө өөрөөр хэлбэл эрх мэдлийн төлөө байдаг сүм дугантай харшилж байснаа мартаж орхидог. Мариныг нөхөр нь л шашин номд сонирхолтой болгосон юм даа гэж Кутузов яриад онц ихээр сэргэж

	— Харин нөхөр нь их сонин хүн байсан даа! Сүм дуган, элдвийн эрх мэдлийг үзэж чаддаггүй хүн байв. Паскалийн зохиолыг Францаар уншсан, бас Янсений зохиолыг уншсан хүн юм. Хүний эрх дураар байх явдлыг үгүйсгэж, хүний өөрсдийн тулд үйлдэж буй бүх үйл явдал бол цөм нүгэл, дайн байлдаан, худалдаа наймаа хийх, хүүхэд гаргах мэтийн гагцхүү нүгэл хийсэн хүний эрх чөлөө хязгаарлагдмал байдаг гэж нотолжээ. Буян үйлдэх гэдэг бол хүний хүршгүй зүйл гэж үзээд шулмыг тахих ёс буюу ер огт бурхангүй байх ёсыг дагасан хүн байв. Их цогтой ярьдаг ширүүн хүн. Нэг удаа «Тэнгэр бурхныг шашин номын талаас авч ойлговол тэнгэр бол хүний дайсан мөн» гэж бил ээ.

	Кутузов тамхиа асааж чүдэнзээ шатаж дуустал нь барьж байгаад хуруугаа түлэгдэхэд сая гараа сэгсрэн

	— Одоо миний бодвол Марина энэ утга санаагаар бол ташууртны салбар шашинд халтиран орсон хүн юм гэж ярьснаа толгой сэгсэрч, босож тасалгааны дотуур явж байгаад, — Гэвч тийм биш. Салбар шашин шүтэх гэдэг бол задгай ший гэсэн үг. Цаана нь нэг ондоо зорилго нуугдаж буй. Салбар шашин шүтдэг нь түүний баг юм. Марина бол мөнгөнд их дуртай ховдог хүн. Нөхөр нь манай намын хэрэгцээнд надад их мөнгө өгч байсан юм. Би түүнийг хувьсгалч болох хүн гэж үздэг байв. Тэгж үзэх үндэс байсан юм. Хөдөө тосгоны тухай их зөв болдог, ер эсер байж таарахгүй хүн байв. Маринын талаар миний мэдэх юм энэ дээ гэжээ.

	— Та нөхрийн нь тухай л их ярилаа шүү дээ гэж Самгиныг хэлэхэд Кутузов, дургүй, дал мөрөө хавчаад хармаандаа гараа хийж хана налж зогсоод амандаа зуусан тамхины утаанаас нүдээ онийлгон үрчийж

	— Марина их мөнгө хуримтлуулсан, Сибирьд очиж Роберт Оуэн... Фаланстер мэт шиг суух санаатай байжээ. Ер нь задгай ший гэсэн үг. Бас тархи сайтай сэхээтэн хүн. Марина хөрөнгөтний ангийн эрх ашгийн хэм хэмжээ, үхширмэл үзэл баримталдгаас тэр оюун ухаанаа хөгжүүлж чөлөөтэй гаргаж чадсангүй. Одоо чинь хүн төрөлхтөн бүх дэлхийн дайнд Ильичийн хэлснээр нүдээн хийх гэж идэвхтэй зохион байгуулагдаж байна. Турк, Перс, Хятад, Энэтхэг улсууд Европын хөрөнгөтний төмөр гараас ангижрах үндэсний эрмэлзлээр дүүрэн болжээ. Гэтэл Европын хөрөнгөтөн энэ явдал түүнд ямар аюултайг олж хараад хүчээ улам ихээр зузаалж, аж үйлдвэр техникийн дайчин хүчийг нэмэгдүүлэхдээ үлэмж авьяас бүхий ажилчдыг сургаж, тэднийг өндөр мэргэжилтэй ажилчин, мастер, техникийн бага ажилтан, инженер, өмгөөлөгч, эрдэмтэн хүртэл болгож байна. Германд бол ялангуяа химийн мэргэжилтнийг ихээр нэмэгдүүлж байна. Тэд хувийн өмч, нэр хүнд хөөцөлдөх талаар чадамгай ажиллаж, сэхээтэй ажилчдыг жижиг хувь нийлүүлэгчид болгон талдаа татаж буй. Өөрсдийн орны пролетари нартай тэмцэхийн хамт бас Дорно дахинтай тэмцэх бэлтгэл хийх нь бий. Хөрөнгөтнүүд ерэн тав зургаан оны явдлаас бага сага юм сурчээ. Хөрөнгөтөн ер нь тэнэг улс биш гэж Кутузов мушилзан инээв.

	Тэр бээр цонхоор бараг бүргийн дунд тослог шар гал гэрэлтэхийг харж байгаад ярьж байв. Чингээд өөртөө сануулсан мэт ярьсан нь

	— Ялангуяа манай сэхээтнүүд Европынхыг бодвол их өлөн улс. Ирээдүйн эмгэнэлт явдлыг бүдэг бадаг мэдээд пролетари нарын түр зуурын ялагдал бол аюултай биш, харин дийлбэл золгүй явдал болно гэж олон хүнийг айлгаж буй. Энэ талаар Ильичийн хэлдэг түмэн зөв. Ажилчин анги засгийг авна гэж айлгаж буй. Тэр учраас тэд шашин, гүн ухааны шугуйд, салбар шашин, завхай газар нуугдаж буй. Ялангуяа элдэв өнгийн эвлэрэх үзэл дотор нуугдаж буй. Манай хаант засаг, хөрөнгөтөн хоёр адилхан авьяас билиггүй улс байдаг нь тун сайн хэрэг. Гэтэл тариачид олон байдаг нь тун муу хэрэг гэж инээвхийлээд тамхиныхаа ишийг шал дээр хаяж гутлын улаар чадамгай гэгч нитгэрэв. Самгин тамхиа юу болов гэмээр бараг инээд хүрэм түргэн түргэн татаж байлаа.

	«Одоо чи юу гэж бодож байна? гэж асуух болно. Ажилчид улс төрийн засгийн эрхийг байлдан авч болно гэж нутлах болно...»

	Самгин Кутузовын үгийг анхааралтай чагнаж байхдаа түүнтэй зөрөх гэж бодсонгүй авч биеэ өмгөөлөхөөр зэхэж аятай үг өгүүлбэр бодож суужээ.

	«Хүн бол юу ч бодох эрхтэй. Харин хүнийг сургана гэдэг бол цаад сургуулилж буй хүнд тодорхой ямар нэг үндэс байх хэрэгтэй. Пролетари нарын нэр хүндээ бодох сэтгэлийг төрүүлэхэд хувийн өмчийн төрөлхийн зөн билгээс ондоо юу байна? Юмыг түүхийн үүднээс сэтгэж болно. Тэгэхдээ гагцхүү хөрөнгөтний санаа бодлоос эхлэх хэрэгтэй. Учир нь тэр социализмын эх үүсвэр мөн...»

	Самгин бас бус олон үг өгүүлбэр бодсон боловч тэр нь сэтгэлийг хангасангүй, яагаад гэвэл үргүй маргаан дэгдээхээс ондоо ашиггүй санагджээ.

	«Энэ хүн бусдыг сургах эрхтэй гэж шууд бодож байгаа бол би түүний сургаалыг дуулахыг хүсэхгүй юм. Хэрэв Кутузовтой маргавал нийгэм-улс төрийн асуудлыг тоодоггүйг минь энэ хүн хялбархан илрүүлж чадна» гэж мэдэхдээ Самгин багагүй сэтгэл зовж байжээ. Самгин энэ талын асуудлыг тоодоггүй гэж өөрийгөө анх удаа нэрлэж буй боловч тийм үү, үгүй юу гэдгээ шалгаж үзсэнгүй.

	Кутузов хацраа илээд

	— Цөллөгөөс ирж яваад хацраа хөлдөөчихсөн чинь аягүй муухай загатнаж байна. Нөхөр маань хөлөө хөлдөөчихсөн гэв.

	— Сомова үхсэнийг дуулсан уу? гэж Самгин гэнэт асуув.

	— Кутузов инээмсэглэж хариулах гэтэл хаалга тогшиж

	— Хатан Самгин бие маш муу байна гэж эмнэлгээс утасдаж байна гэв.

	Кутузов Самгиныг дуугүй харж, дуугүй гар барив. Клим Иванович Самгин тийш очихоос болохгүй гэж шийдэж гадаа гараад явган явъя гэж боджээ.

	Гадаа сэвгэр цас дарж, сарны гэгээнд ногоовтор харагдана. Хашаачид хашаа хүрээгээ цэвэрлэн, төмөр хүрз хангинан, шүр шүр шүүрдэх чимээ гарна. Зөөврийн чарга шинэхэн цасан дээгүүр бараг чимээгүй гулгана. Дэлгүүрүүдийн цонхны үзмэр учиргүй гэрэл гэгээгээр гялбалзана. Эргэн тойрон юм бүхэн ариун тунгалаг, ивээнгүй сэтгэлийг эрхбиш төрүүлэх ажгуу.

	«Кутузов сая Сомовын талаар хийсвэр ярилаа гэж бодтол Тагильскийн ярьсныг санаж Сомовын талаар бодохыг болив. Харин Кутузов нүдэнд дулаан уян зөөлөн, сонин хүн болсон байна. Амьдрал гэдэг хүнийг тийм өнгөтэй болгодог ажээ. Би их сонин үед амьдарч байна шүү» гэж бодохдоо арга буюу инээмсэглэжээ. Байшин хашаа зарж дахин гадаадад гарч болох болов. Тэнд очоод дуртгал юм уу, роман бичнэ дээ.

	Эмнэлгийн гудамжнаас ондоо тийш явснаа мэдээд аяархан алхлан, «Энэ орой болсон хойно өвчтөн дээр оруулахгүй биз. Ер түүн дээр очих ямар хэрэг байна. Хүн үхэхийг харж сууна гэдэг бэрх бөгөөд ашиггүй юм» гэж боджээ.

	Самгин тэндээс явган алхсаар хагас цагийн дараа буудалдаа очиж, Варварын бичгийн савыг уудлан үзэв. Тэндээс Дроновын зээлсэн тавин рублийн бичиг, төмөр шүүгээний түлхүүр, цаас нийлүүлэх тухай Финийн үйлдвэрийн газартай хийсэн гэрээний төсөл, ямар нэг номын тухай шүүмж бичсэн сонины хайчилбар, Варварын тэмдэглэл гарчээ. Самгин доош гуанзанд орж оройн хоол идээд эгж өрөөндөө очиж, хувцсаа тайлж орондоо ороод Мережковскийн «Энх биш ч илд мөн» гэсэн номыг уншиж хэвтсээр унтжээ.

	Өглөө сэрвэл сэтгэл сэргэлэн агаад цай авчирч өгнө үү гэж утсаар дуудтал коридорын жижүүр орж ирээд

	— Оршуулгын контороос хүн ирээд таныг хүлээж байна гэжээ.

	Варварын үхсэнийг дуулаад миний сэтгэлд юу бодогдох нь вэ гэж биеэ чагнан орон дээрээ хэсэг суув. Юу ч бодогдсонгүй тул сэтгэл тавгүй нүүрээ үрчийлгээд, «Би ер сэтгэлгүй хүн гэж үү?» гэж боджээ. Хувцаслаж байхдаа, «Варвара хөөрхий ийм залуугаараа, ийм түргэн өнгөрдөг байжээ» гэж бодов.

	Энэ өдөр ямар ямар аягүй ажил ундардаг бол гэж бас бодов. Ажил ч үнэхээр удалгүй ундарчээ. Хар дээлтэй, улаан хацартай, сахалтай хүн орж ирэв. Өтгөн хар халимаг гэдрэг самнасныг үзвэл умзад адил харагдах атал хар сахал тавьсан нь цагдаа шиг ажээ. Тэр овор том биетэй, тарган хүн бүдүүн дуу гарах болов уу гэтэл нарийхан жингэнэсэн дуугаар

	— Хүндэт хатагтай... нас барав гэсэн мэдээ манай товчоо хүлээн авав гэв.

	— Хэдэн цагт нас барж вэ?

	— Өнөө өглөө долоо хагаст. Би бушуухан... гэж гарч одох гэхэд Самгин түүнийг зогсоож, 

	— Би оройн таван цагт энэ Петербургээс явах ёстой юм. Оршуулах ёслолыг маш түргэн амжуулах хэрэгтэй байна гэжээ.

	― Оршуулгын товчооны хувьд таны хүсэл хууль шүү гэж тэр хүн мэхийн ёслоод зардлын үнийг хэлэв.

	«Их үнэтэй байна» гэж Самгин хөмсөг атируулавч нэр сүрээ бодоод нааш цааш татаж наймаацалдсангүй.

	— Лам хүн явалцахгүй юм уу? гэж товчооны төлөөлөгч асуугаад, — Дураараа л бол гэж нэмж хэлжээ.

	Өдрийн хоёр цагт Самгин хүн хөдөөлүүлдэг тэрэг дагаад толгой нүцгэн хацар чихээ илэн явав. Хүйтэн тунгалаг өдөр агаад цас маш хурц гялбалзан нүд гялбуулна. Хүйтэнд хацар нүүр чичгэнэж байна. Варварын шөвгөр бараан царай Самгины нүднээ харагдан, уурласан буюу гайхсан янзтай хөмсгөө өргөөд, уруулаа мурийлгаад байх шиг санагдана. Цас түрийгээр утгаад явахад маш эвгүй хүнд ажээ. Хар бараан нөмрөгтэй морьд түргэн түргэн алхлахад агаарт морьдын уур амьсгаа, хөлсний эхүүн үнэр ханхална. Тэрэгний дугуйн дор цасан чахрах ба бас өндөр цилиндр малгайтай, юүдэн бүхий жигтэй урт жанчтай, зул барьсан дөрвөн хүний хөлийн дор цас чахрах чимээ гарна. Бас нэг хүн загалмай бариад морьдын түрүүнд явав. Салхинд байшингийн дээврийн цас хийсэж газар буугаад эргэлдэн хуйларч хүн малын хөлийн дор бөөн цагаан хуй болж, дахин дээвэрт хийсэн гарч байв.

	Самгин түүнийг духаараа харж, «Ямар балай эд вэ!» гэж ууртайяа бодно. Гашуудлын цуваа бараг дэлгүүр, байшин хашаагүй, эзгүй гудамжаар явахад ганц нэг хүн тэднийг эс анзаарах маягтай өнгөрөх атал Самгин би ганцаар их өрөвдмөөр харагдаж байгаа биз гэж боджээ. Гэтэл ясан хэдрэг болсон хөгшин морьд цасан дундуур явж ядан, гадаа салхинд зулын гал ёлтолзуулсан, өндөр цилиндр малгайтай, дөрвөн бараан хувцастай хүн цагаан цасан дээгүүр бараан сүүдрээ чирэн ядан найгалзаж, нүдний шилтэй толгой нүцгэн, хэдэн шингэн үс өрвийлгөсөн хүн даган яваа энэ байдал зөвхөн хөөрхийлөлтэйгөөр үл барам инээдэмтэй байсан буй заа. Энэ бүхэн шог зургийн хуудас адил хүний элэг инээдэм хүргэх туйлын жигтэй муухай харагдаж байх ёстой гэж Самгин тааж мэдсэн байв. Гэтэл Туробоевыг оршуулсан, Лютов муухай шар шар хуруугаар шал руу заагаад хэвтэж байсан, мужийн сайд хэдэн хэсэг болж хэвтсэн явдлууд санагдаж түүний сэтгэл санаа бүр ч аягүй болжээ. Тэдний хойноос зоримог шаламгай хөтөч бүхий чарга гүйцэн ирэхэд Самгин баярлав. Дронов чарганаас үсрэн бууж түүний хажууд очоод

	— Оршуулах газар та явган хүрч чадахгүй, хол шүү. Урьдаар очиж хүлээе гэжээ.

	Самгиныг зөвшөөрч ядаж байхад Дронов түүнийг сугадан чарганд суулгаж

	— Та малгайгаа өмсөгтүн гэв.

	Зоримог эр морины жолоог угзрахын төдий зээрд морин ухасхийж салхи жавар татуулан хурдлав. Самгин дээлийн заам дотор нүүрээ шургуулж, «Би салхинд цохиулах байх» гэж боджээ.

	Түдэлгүй оршуулгын газар давхин хүрсэнд Дронов сайх зоримог эрд

	— Эндээ хүлээж байгаарай! гээд Самгинаас, — Та даарав уу? гэж асуугаад, — Золигийн хүйтэн байна шүү гэжээ.

	Жижигхэн дан байшингийн үүдний шатан дээр Самгиныг түлхэн гаргаад гуанзанд орсон мэт хаалгыг чөлөөтэй нээж оруулав. Дулаан газар ороод Самгины нүдний шил хөлөрч, шилээ авч харвал Ногайцев, эр хүн адил товор том биетэй, муурын арьсан малгай, том хамартай авхайн хамт зогсож байв.

	Ногайцев гар барьж

	— Сэтгэлийн ёроолоос эмгэнэл илэрхийлье гэж мөн онц гунигтай өгүүлэхэд нөгөө авхай бүдүүн баргил дуугаар

	— Би Варягийн найз Мария Орехова гэдэг байна. Бараг дөрвөн жил уулзаагүй яваад намар санамсаргүй уулзсан бил ээ. Гэтэл одоо түүнийгээ ингэж үүрд үддэг байжээ гэв.

	Сайх авхай бурхны хөрөг шүтээн дүүрэн өлгөж, гурван зул барьсан жижиг тасалгааны булан тийш ихэмсэг алхлан нэгэн ширээнээ суув. Ширээн дээр халуун тогоотой ус учиргүй шуугин буцалж, уур манан татаж байв. Бас аяга таваг гялбалзан, зулын шар тос, исгэсэн гурил, зөгийн балын үнэр ханхална. Самгин ширээнээ дуртай сууж аягатай халуун цай барьж алгаа дулаацуулна. Тасалгааны туурганд бүдэгхэн шилэн гуу дотор III Александр хааны сахалтай хөрөг хаджээ. Бас түүний дор идэрхэг Христос урт шилбүүр бариад хонь хариулж яваагийн зураг өлгөжээ.

	― Үхэл гэдэг бидэнд ч ингээд л бас ирнэ дээ хөөрхий гэж Ногайцев голланд зуухны хананд нуруугаа ээнгээ өгүүлнэ.

	― Варя л даанч хайран байна. Ингэнэ гэж хэний санаанд орох билээ гэж Орехова авхай ярих зуур сам боорцог, тавагтай зөгийн бал дотор дүрж байв.

	― Үхэх тухай бодоод ямар тус байна. Амьд явах гэж бодоод ч нэмэргүй. Зүгээр л явж байвал барав гэж Дронов өвөр түрийгээ уудлан үзнэ.

	― Ваня чи дуугүй гэж Ногайцев хэлэв.

	— Яагаад?

	— Чи юм балгасан байна. Гэтэл энэ хүнд уй гашуу учраад байхад эвгүй шүү дээ... 

	― Гайгүй байлгүй. Энд ямар ч онцгой юм алга. Нэг хүн үх ээ л биз. Өнөөдөр энэ хотод хэдэн зуун хүн, Орос улсад хэдэн мянган хүн, бүх дэлхийд хэдэн сая хүн үхэж байгаа шүү дээ. Хэн ч хэнд ч хайран биш... Харин чи эндхийн сахиулаас архи байна уу гэж асуувал тэр дээр болно.

	— Энд архи уух гэдэг тун эвгүй шүү гэж Орехова хэлэв. 

	Дронов ямар нэг зурвас үзэж суух зуур

	— Булшин дээр ч уудаг... гэж амандаа дуугарна.

	— Булш хол уу? гэж Самгиныг асуухад Орехова

	— Хол оо, хол. Бүр зургаадугаар хэсэгт, тэгээд л их үнэтэй байдаг гэжээ.

	Самгин санаа алдав. Дулаацаад сэтгэл санаа арай хөнгөн болжээ. Дронов хэдий согтуу авч нөгөө хоёроосоо илүү аятайхан санагдах ажгуу. Одоо бас л олон булш, хөшөө дундуур цасан дотор явган явах болно гэж бодоход таагүй байжээ. Бас гашуудлын гунигт дуу хэнгэнэхийг сонсох гэдэг хэцүү. Нэг хүн ирж

	― Авсыг авчрав гэв. Ногайцев Самгиныг хажуу тийш аваачиж

	— Энд дэмий балай явдал их болно доо. Хар лам, гуйлгачин, ясчдад цайны мөнгө өгөх хэрэгтэй болно. Энэ бол танд эвгүй муухай юм. Та Мария Ивановнад нэг рубль юм уу, тавин мөнгө өгч орхи. Цаадах чинь учрыг олно биз гэжээ.

	Булшны газар үнэхээр хол, цасыг сайтар арилгаагүй овон товон замаар явахад үнэхээр бэрх байв. Хөшөө дурсгалын чулуу, хүрэл, цасанд дарагдсан овгор шороо, хурц шовх оройтой олон загалмай дундуур явахад яс янгинам эрс хүйтэн ажгуу. Цааш явах тутам намхан намхан загалмай тааралдах ба тоо нь цөөрчээ. Тэд явсаар бараг загалмай ёдор эс үзэгдэх нүцгэн газар очвол нэгэн дор дөрвөн нүх зэрэгцүүлэн малтсан харагдана. Тав дахь нүхний хажууд муухай шар өнгөтэй хөлдүү шороо овоолсон агаад хөгшин залуу хоёр эмэгтэй хөшөө адил хөдлөлгүй зогсож байв. Лам дээлийн дээгүүр ангийн үсэн пальто өмссөн намхан бүдүүн хар лам түргэн түргэн юм уншиж, бяцхан умзад гашуудлын дуу татаж байхад ч тэр хоёр босоогоор хөлдсөн мэт огт эс хөдөлнө. Самгин авс, нүх, тэр эзгүй хоосон газрыг хараад, «Намайг ч ингэж оршуулах биз...» гэж боджээ.

	Эмнэлгийн газраас Варварын хүүрийг гаргахад царайг нь ажиглан харвал нүүр цайвар, шөвгөр, чанга жимийсэн авч өрөөсөн завж яльгүй онгойж, алтан шүд цухуйж байсан нь одоо Самгины нүдэнд тэр янзаараа харагдсаар авай. Варвара уруулаа ямагт мурийлгаж байх тул хэрэлдэх маргах үедээ, «Боль доо» гэж жигтэй дуу гардаг байжээ.

	Би авсанд ороод хэвтвэл нүдний шилгүй, их урт хүн хэвтэж байх биз гэж Самгин бодно.

	«Бодвол хүнийг нүдний шилтэй оршуулдаггүй биз».

	— Бид цөм л ингэнэ дээ гэж Орехова авхай үглэхэд Ногайцев их цаанаас хэрчигнэн ханиалгаж, ийш тийш харж, алчуур гаргаж нулимна... 

	... Ер тэр бүх явдал уйлмаар аягүй байв. Хар лам ширүүн үсээ сэгсгэнүүлж

	— «Эрхт тэнгэрийг хүлээж үүрд амгалан нойрсоорой» гэв.

	Сангийн бойпрын гинж харжигнан, цасан дээгүүр цэнхэр утаа хийсгэж, мөнөөхөн умзад дуугаар

	— «Үүрдийн дурсгал, үүрдийн...» гэж ульж байсан шиг дуугарна.

	«Намайг ч ингэж оршуулах биз» гэсэн булшны газрын хүйтэн тунгалаг агаар шиг цэвдэг зэвүүн бодол Самгины санаанд эргэлдсээр байжээ. Ногайцев бөөн бөөн хөлдүү шороо булшны нүх рүү их л алгуур хичээнгүйлэн хаяж байхад Орехова авхай ганцхан том шороо хийжээ. Дронов малгайгаа сугандаа хавчуулаад хармаандаа гараа хийгээд улаан нүдээр газар ширтэн зогсож байснаа Самгиныг тохойгоор нударч

	— За одоо явъя гэжээ. 

	Дронов бол Самгинаас илүү сайн хувцастай явсан тул оршуулах газраас гарахад арваад гуйлгачин өвгөн эмгэн түүнийг тойрон шавсанд Дронов

	― Цаашаа золигууд! гэж яаран чарганд суугаад, — Би гуйлгачин хүнийг үзэж чаддаггүй юм. Аж амьдралын хоншоор дээр гарсан үүнүүд! Аж амьдрал гэдэг чинь эдэнтэй эдэнгүй угаас муухай юм. Тийм үү? гэжээ.

	Самгин дуугарсангүй. Даарч бээрсэн морьд жавар сөрөн хурдлахад орчин тойрны юмс цөм өндөлзөн дэвхцэж, морьдын туурайгаар бөөн бөөн цас шидэгдэх ажгуу. Хүйтэн жавар хацар нүүрийг хорсгож, гаднын хүйтэн дотрын хүйтэнтэй нийлээд Самгины зоригийг мохоож байжээ. 

	Дронов Самгины тохой доогуур гараа шургуулж сугадаад

	— Варвара ганцаар уйдаж байна гэж их гомдол тавьдаг сан. Ер одоо цаг, ганцаардав гэж орилох явдал маяг болжээ. Харин Варварын гомдолдог бол маяг биш өвчин байсан юм гэж бувтнан ярьж явав.

	«Ганцаардал» гэдэг үг ч бас үе үеэрээ үсчин харайлгаж хүнийг чарганаас авч хаях гэж байсан шиг санагдаж байжээ. Самгин Дроновын мөрнөөс чанга түшээд явав.

	— Манайд очиж цай ууя гэж Дроновыг хэлэхэд Самгин тал өгөв.

	Тэр хоёр давхар байшингийн үүдэнд зогсож ширмэн шатаар гүйсээр хоёр давхарт гарав. Дронов түлхүүрээр хаалгыг нээж Самгиныг нэгэн дулаан харанхуй газар оруулж хувцсыг тайлалцаж

	— Зүүн гар тийш яваарай гээд харанхуй гудмаар алга болжээ.

	Самгин бээрсэн гараар нүдний шилийг авч арчих зуур ажвал, нэгэн бага шиг тасалгаа дотор зууван ширээ, диваан, гурван ширхэг том зөөлөн сандал тэргүүтэн тавьжээ. Ханын дагуу бөөрөлзгөнө жимсний өнгөтэй хэд хэдэн сандал өржээ. Номын шүүгээ, хөөрөгт хуур байна. Туурганд Францын Штукын «Нүгэл» зургийн том хуулбар өлгөжээ. Тэр зурагт гүжирмэг царайтай шалдан хүүхэн яндангийн хэртэй бүдүүн могойтой тэврэлдээд байхад тэр могой толгойгоо хүүхний мөрөн дээр тавьжээ. Хөөрөгт хуур хөгжмийн дээр Виктор Васнецовын «Баатрууд» гэдэг гэрэл зураг байна. Номын шүүгээний хажууд хүнд маягийн хөшиг татжээ. Гадагш харсан хоёр цонхоор улаан тоосгон өндөр хана туурга харагдана. Тасалгааны дотор учиргүй их үнэртэй ус хангинаж байхад «Энэ маань эхнэр авчээ» гэж Самгин бодов.

	Хөшигний зэс гархи шархийн эвгүй чимээ гарч, хөшиг ярагдаж нэг хүүхэн гар өргөсөөр гарч ирээд

	— Сайн байна уу? Миний нэр Тося. Та ийшээ... Ай золиг! гэж хөшигний зэс гархи хангинатал хөшгийг ярахад хөшигний оосор савж хүүхний хөхийг цохив.

	Самгин дан модон тавилга бүхий том өрөөнд оров. Өрөөний голын том ширээн дээр халуун тогоотой цай буцалж байв. Хоолны шүүгээний дэргэд бараан дээлтэй, торгон алчууртай атигар туранхай эмгэн бөгцгөнөж, шүүгээнээс шилтэй юм гаргаж байв. Адрын гурван цэнхэр гэрэл ширээ ба тасалгааг гэрэлтүүлнэ. Тося сайх эмгэний хажуугаар гарахдаа

	— Петровна гэж эмгэнийг цохих гэсэн шиг гар далайж, эрхий хуруугаар мөрөн дээгүүр заав. Эмгэн хоёр гартаа шилтэй юм барьсаар тэргүүнээ өндийлгөхийг үзвэл шувуу шиг шовх хамартай, мөн шувууны нүд адил дугариг хар нүдтэй эмгэн байв.

	— Та суугтун. Их хүйтэн байна уу?

	
— Их хүйтэн байна.

	— Нанчид өргөгтүн.

	... Тосягийн дуу нам.Тэрээр тоомсоргүй юм шиг, залхуутай ч юм шиг аажуухан ярина. Тося тэвхгэр цэх биедээ үнсэн саарал өнгөтэй гялгар дан дээл өмсөж, өтгөн хар гэзгээ чихийг бүрхүүлэн самнаж зассан нь мэлзгэр духыг улам тод эвгүй болгожээ. Ер түүний зүс царай сонин ажээ. Хөмсөг нэн өтгөн, нүд хар бөгөөд дүрэлгэр том, сормуус аньсага нь будмал, хамар шулуун, шовх, бас эвгүй хянгандуу агаад бяцхан уруул ам нь хэтэрхий тод будагтай.

	«Жигтэй эв хав муутай бөгөөд гунигтай царайтай хүүхэн байна. Лав гутранги үзэл баримталдаг биз. Леонид Андреевыг их тахидаг биз. Насаар бол гуч, гучин тавтай орчим бололтой» гэж Самгин боджээ. Тасалгааны дотор дулаан, мөнөөхөн оршуулах газар байсныг аажмаар мартагнуулна. Самгин ер түүнийг даруй мартахыг хүсэхээс гадна буудалдаа очихгүй сэн гэж ихэд бодож байжээ. Очвол энэ л элдвийн муу бодолд улам их автуузай гэж эмээх ажээ. Нам гүм тасалгааны дотор Тосягийн дуу гарах бөгөөд Самгиныг үзтэл биедээ татахыг хичээн ядахдаа манай цонх хоосон дүлий хана тийш харсан юм гэх зэргээр элдвийн юм ярьж, гомдол тавих бүлгээ.

	― Леонид Андреевын «Хана» зохиолыг санагдуулдаг уу? гэж Самгиныг асуухад

	— Үгүй, би Андреевын зохиолд дургүй юм гэж хатуу дарс бүхий хундага өргөж, — Би дандаа Гончаров, Тургенев, Писемский зэрэг хууччуулын зохиолыг уншдаг гэв.

	— Достоевскийн... гэж Самгины нэмж хэлэхэд

	— Би түүний зохиолд бас дургүй юм гэж туйлын энгүүн хэлэхийг үзээд «Энэ лав жижиг түшмэлийн гурав дахь охин, гимназийн сургуулийг дутуу хаясан биз» гэж Самгин бодоод

	— Горькийн зохиол ямар вэ? гэв.

	— Заримдаа зүгээр, сонин байдаг юм. Гэвч бас л их хашхичаа бичдэг. Бодвол уур хилэнтэй биз. Харин эмэгтэй хүнийг бичиж чаддаггүй юм. Дурлалтай боловч яаж хайрлахаа мэддэггүй. Нөгөө Иван яаж орхив, би хараад ирье гэжээ.

	Тосягийн гулгах мэт ялдамхан алхаж одохыг хараад сайхан биетэй хүүхэн, Дронов үүнийг яаж дөнгөв гэж Самгин боджээ.

	Минут хэртэй болоод инээмсэглэсээр буцаж ирэв. Гэвч түүний инээвхийлэхийг үзвэл ам арай том, хөмсөг арай дээр, нүд арай бүлтгэр болсноос ондоо юм үгүй. Тийм нүдийг усгал нүд гэж нэрлэх нь бий боловч Тосягийнх бол дэндүү гялгар, төмөр гялалзаж байсан шиг ажээ гэж Самгин бодов.

	— Нөгөөх маань унтжээ. Хувцсаа солих гэж байгаад диваан дээр унаж муур шиг унтжээ. Таныг эс хүндэтгэв гэж та бүү бодоорой. Урьд шөнөжин хөзөр тоглож өглөө арван цагт согтуу ирсэн юм. Тэгээд унтах гэснээ таныг санаж, зочид буудал, эмнэлэг рүү утасдаж байгаад оршуулах газар явсан юм.

	— Санаа бүү зов, би одоохон явна гэж Самгиныг хэлэхэд Тося огт тэвдсэн шинжгүй ширээнээ сууж

	— Таныг явуулахгүй, жаахан суу л даа. Танилцъя. Хэн хэн маань таалагдаж болно. Иван бол таныг ихэд хүндэтгэж, их тоодог шүү. Хүн хөдөөлүүлсний дараа эхний цагт ганцаар байна гэдэг танд бэрх болно гэжээ.

	«Эхний цаг» гэнэ ээ!

	— Таныг эхнэрээсээ аль хэдийн салсан гэж Иван надад ярьсан. Гэвч хүн үхэж байхад ямар зугаатай байх вэ гэж хэсэг дуугүй болсноо, — Хэрэггүй юмны төлөө хэрэггүй юм бодоод яах вэ? Тийм биз дээ гэв.

	— Тийм дээ.

	— Үг яриа үүсгэхийн тул би өөрийн намтраас ярья. Би бутач хүн байгаа юм. Өнчин хүүхдийг асрах газар өсөж, хийдэд сууж алтан саа хатгаж сурсан юм. (Нэг зураач хүнтэй гурван жил танилцав. Нүцгэн биеийнхээ зураг зуруулдаг байв. Гэтэл намайг зохиолч хүн салгаж авсан юм. Нэг жил тойрон болоод би хаяж) талх боовны худалдагч хийж байгаад энэ Ивантай танилцсан юм даа. Нэг их дээгүүр жиргэж чадаагүй шувуухай байгаа биз. Одоо надтай юу гэж ярихыгаа та өөрөө мэд дээ гэв.

	— Баахан бэрхтэй амьдарч явжээ.

	— Үгүй тийм биш, жаргалтай цаг байсан шүү. Зураач бол их гүндүүгүй сайн хүн байсан. Одоо бүр нэрд гарчээ. Харин нөгөө зохиолч бол биеэ тоосон, их атаач жудаггүй муу хүн байв. Гэвч бас л нэрд гарсан хүн дээ. Тэнгэр бурханд итгэдэг гунигт, уйтгарт хүмүүсийн тухай нэлээн аятай өгүүллэг бичдэг. Өөрөө бас шашин шүтдэг хүн болж маягладаг юм.

	«Энэ хэнийг хэлэв?» гэж Самгин бодож, асуух гээд амжсангүй. 

	Тося аяга арчиж байгаад сэнжийг хугалж гуулин сав руу чулуудаж

	— Энэ хувьсгал гэдэг хүнийг ер бусын юманд сургаж байна шүү. Хувьсгал хэдийгээр хүмүүсийг айлгасан боловч өдөр болгон ондоогоор бай гэж сургажээ. Харин одоо хүмүүс Столыпинд дүүжлүүлсээр байгаад амархан мохсон байна. Өвгөн Толстой «би дуугүй байж чадахгүй» гэж зарласан нь уг нь дуугүй байя гэж бодсон боловч арга буюу дуугарахад тэгэхдээ бүр хашхирахад хүргэсэн гэсэн үг юм... 

	— Энэ ч зөв болов уу даа... 

	— Буруу гэж үү? За яагаад вэ? Би юмыг тун бүдүүн ойлгодог хүн шүү.

	Самгин түүний яриаг чагнаж байхдаа энэ эхнэртэй яаж харилцах вэ? Түүний энэ, тийм ч үнэн биш бололтой намтрыг юу гэж үзэх вэ? Юунд түүнийгээ ярив? Зочныг зугаацуулах хачин юм даа...» гэж бодож байжээ.

	Гэтэл Тося зочны сэтгэлийг улам татах гэж оролдон

	― Хүн өөрийнхөө үтэл ядмагийг мэдэх нь их гайтай юм. Тэгж мэдсэн хүн бусдын өмнө маяглаж эхэлдэг. Тэр нь инээдтэй биш, зовлонтой хүнд байдаг. Манай Ваня бол ерийн хүн, түүндээ ихэд гутран явах нь бий. Ямар нэг ер бусын, сэтгэлийг донсолгосон юм хийх гэж ямагт хүсдэг юм. Хурдан морины уралдаанд юм уу, хөзөрт сая саяар хожих, хааныг алах, Думийн байшинд бөмбөг хаях ч юм уу, ямар ч байсан хамаагүй. Хүн болгон ер бусын харагдах гэж хүсдэг болжээ. Бидний эмс бол уруул амаа будаж, оо энгэсэг тавьж, дэлэн хөх, хөл гуяа үзүүлж явна. Эрэгтэй та нар бол ер бусын байдлыг үг яриа, ном сониноос эрэх болдог шүү гэж ярив.

	Тийм үг дуулахад эвгүй байжээ. Тося эхнэр Самгиныг эгц ширтэх нь улам ч зовлонтой ба бүр ч аягүй үг ярих нь уу гэмээр санагдуулна. Гэтэл эхнэрийн үгний аяс гэнэт ондоо болж

	— Би таны өмнө яагаад ингэж бүжиглэж байна вэ? гэвэл даруй түргэн танилцахын тулд юм. Таныг үнэндээ ер бусын хүн гэж Иван ярьдаг. Таныг тухайн үедээ ухаантайн хувьд зовж явдаг хүн гэж ярьсан шиг санагдаж байна... гэжээ.

	— Тэр ч арай дэндүү... зулгуй үг биш үү.

	— Хэрэв зовж явдаг бол яагаад зулгуй байх бил ээ? 

	Самгин олон нийтийн тулд их юм хийж тийнхүү зовж явдаг тухайгаа хэд хэдэн баримтаар гаргаж хэлээд «Ямар хачин эхнэр вэ? Өвөрмөц нэгэн ухаантайн шинж байна шүү. Гэхдээ гүжир гэнэн зантай юм...» гэж боджээ.

	— Нийтийн төлөө гэдэг үгийг ухахад нэн бэрх юм. Миний найз багш эмэгтэй хөдөө тосгонд суудаг юм. Тэнд сахуу өвчин их, хүүхэд олноор үхэж байхад тарилга байдаггүй гэнэ ээ! Гэтэл энэ хотод овоолоостой байх юм.

	― Энэ бол санамсаргүй хэрэг. Хуваарилж чадахгүй байгаа юм... 

	«Тухайн үедээ ухаантай байх гэдэг зовлон» гэж давтан хэлэх гээд хэлсэнгүй.

	«Үнэхээр олон хүний хувь зохиол хүнд бэрх байдаг явдал чухам үүгээр тайлбарлагдана. Илт үнэний жин, утга бүхий санаа мартагдах бол жигтэй юм».

	Ер нь үнэртэн хүжис анхилсан дулаан, тохитой жижигхэн тасалгаанд нам жим суугаад сайхан авхайн уян зөөлөн дуу хоолойг чагнаж суухад үнэхээр аятай ажгуу. Энэ эхнэрийн нүүр царай арай хөдөлгөөнтэй, хархан нүдний харц арай зөөлөн байсан бол бүр ч аятайхан хөөрхөн эхнэр байх байжээ. Гар хуруу нь хүртэл сайхан, эвтэйхэн юм.

	«Чихрийн цаас боосоор эвлэгхэн хөдөлж сурсан биз» гэж Самгин бодно. Бас, би Дроновтой арай шударга бус харилцдаг шүү гэж бодов. Самгин тэднийд их л удаан сууж, тэр эхнэрийн өөрийн тухай, хүмүүсийн тухай, ном зохиолын тухай, хэрэг явдлын тухай хачин илэн далангүй ярьж, боргилхон дүгнэхийг чагнан суужээ.

	— Манайхаар ирж байгаарай. Манайд янз янзын улс цугладаг юм. Сонин хүн бий. Ер хүнийг өөрийн тухай ярихад нь саад хийхгүй бол хүн болгон сонин шүү гэж Тося Самгины гарыг халуун гараараа чанга атгаж

	— Бид одоо хэзээ ёзооны танил болов шив гэжээ.

	— Би ч бас тэгж бодож байна гэж Самгин бараг үнэнээсээ хэлжээ.

	Тэр үдэш Самгин энэ эхнэрийн тухай бодсоор байв. Гэвч заримдаа Варварын бараан шөвгөр царай харагдах ба нүдээ тас аниад инээмсэглэсэн мэт уруулаа мурийлгаад байхад уруулын өрөөсөн булангаар алтан бүрхүүлтэй ганц үүдэн шүд бас гурван эвгүй шүд цухуйж байсан нь нүднээ илхэн харагдах ажгуу. Бас зузаан цасаар хучигдсан мөнөөхөн эзгүй оршуулах газар, овгор шар шороо, сая малтсан нүхний ам дээр зогсож байсан хоёр эм нүднээ харагдсаар байжээ.

	«Ганцаар хэцүү байна» гэж гомдоллож байсан гэнэ ээ. Варвара бол өөрийн үедээ ухаан бядуухан эхнэр юм. Харин Тося ямар вэ? Дронов тэрүүнд боломжийн аж амжирлагаас ондоо юу өгч чаддаг вэ? гэж Варварын тухай бодно.

	Варварыг оршуулахад оролцсон гэж маргааш Дроновт очиж тал өгье гэж бодож байтал Дронов өөрөө ороод иржээ.

	— Уучлаарай Клим Иванович, өчигдөр би гахай шиг болчихжээ. Хөзөр тоглож долоон мянга гурван зуун рубль хожсондоо баярлаад архи уучихсан юм. Би ч хөзөрт азтай юм аа гэжээ.

	— Миний бодвол хүүхний талаар бас азтай яваа биш үү? гэж Самгин найрсгаар асуув.

	Дронов зөөлөн сандал нужигнатал чанга суугаад

	— Манай Тося хөөрхөн байна уу? Тун хөөрхөн шүү. Энийг маань нэг бяцхан большевик дөнгөөд байгаа юм. Тэр нь мэнгэр ханиадтай, мөд элэнцдээ явах болсон мөртөө тун дөш хүн. Чи энд түр ирэв үү, бүр суухаар ирэв үү? Би чамайг гэртээ урих гэж ирлээ. Чи энэ бөглүү нүхэнд ганцаар шовойж байх хэрэг байна уу?

	Дронов ер их бачуу тэвдүү явав. Эл учир Самгины таньдаг Дроновтой адилгүй юм шиг харагджээ. Бодвол нэг юм алдсан юм уу, олсон. Ер нь хожсон байдал илт. Өргөн хамартай хавтгай нүүр нь цатгалан тайван харагдах ба шанаа ч тийм их биш, хонгор шар нүд нь ч тийм их гүйлгэнэх нь эс үзэгдэж агаад гагцхүү алтан шүд нь онц тод гялалзана. Дронов сахлаа авчээ. Урьдынхыг бодвол улам ч яаруу бачуу ярих боловч тийм ч бүдүүлэг үг эс хэлнэ. Мөн аанай цай уухгүй, цагаан дарс ууна гээд

	— Чи намайг тийм ч талархан үздэггүйг би мэднэ шүү, нөхөр минь. Гэвч тэр хамаагүй... 

	— Талархлын тухай би ярьж чаддаггүй. Гэвч чи буруу ярьж байна. Чамайг хараад миний сэтгэл тун их хөдлөв гэж Самгин хэлэв.

	— Үүнийг ярихыг больё гэж Дронов гар сэгсрэн, — Үүний урьд уулзаад "би чамд итгэдэггүй" гэж би хэлсэн. Би бол үнэндээ итгэдэггүй, бусдын үгээр чиний ярьж байхад би итгэдэггүй юм. Би бол шонгоос уясан тугал шиг нэг газраа л эргэсээр байна гэж бүтэн аяга дарс ууж, уруул амаа яаран арчаад алчуураар дэвж

	— Би баян байж чадна аа. Одоо чинь Второвынхон, Баториныхан мэтийн тэнэг мулгуу эздийн зарц наймаачин байсан улс баяжаад байгаа шиг амархан баяжиж болохоор байна. Хувьсгал хийдгээ хийж, аж амьдралыг ёроолыг нь гартал сэгсэрч орхив. Одоо чинь сэтгэл цатгалан амар суух, өөрөөр хэлбэл ховдог шунахай улсыг тэжээх цаг болжээ. Гэтэл хүн болгоныг тэжээж хүч хүрэхгүй. Столыпин бол аль шилдгүүдийг тэжээхээр шийджээ. Би бол тэр хүмүүст нь багтах юм, яагаад гэвэл би ухаантай. Гэвч чамд юу гэж ч хэлэх юм дээ? Би бол юмыг мэдэх дуртай хүн, энэ л намайг хөөдөж байна. Би үүнээсээ болж сөнөж ч болно, ойлгож байна уу? Би баян болохыг хүсэхдээ олон үр хүүхэд төрүүлж, тэдэндээ олон саяын мөнгө зөөр үлдээх гэсэндээ биш юм. Баян хүний үр хүүхэд дүйрэн байдаг. Намайг захирдаг хүмүүсээс би дооргүй, тэднээс илүү ухаантай гэдгээ тэдэнд үзүүлэхийн тулд би баян болохыг хүснэ. Ер худалдаачид бол ухаантай хүмүүсийн хүчээр амьдарч явдгийг би мэднэ, сайн мэднэ. Тэд хүчтэн биш, тэдэнд зарагддаг улс хүчтэй байгаа юм. Би баян болоод хувьсгалд мөнгийг сая саяар өгнө. Савва Морозов мянгыг өгсөн бол Иван Дронов зуун мянгыг өгнө гэж ярьжээ.

	— Чи ч царж гарч байх шив гэж Самгин хэлэхдээ түүний яриаг маш сонирхож байв.

	— Царахгүй мөрөөдөхгүйгээр хүн амьд явж, аж төрж чадахгүй юм. Аж амьдрал төвхнөхгүй байна гэж мянган жил яриад амьдрал бол утгагүй юм гэдгээс ондоо олж тогтоосон юмгүй байгаа шүү. Үүнийг ухаантай хүн болгон мэднэ. Магадгүй, чиний мэтийн гоц, зэрэмдэг ухаантай хүмүүс... 

	— Найрсаг үг хэлсэнд баярлав гэж Самгин хэлэхдээ мушилзан, түүний үгийг анхааралтай чагнав.

	— Баярлах юм үгүй. Чи бол зэрэмдэг ухаантай хүн, би бүр хар багаас ингэж үздэг бил ээ. Гэвч Клим Иванович, сонсож бай... Баяжих хэрэгтэй гэж санагдаад байх болов. Заримдаа би жигтэйхэн балтгар баян хүн болоод явж байна гэж бодоход аягүй муухай байдаг. Би царай зүстэй байсан бол аль хэдийн хамгийн бузар амьтан болох байсан биз. Чи миний хэлсэн үгэнд итгэж байна уу?

	— Үл итгэх эрх надад байхгүй юм гэж Самгин үнэн сэтгэлээс хэлэв.

	— Тэгвэл хувьсгал одоо дууссан уу, аль эсхүл зөвхөн эхэлж байна уу? Чи хэлээд аль.

	Самгин шинэ хайрцагтай тамхи задалж яаралгүй нэгийг авч үзвэл учиргүй хатуу чихсэн тамхи байв. Түүнийг имэрч байтал хага үсэрчээ. Дахин нэгийг авч үзвэл норсон ажээ. Ер Петербургт тамхи хуурай явах нь үгүй. Самгин ингэж суухдаа Дроновын асуултыг яаж хариулах вэ? Дууссан гэх үү, үгүй гэх үү? Алиныг ч хэлсэн энэ хүн учир шалтгааныг асууна гэж бодно. Хувьсгал бол бодит явдлын хувьд дуусаад одоо зөвхөн дуртгалын хувьд хүний сэтгэлд хэвээр буй гэдгийг Самгин мэдэж байсан тул хувьсгалын хувь заяаны асуудлын талаар бодож үзээгүй явжээ. Дроновын энэ асуулт Кутузовтой үг ярьснаас илүү ихээр Самгины сэтгэлийг зовоожээ.

	«Яагаад тэр бил ээ?»

	Самгин тамхиа халуун тогооны бөөрөнд нааж хатаах зуур,

	— Чиний асуулт бол хэнтэй нийлэх вэ, цаашид яаж явах вэ? гэж чигээ олж авах гэсэн хүний асуулт байна гэж болгоомжтой хэлэв.

	— За тийм гэж Дронов дуу алдан сандал дээр өндөлзөж, — Энэ бол олон мянган хүний хувьд тулгарч буй асуудал мөн гэж нэмж хэлээд өрөөсөн мөрөө чичрүүлэн босож, хоёр гараар ширээ тулж, Самгин тийш бөхийж, нууц ярих гэсэн шиг сулхнаар,

	— Эзэдтэй нийлэх үү, эсхүл ажилчидтай нийлэх үү? гэдэг асуудлыг түргэн үтэр шийдэх явдал одоо олон мянган сэхээтний хоолойгоор татаад байгаа юм. Олон хүн уг асуудлыг тэнгэр бурхантай нийлэх үү, хүн төрөлхтөнтэй нийлэх үү? гэсэн ондоо асуулт болгож хувиргаад хэдийнээ шийджээ. Тэд юу гэж шийдсэн бэ гэвэл, тэнгэр бурхантай явахаар шийджээ. Хүн төрөлхтнийг нулимж хаяжээ. Тэнгэр бурхантай явах бол аятай бөгөөд хариуцлага хол гэж үзэж буй. Гэвч нөхөр минь энэ бол зальхай явдал, хуурамч зан гаргасантай адил юм гэж Дронов өөдөө болж, ширээ түлхэж гар далайн нударга зангидаж байгаад

	― Профессор Захарьин Ливадид, ордонд өвчтэй хааныг муу тасалгаанд байлгав гэж ордныхныг шал дэвсэж байгаад загнасан байна. Үүнийг би ойлгож байна! Ухаан, эрдэм хоёрын хүч гэдэг тэр юм... гэж чарлан хэлжээ.

	Түүнийг ингэж бархирахад Самгины сэтгэл амар болж, Дроновыг харж инээмсэглэн толгой дохиж байхдаа, «үгүй, энэ маань хуучин янзаараа шив...» гэж боджээ.

	Дронов хөлстэй дух, улаан хацраа арчиж суугаад дарснаас балгаж, сулхнаар, тэр ч байтугай гунигтай дуугаар ярьсан нь

	— Чи мушилзаж байна уу. Би ойлгож байна. Чи бол тэртээ дээр гэж толгойн дээгүүр зааж, — Гүн ухааны өндөрт гарчхаад сэтгэл дүүрэн яваа хүн. Гэтэл багынхаа явдлыг санана уу? Чамайг хүмүүс магтаж, намайг муулдаг байсан. Тэгэхэд би чамд атаархаж, тоглож наадахад чинь саад хийж, зоос мөнгө эрж явдаг байсныг санана уу? гэв.

	— Санаж байна. Тэгэхэд чи тун эвтэйхэн, айхтар хийдэг байсан шүү.

	Дронов санаа алдаж толгой сэгсрэн

	— Уулаас та нар сэхээтний гэр бүлийн хүүхэд болохоор надтай их... язгууртны маягаар харилцдаг байсан юм. Зүйрлэвэл Америк хүн хар арьстнуудтай харилцдаг шиг.

	— Арай хэтрүүлж байна биш үү.

	— Магадгүй. Гэвч багын явдал хэзээ ч мартагддаггүй.

	Дронов ийш тийш хараад Самгиныг харж

	— Клим Иванович, одоо чинь дарлагдан доромжлогдогсод асар олон болжээ. Асар олон, гэхдээ цөм өсөж байх юм. Бодвол Достоевскийн хэлснээр биш, Марксынхаар явж байх шиг байх юм. Тэгээд л цөм ухаантай болж байна... гэнэ.

	«Хувьсгал дуусаагүй гэж итгэсээр яваа хүн байна» гэж Самгин бодов.

	— Саявтар би Лопатин гэдэг хүний «Тахал» гэгч роман уншив. Тэр ном дөнгөж сая гарчээ. Хүн төрөлхтөн тэнэг, амьдрал гунигтай юм. Нүднээ үл үзэгдэх, ер бусын нууц юм бэлхнээ байхад тэнгэр, чөтгөр хоёртой байвал амьдрал сая сонин болно гэж тэр номын дотор өгүүлжээ. Суут ухаант эрдэмтэд, тэдний нээлт бүтээл бол хүний дүрслэн бодох ба оюун сэтгэлийг алж устган, юм бүхнийг мэддэг, учрыг ойлгодог гэж боддог биеэ өргөсөн хүмүүсийн омгийг бий болгоно гэж нотолжээ. Тэр номын дотор юу гардаг вэ? гэвэл царай муутай суут ухаантай нэг эрдэмтэн Москвад тахлын нян тархаажээ. Энэ санааг түүнд нэг согтуу оюутан итгүүлэн хэлсэн байна. Москва хот хөл хориотой болж, бараг сөнөж байх юм. Гэтэл тахлын хиймэл нян тараасныг санамсаргүй олж мэдээд нөгөө эрдэмтнийг барьж ална. Нөхөр минь, олиггүй улс ийм л ном бичдэг байна шүү гэж Дроновыг ярихад Самгин

	— Тиймэрхүү муусайн новш маш олноор хэвлэгдэх болов гэж аядав.

	— Новш гэнэ ээ? Новш ч арай биш шүү. Яагаад гэвэл тэдгээрийг олон мянган хүн уншиж байгаа юм. Би бол ирээдүйд номын худалдааны эзэн болох учраас бараагаа судлах ёстой. Тэгээд үргэлжилсэн зохиол, яруу найраг, шүүмжлэлийн талаар гарсан ном, ер хүний сэтгэл санааг ил гаргаж чалчсан бүхнийг үзэж явдаг болов. Би чинь номын мэдлэгтний тоонд ороод яваа, Сытин намайг харж мэджээ.

	Дронов ингэж ярихдаа нэг гартаа хоосон шилэн аяга барьж, нөгөө гараар цайвар шар үсээ илж байгаад биеэ өргөсөн хүний дуугаар ярина. Бас хоёр өвдөг нь шатаар өгсөж явсан шиг ээлжлэн өргөгдөж байна.

	— Одоо чинь Иван Карамазовын тавьсан муу ёрын асуудлууд л мөнхийн үнэн цэцэн гэж юу байдгийг гаргажээ гэж үзэх болсон байна. Тэдгээр асуудлыг шийдвэрлэх нь ёс зүйн юм уу, учир зүйн хэвийн хэмжээнд хүрч чадахгүй, тэгэхлээр жаргалд хүрч болохгүй гэж Иванов-Сэцэн нотолж байгаа юм. Жаргалд гэсэн үгийг сайн бодоорой! «Идеализмын асуудал» гэдэг ном уншсан уу? Тэр номд Булгаков хүн төрөлхтөн хүнээс ямар ялгаатай вэ? гэж асуулт тавиад нэг хүний амьдрал утгагүй бол хүн төрөлхтний аж амьдрал ч бас утгагүй дээ гэж хариулсан байдаг. Сайн хэлсэн байгаа биз?

	— Би сүүлийн хэдэн жил ном бага уншив гэж Самгин хэлэв.

	— Леонид Андреев, Сологуб, Лев Шестов, Булгаков, Мережковский, Брюсов тэднийг дагаад нэрд гараагүй олон арван зохиолчид амьдрал бол утгагүй юм гэж нотлон буй. Тэгэхдээ яаж нотолж буй гэж санана? гээд Дронов өврөөс тэмдэглэлийн дэвтэр гаргаж, мушилзан инээж нүдээ бүлтийлгээд баярласан шиг дуугаар

	— Хүн төрөлхтөн бол сая сая заваан гидра (амьтан) юм гэж Иванов-Сэцэн хэлж байхад, Мережковский «Хүмүүс ихэнхдээ хэзээ ч арван есдүгээр зууны Оросын хүн шиг ийм өчүүхэн бага байгаагүй» гэж нотолж байна. Гэтэл Шестовын хэлэх нь: «Нэг хүний эмгэнэлт явдал бол амьд явахын учрыг сэтгэхүйн хүчээр ухаарах ганц зам мөн» гэжээ гэж дэвтрээ алгадаж өвөртлөөд аяганд үлдсэн архийг балгаж

	— Би иймэрхүү мэргэн үг зуун тавиадыг хуулж авав. Нэг үнээ бүтэн зуун жил саагаад гарсан цөцгий нь энэ дээ. Би «Бид зуун жилд юунд хүрэв?» гэсэн асуултын тэмдэгтэй нэг ном хэвлүүлэх санаатай байна. Дэндүү их ярьчихав уу? Уучлаарай... гэжээ.

	Клим Самгин одоо үг хэлэх цаг болов гэж бодоод

	— Чиний ярьдаг бүхэн цөм нэг талыг барьжээ. Гэтэл бас ондоо үзэгдэл бий шүү гэж сургамжлах мэт ярьж эхэлтэл Дронов бужгар хурган малгайгаар сэгсрэн, түүний үгийг тасалж 

	— Чехов хоёр гурван зуун жилийн дараа юм бүхэн амар сайхан болно гэдэг бил үү? Тэр ч яах вэ, өрөвч нимгэн сэтгэлтэйнх юм. Горький ямар вэ? Горькийд гүн ухаан байхгүй, одоо чинь зохиолчдоос гүн ухаан их гаргахыг шаардах болов. Горькийг юу ч болоогүй байхад гадаадад оргож гарсан их зальтай амьтан гэж ярилцах нь бий. Идеализм реализм энэ хоёр үзлийн ширүүн тэмцлээс зугтааж явсан гэдэг юм. Клим Иванович чи орой манайхаар очмоор юм. Манайх ямагт олон хүнтэй байдаг, өнөө орой ч ирцгээнэ. Чи энд ганцаар юу хийж суух юм, аан? гэв.

	— Би очихыг бодъё гэж Самгиныг хэлэхэд Дронов пальтогоо өмсөөд гутлын дугтуй шаахайгаа өмсөх гэж шал дэвслэн байхдаа

	— Энэ бүх цуугианыг Марксын үзэлтнүүд дэгдээжээ. Тэд чинь хүн бүхнийг айдаг болгож байна. Онц хүйтэн салхи үлээж байхад хүн болгон нимгэн хөнгөн хувцастай явсан шиг санагдах болов. Би ч ялгаагүй. Би бол тарган цатгалан хүн атал даарах вий гэж бас санаа зовдог болжээ. За орой очоорой гээд гарч оджээ.

	Самгины сэтгэл дундуур хоцров. Дроновыг хурц цэцэн үгтэй, юмны утгыг лав бодож чаддаг болжээ гэж зөвшөөрөн хүлээнэ гэдэг түүнд тун ч аягүй байв.

	«Дроновын тэр чадвар бол осолтой чадвар юм. Гэвч харш үзлийн хүчнээс хамгаалахад ямар нэг хэмжээгээр хэрэгтэй юм. Дронов юуг хүлээн зөвшөөрч, юуг үгүйсгэж байгааг ойлгоход бэрх. Бас яагаад нэгийг зөвшөөрч байсан атал нөгөөг үгүйсгэнэ вэ? Тэднийд ямар улс цугладаг вэ? Нөгөө сэжигтэй эхнэр тэдний дэргэд ямаршуу янзтай байдаг вэ? гэж Самгин бодно.

	Түүнээс гадна орчин цагийн утга зохиолд түүний үзсэн амссан зүйл ихэд гардаг болсныг мэдэхдээ Самгины дотор бүр ч аягүй болж байв. Тэр бүхнийг эмхэлж гаргах талаар Самгин ямагт хожигдох ажгуу.

	«Би ном бага уншиж, уншивч анхааралгүй уншиж буй ажээ. Би ер ямагт ганцаар, хоорондоо ярьж суух болов» гэж тэр бээр өөрийгөө хатуу зэмлэн бодов.

	Би ер хүнтэй бага уулзаж байгаа ажээ гэж бодохдоо орой Дроновынд очихоор шийджээ.

	Тэднийд үдэш очвол Дронов гэртээ байсангүй. Тося зочдын өрөөнд өргөн диваан дээр хэвтэж байв. Өдөн цагаан дэрэн дээгүүр өтгөн хар гэзэг үс нь бөөн саглайна.

	— Яасан сайн юм гэж мөрөндөө хүртэл нүцгэн гараа Самгин өөд сарвайхад нь суганы нь үс ил харагдана.

	— Та уучлаарай! Халуун усанд орж хөлрөөд гэзэг үсээ хатааж байна. Энэ хүн бол миний сайн нөхөр, багш Евгений Васильевич Юрин гэв.

	Арьсан бүрээстэй том сандал дотор шигдэн суусан хүний туранхай өвдөг ёрдойн харагдав.

	— Уучлаарай би босоод яах вэ гэж нөгөө хүн гараа сарвайсанд Самгин түүний хуурай урт хуруунуудыг болгоомжтой атгаж харвал, сандлын түшлэгт нааж орхисон мэт халзавтар толгойтой, адар өөд харсан ясархаг бор нүүртэй, Самгины адил эрүүндээ сахал ургуулсан хүн байв. Түүний мэлзэн духны дор онц хурц нүд гялалзана.

	— Энэ диваан дээр суугтун гэж Тося зай тавьж, — Евгений Васильевич их сонин юм ярьж байна гэв.

	— Одоо болох биш үү? гэж Юрин ханиалгаж, төмөр тагтай хөх сав дотор нулимав. Юриныг ханиалгаж байхад Тося Самгиныг амжин илж

	— Та ирсэн нь их сайн боллоо... Женя яриарай... гэв.

	— Тэгэхлээр миний бодоход ноцтой хөгжим чагнах их дуртай ажилчид бол амьдралын бүх асуудал, ялангуяа нийгмийн эдийн засгийн бодлогын асуудлын талаар их ухамтгай улс байжээ.

	Юрин ингэж ярихдаа мэнгэр ханиадтай хүний турьгүй сулхан дуу гаргана. Аманд нь хиймэл бололтой онц жигд цагаан шүд бүдэг гялалзана. Тасалгааны дотор дулаан байтал тоонолжин хээтэй торгон алчуураар хүзүүгээ ороожээ.

	Тося бол бухар газрын ногоон торгон халаад нөмөрч, хар оймс өмсжээ. Ганц дан цамц дээр халаад өмссөн учраас биеийн хэлбэр илт мэдэгдэж байгаа ажээ гэж Самгин бодов.

	Хөмсгөө атируулаад юм бодож хэвтсэн Тосягийн нүүрийг харахдаа, «тун хоосон буцахгүй байрын хүүхэн байна. Задгай гэзэгтэй царай бие хөөрхөн ямар нэг зурагтай адилхан санагдана. Татвар эм юм уу, боол шивэгчний нэг ийм хөрөг байдаг» гэж Самгин бодов.

	— Ажилчин ангийн дотор янз бүрийн авьяас билигтэй хүн маш олон атал тэд дэмий үрэгдэж байна. Жишээлбэл... гэж Юрины ярьж байтал Орехова авхай, бас нэг турлиах шувуутай туйлын адилхан бараан царайтай, дунд зэргийн нуруутай хүүхэн хоёр орж ирэв. Цаадах нь ойрхон ойрхон дэвхэрч Тосягийн хажууд очоод үнсэж

	— Миний үзэсгэлэнт ээж гэх нь бүр ч шувуутай адилхан харагджээ. Хэнхдэг рүүгээ цохиулсан мэт гэнэт өндийж цэх зогсоод жигтэй муухай, бахираа чанга дуугаар

	— Юрин та энд байгаа юм уу? Яагаад? Крым явах яасан бэ? Байзнаарай энэ чинь амиа хорлохтой адил болж байна! Тося яагаад энэ вэ? гэж орилно.

	Тося нөгөө хүүхний үнссэн газрыг хэнэг ч үгүй арчиж орхиод бараан хөлөө буулгаж гарч одохдоо, 

	— Самгин та Плотникова, Марфа Николаевна нартай танилцагтун. Би хувцсаа өмсөөд ирье гэжээ.

	Орехова авхай Самгинтай томоотой мэндэлж, өрөвдсөн мэт хараад гар барьж, Юриныг босоход түшиж авав. Өндөр бөгтөр Юрин үг хэлсэн ч үгүй хөөрөгт хуур тийш очив. Түүний дал мөр, тохой, өвдөг нь ёрдойж харагдана.

	— Вырубова ордны хавьд улам их нөлөөтэй болж байна даа. Хааны хатан хүртэл түүнд ухаангүй сайн болж, хоорондоо бүр ингэдэг болсон гэнэ гэж Плотникова нөгөө Орехова авхайд яаран чихэнд нь юм шивгэнээд, — Тэр чинь хааны хатан шүү дээ! Гэтэл Вырубова бол бас их хүдэр том биетэй Сибирийн энгүүн нэг тариачин эртэй амраг болсон байжээ. Тэр амрагийнхаа зургийг Евангелийн судар дотор хадгалдаг гэнэ. Евангелийн сударт шүү. Юу болж байна! гэжээ.

	— Энэ юу ч биш, би бүр сонин юм ярина... 

	— Юу гэнэ ээ... 

	— Тосяг орж ирэхээр ярья.

	Юрин хөөрөгт хуураар жавхлантай атал гунигтай аялгуу дарна. Хоёр авхай дуугүй болж дэргэд нь суув. Орехова толгойгоо ивээлтэй дохиж, уруулаа хөдөлгөн, өвдгөө илнэ. Плотникова хамартаа оо тавьж, шувууны нүд адил дугариг нүдээр хөгжимчний араас харж

	— Ингэж хөгжимдөх биед нь муу байх ёстой. Бодвол шашны дуу биз? гэж аяархан ярина.

	Тося орж ирэв. Ханцуйгүй цэнхэр дан дээл өмсөж, гэзгээ бүдүүн гэгч сүлжээд энгэр лүүгээ унжуулж, хүзүүндээ сувд зүүсэн нь Маковскийн «Тайжийн хурим» зургийн дүртэй адил болжээ.

	— Сайхан хөгжимдөж байгаа биз? гэж Самгинаас асуухад Самгин толгой дохижээ. Самгин бол хөөрөгт хуур хөгжимд дургүй бөгөөд энэ удаа хариугүй үхэх болсон нэг хүн дэвхрэх гэсэн шиг гар хөлөө хөдөлгөж, хөгжмийн гунигт бүдүүн дуу гаргаж байхыг харахад бүр ч аягүй байжээ.

	— Даанч тамир тэнхээгүй болжээ. Зун манайхыг зусланд байхад ялангуяа төгөлдөр хуур гайхалтай сайхан дарж байсан юм гэж Тося аяархан ярина.

	— Танд ханцуйгүй дээл сайхан зохиж байна гэж Самгиныг хэлэхэд,

	— Тийм ээ, зохидог юм гэж Тося толгой дохиж, гэзэгний үзүүрийг эвлэгхэн сүлжих зуур, — Би ханцуйгүй дээлд дуртай юм. Биед зохистой байдаг гэв. 

	Тося дуугүй болов. Юриныг хөгжимдөж байхад,

	— Думбадзе бөмбөгөнд шархадсан гэдэг үнэн шүү!

	— Үгүй, худлаа.

	— Үнэн үнэн, малгайны саравч тасраад бас... 

	— Яагаа ч үгүй юм аа, гэх нөгөө хоёр авхай сэмхэн маргаж байжээ.

	— Таны нэр Татьяна юу? гэж Самгин асуув.

	— Уг нь Таися юм гэж онц аяархан өгүүлэн Самгины гараас тамхийг шүүрэн авч, — Гэвч Тося гэхэд би залуу болсон мэт санагддаг юм. Би хорин тав хэдийнээ хүрсэн хүн гэж тамхиа асаагаад Юрины араас харж

	— Догшин сүртэй аялгуу шүү! Энэ хүн Бетховен, Бах нарын зохиолоос дандаа тиймийг хөгжимдөх дуртай юм. Их сайн хүн атал одоо өвчин тусаж үхэх болжээ гэв.

	Самгин түүнийг харвал хөмсгөө айхтар зангидаад уруулаа хазлан, уйлах гэж байх шиг болжээ. 

	— Юриныг та хэдийнээс таних уу? гэж Самгин яаран асуув. 

	Тося уран цагариг утаа гаргаж үлээгээд гунигтай дуугаар

	— Танилцаад найман жил болж байна. Цахилгаан мэдээний бичээч байгаад хийл хөгжим сурчээ. Их ухаантай, эелдэг сайн хүн юм. Дараа нь баривчлагдаж есөн сар шоронд сууж Аркангельскт цөлөгдсөн юм. Тэр ч байтугай би очиж эргэх гэж байтал тэндээс оргож Доод Новогородод дахин баригдаж, бүр таван онд суллагдсан юм аа. Зургаан оны адгаар дахин баригдаж хойтон хавар нь өвчтэй болж, эцэг нь хөөцөлдөж байж тавиулсан юм. Ваня бас ялгаагүй. Ах нь төмрийн дархан байгаад усан цэрэгт орж Свеаборгед алагдсан юм. Харин эцэг нь замын мастер байгаад сүүлдээ газар шорооны ажлын гэрээлэгч болсон юм. Их баян хүн байтал энэ жил нас баржээ. Женя оршуулахад нь ч очсонгүй. Түүний өвийг залгамжлахаар энд дуудагдаж ирсэн атал уг хэргийг зориуд хойшлуулж үхэхийгээ хүлээгээд байгаа юм гэж ярив.

	«Өөрийн тухай юунд ингэж яаран ярина вэ? гэж Самгин хардан бодов.

	Хөөрөгт хуурын уйтгартай орилоон дунд Тосягийн шивгэнэн ярихыг сонсоход хэцүү байжээ. Түүний яриа хөгжмийн ая нийлээд ямар нэг уйтгартай шог зохиол шиг санагдах ажгуу. Ашгүй Юрин хөгжимдөхийг больж бөгтөр нуруугаа тэнийлгэж

	— Энэ бол Эсхилын «Эвменида» гэдэг эмгэнэлт жүжигт зориулан Мейерберын зохиосон хөгжим. Үүнийг энэ авдар шиг хөгжмөөр олигтой дарж болохгүй, тэгээд ч бас би заримыг мартжээ. Цай өгөх сөн болов уу? гэхэд Самгин сая амарсан мэт санаа алджээ.

	— Өгье өгье гэнгүүт Тося босон одов.

	Зэвтэй төмрийн өнгөт зузаан ноосон плать өмссөн Орехова авхай эр хүн шиг овор том харагдах агаад Плотникова авхайн дал мөрөн дээр гараа тавиад ямар нэг яс тоншиж байх адил чимээ гаргаж байгаад

	— «Кафе де Пари» гэдэг гуанзанд Их мацгийн гурав дахь долоо хоногийн пүрэвт Борис Владимирович гүнтэн оройн хоолоор нэг аальгүй хүүхэнтэй өнгө өнгийн туузан дор нуугдаад сууж байхад цаад аальгүй нь гахайн дүрстэй бумбаа чихэнд нь уяж орхисон гэнэ. Эрхэм ээ, та бод л доо, тэр чинь хаант гүрний төлөөний хүн шүү дээ! Оросыг ингэж л доромжилж байгаа юм даа. Үүнийг Москвагийн хотын тэргүүлэгч Рейнбот ярьж байгаа хэрэг шүү! гэж бухимдан ярьж байв.

	— Муухай юм. Алексей гүнтний амраг Балетта Цусимаас дээгүүр үнэ хүрэх болсон гэж ярилцах болов гэж Плотникова шивгэнэнэ.

	— Тэгээд та юу бодно? Бүр тэгсэн гээч!

	Юрин Тосяг сугадаж

	— Эвменидүүд гэдэг бол энэ Мария Ивановна шиг сүртэй догшин эх дагинас юм шүү дээ гэж тайлбарлан ярихад Орехова

	— Юу гэнэ ээ?! Над шиг хэн бэ? гэж айсан эм тахиа шиг гогтнож байв.

	Үүдний өрөөнөөс Ногайцев сахлаа арчсаар гарч ирэв. Түүний эелдэг нүд очоор гялалзаж байв. Хойноос нь урт хар дээлийг чанга товчилсон, жигтэй цэх шулуун, хавтгай цээжтэй, урт үстэй хүн мөн орж ирэв. Ногайцев өврөөс бичиг гаргаж далбалзуулан

	— Онц сонин мэдээ гэж зарлав.

	— Би ч бас сонинтой доо гэж Орехова авхай яаран бархирна.

	— Танд ямар сонин юм байна?

	— Үгүй, эхлээд та ярь.

	― Яагаад би ярих бил ээ? Тэргүүн байранд хатагтай нар байдаг шүү.

	— Үгүй, энэ удаа тийм биш.

	Сайх хоёрыг маргаж байхад урт дээлт тонгойсон ч үгүй Тосягийн гарыг татаж удаан үнсээд хөлөө тэгш өнцөгт адил нугалан, Самгины дэргэд суугаад бяцхан гар сарвайж

	— Антон Краснов гэжээ.

	Самгин түүний гарыг барихдаа чанга гартай болов уу гэж бодтол ясгүй зөөлөн мах адил байхад гайхжээ.

	Дронов бужгар шар үстэй хүүхэлдэй адил хөөрхөн царайтай, жижигхэн богдгор хүүхэн түрсээр орж ирэв. Мөнөөхөн хоёрыг маргаж байхыг чагнаад өврөөс тэмдэглэлийн дэвтэр гаргаж, яагаад ч юм Самгин тийш нүд ирмээд

	— Анхаараарай гэж бархирав.

	Чингээд умзадыг дуурайн хоолой шахаж

	— «Аяа, Орос улсын жигшигдэн гэмшсэн Иуда болбоос гэж уншихад Ногайцев

	— Миний сонин энэ дээ! Таных? гэж Ореховаас асуув. Цаадах нь:

	— Минийх ч энэ гэж урамгүй толгой дохив. Дронов

	— Анхаараарай! гээд, — Иуда болбоос ариун, эрхэм ёс бүхнийг сэтгэлээр дарж, өөрийгөө омголон яргачин адил бардам ухаан, завхарсан оюун билгийн хуурай мөчирт өлгөөд тархи ясандаа хүртэл ялзарч, ёс суртал шашны жигшүүрт гутамшгаа манай үеийн сэхээтний нийгмийн бүхий л аж амьдралд халдаавай. Сайхан бүхнээ алдсан бузар амьтан чи шуналт завхарсан оюун билгийнхээ хороор эх орныхоо золгүй, ухаан бядуу олон хүнийг хордуулж, үүрдийн сөнөлд хүргэвэй» гэж уншив.

	Дроновыг ингэж уншиж байхад Орехова; Ногайцев хоёр тэмдэглэн бичсэнээ тулгаж, Дроновыг уншиж бармагц Ногайцев

	— Энэ бол Толстойн тухай хамба лам Гермогены бичсэн өгүүлэл юм. Мэдэж байна уу? Ямар вэ дээ? гэж яаран өгүүлэв. 

	Краснов дал мөрөө хавчиж

	— Шал харанхуй бүдүүлэг юм. Ёс суртал шашны гутамшгаар гэж бичсэн байхыг та нар бодож үз л дээ. Шашны номд тийм үгийн холбоос хэрэглэж болдог юм уу? гэв.

	Шар үст авхай бужгар үсээ зоримог сэгсрээд эвлэршгүй удаан маргахад бэлхэн янзтайгаар

	— Тэрс ном байвал яах вэ? гэв.

	— Энэ үг хэрэв тэрс ном юм бол шашин суртахуун гэж нэрлэж яаж болох вэ? Шал бүдүүлэг юм.

	Хүмүүс цуугилдаж хамбын үгийг жигшиж байгаагаа бие биедээ хичээнгүйлэн илрүүлнэ. Краснов цайны халбагаар ширээ тогшиж, чимээ намдахад ханиалгаад

	— Номгүй хамбын бүдүүлэг үг биднийг доромжлон, бидний сэтгэлийг бухимдуулах ёсгүй. Лев Толстой бол ёс суртахуун-нийгмийн гүн гүнзгий утга санааны үзэгдэл, хараахан зөв, бодит үнэлэлт олоогүй байгаа үзэгдэл юм. Үүнийг сэтгэгч хүмүүсийн олонх нь хүлээмээр үзэгдэл мөн гэв.

	Ногайцев, сайх эмс түүний үгийг чагнаж сурсан бололтой, номхноор цай ууж суухдаа аяга халбага ч дуугаргахгүй гэж хичээх нь үзэгдэнэ. Юрин сандлын түшлэгээ налаад адар өөд ширтэнэ. Гагцхүү Дронов Тосятай зэрэгцэж суугаад

	— Би маргааш Москва явах болов. Чи явах уу? гэнэ.

	— Үгүй, би явахгүй гэж Тося намуухан гол руу чулуу шидсэн адил нэлээн чанга өгүүлжээ.

	— «Толстой бол сэтгэгч, ёсч хүн мөн» гэж Преображенский бичсэн жижигхэн атал жинтэй товхимлын дотор хүний тухай арван нэгэн тодорхойлолт, хүндтэй алдартай зохиолчийн номлолыг оруулжээ гэж Краснов яриад зүүрмэглэсэн мэг нүдээ анив. Самгин хялайн харж, «Энэ хүний бүх бие гар шигээ зөөлөн нялцгар учраас бариу хувцас өмсөж биеэ чанга шулуун авч явдаг биз» гэж болжээ.

	Краснов хар цэмбэн дээл, өндөр цардмал заамтай цамц өмссөн тул хацрын бор арьс тод ялгаран харагдах бөгөөд хацрын сахал үс гялайж, үзүүр нь унжжээ. Уруулын сахал, эрүүний сахал нийлээд жижигхэн гадас адил харагдах тул хамаг нүүр ам нь доошоо урсаж байсан шиг жигтэй үзэгдэх бүлгээ. Дээд зовхи унжиж нүд эс харагдах ба хамар хэтэрхий унжуу зохисгүй үзэгдэх ажгуу.

	— Байгалийг шүтэгч, тэнгэрийг эс шүтэгч, тэнгэр бол ертөнцийг бүтээсэн гэдэг үзлийг шүтэгч хүн, мөн манай үеийн агуу сэтгэгч орос Ренан, Штраусын үүргийг гүйцэтгэн зориуд худал ярьж явдаг хүн, учир шалтгааны хөөрхийлөлтэй ухаантай гэх мэт маш олон юм. Тэр ч байтугай хар амины ёсыг номлогч хүн гэж байна. Тэр номлолд буян санах ч байна, ашиг хөөцөлдөх ч байна. Социалист хандлага ч байна, коммунист хандлага ч байна. Энэ сүүлчийн хандлагыг Гусев, Козлов, Юрий Николаев нарын зэрэг эрхэм сэтгэгч, эрдэмтэд онц ихээр тулгаж байгаа ажээ гэж Краснов тоочин ярихад Юрин

	— Цөм шал дэмий юм гэж ичгүүргүй эвшээлгэж, — Тэр хоосон үг ч шал дэмий гэж нэмж хэлэв.

	— Цай уух уу? гэж Тося хайхрамжгүй дуугарна.

	Тэд бие биеийн ярьсныг сонсохгүй цөм зэрэг зэрэг ярих бөгөөд тэр уйтгартай яриан дундуур шургах гэхдээ тэр уйтгартай яриагаа үгээр зэрэг зэрэг булахыг хүсэх ажгуу.

	— Гермогены үгийг зөв бичиж авсан гэж би итгэхгүй байна... гэж шар үстийг хэлэхэд,

	— Зөв бичсэн, зөв гэж Орехова авхай газар дэвсэж байгаад бархирна.

	Плотникова аягатай цайгаа барьж зогсоод Красновт

	— Замбараагүй үзэлт коммунистыг та мартав уу? Тэр чинь энэ талаар хамгийн дээр нь юм гэнэ.

	— Үгүй, та хэтэрхий эрс байна. Тэр чинь бидний талд юм уу, бидний эсрэг юм уу гэдгийг урьдаар ойлгох хэрэгтэй шүү дээ гэж Ногайцев Юриныг эелдгээр ятгана.

	— Бидний гэж хэний вэ?

	Дронов сав суулга хангинуулан шүүгээнээс лонхтой юм, тавагтай идээ гаргаж ширээнээ өрж байв. Тося Самгиныг харж инээмсэглэн

	— Эд дандаа ингэж маргадаг улс. Та маргах дургүй юу? гэжээ.

	— Дургүй гэхэд хүүхэн зөвшөөрч толгой дохиод

	— Тэр сайн. Харин Женя бие муутай мөртөө маргах дуртай юм.

	Ширээний дээгүүр цэнхэр утаа суунаглажээ.

	Дронов Самгинд хандаж

	— Би маргааш Москва явлаа. Захих юм бий юу? Та өөрөө маргааш явах юм уу? Тэгвэл хамт явжээ! гэнэ.

	— Эсэргүүцэх хэрэгтэй гэж шар толгойтын бархирахад Плотникова,

	— Гермогены хэлсэн үгийг Европ руу явуулах... санал гаргана.

	Ноганцев зүрхний тус харж

	— Эрхэм ээ, Гүн ухаантан, зохиолчид ер олон хүн зохиодог болжээ. Гоголь оросын гурвалсан морьдоос айхдаа юу гэж бархирч байсан бил ээ? Чи хаашаа тэмүүлнэ вэ? гэх зэргээр бархирч байв. Гэтэл түүний үед ямар ч гурвалсан морь гэж байсангүй. Бас хэн ч хаашаа ч тэмүүлж байсангүй. Харин гагцхүү Петрашевчууд л декабристуудыг давтахыг хүсэж байжээ. Гэтэл декабристууд гэдэг хэн бэ? Таныхаар бол феодалууд шүү дээ. Эндээ гэхэд тэд чинь хошин жүжигчид юм гэж ятган ярихад

	— Та нар цөм хошин жүжигчид... гэж Юрин бархирчээ.

	— Тийм дээ, таныхаар бол хүн юм уу, бузар амьтад юм уу, тэнэг хүмүүс юм гэж Ногайцев номхноор өгүүлэв. Гэвч шар нүдэнд нь гэнэт ногоон гал гялбалзан, шанааны нь сахал өрвийгөөд иржээ. Гэтэл Дронов лонхтой архины дээр шилэн аяга хөмрүүлэн углаж хангир жингэр дуугаргасаар ирж, Ногайцевыг сугадаад

	— Явъя, явъя гэж зочдын өрөөнд оров. Тэнд мөнөөхөн шар толгойт эхнэр, Орехова авхай дөрвүүл суугаад хөзөр наадаж эхлэв. Краснов сормуусаа буулгаж нүдээ таглаад толгой ганхуулан Тосяд

	— Хонгор Таисья Романовна минь, цаг үеийн хөвгүүд, номын хөвгүүд гэж байдаг. Нэг дэх нь амьд мэнд шиг байгаасай гэж санаа тавьдаг, нөгөөдөх нь юмны дотоод эрлээр гийгүүлэгдэн нүдэнд үл үзэгдэх орныг эрмэлзэнэ... гэж ярьж байхад Тося улаан архи аягалах зуур

	— Манайд сонин улс цугладаг шүү? гэхэд Самгин 

	— Их сонин улс байна гэжээ. Юрин шилэн аяга тийш сарвайж амандаа үглэнэ.

	— За яав? Дюпрелийн номыг уншив уу? гэж Красновын асуухад Тося хөмсөг зангидаж

	— Оролдож байна. Ойлгоход хүнд юм гэв.

	— Тэр чинь «агийн ёсны гүн ухаан» уу? гэж Юрин асуугаад хариу хүлээлгүйгээр, — Тося, тэр шал дэмий юм битгий унш гэв.

	— Яагаад дэмий гэдгийг нотлоод орхи л доо гэж Красновын өгүүлэхэд Тося

	— Та хоёр битгий маргаж үзээч. Антон Петрович та нөгөө хатан хааны тухай яривал дээр гэв.

	Краснов номхноор толгой дохиж, алгаар духаа арчаад

	— Шведийн хатан хаан Ульрика-Элеонора хөдөө шилтгээндээ нас бараад авсанд хэвтэж байж. Үдийн үед Стюкгольмаас түүний найз гүнгийн хатан Стенбок-Фермор иржээ. Харуулын захирал түүнийг хатан хааны шарилын дэргэд хүргэж дээ. Тэгсэн чинь гүнгийн хатан тэндээс огт гарч ирэхгүй байхад харуулын захирал, офицерууд хаалгыг нээж үзвэл юу харсан гэж бодно!

	Зочдын өрөөнийхөн цуугилдаж "— Бунд! — Дөрвөлжин!" гэж орилолдож байжээ.

	Харсан чинь хатан хаан нөгөө гүнгийн хатныг тэврээд авсандаа сууж байж гэнэ. Харуулынхан айгаад үүдийг хаажээ. Гүнгийн хатан Стенбок бас аюултай өвчтэй гэдгийг мэдэж дээ. Тэгээд шилтгээн рүү элч явуулсанд гүнгийн хатан нөгөө үхсэн хатан хааныг тэврээд байхад хүмүүс харснаас тэр дороо нас барсан юм байжээ.

	— Мэдээжийн хэрэг! Харуул нь шал согтуу байж л дээ! гэж Юрин хэлэв.

	Краснов энэ үлгэрийг ярихдаа үг ярихад бэрх байсан мэт амьсгаадаж байгаад сулхнаар ярьж байжээ. Тэр нь итгэмээр атал маш аягүй сонстож байсны учир Самгин эгдүүцэж дал мөрөө хавчиж суув. «Красновын гар тийм ч улцгар биш бололтой» гэж бас бодов.

	Үнэхээр түүний гар жигтэй. Хоёр гар нь мөрнөөсөө аваад хурууныхаа үзүүрийг хүртэл ясгүй юм шиг үргэлж могой адил уяхнаа хөдөлж байх нь үзэгдэнэ. Түүний хоёр гар сохор таамгаар хөдөлж байх шиг харагдах атал аягатай дарс, нарийн боов боорцог, цайны халбага аль барих гэсэн юмаа яг чимхэж байх ажгуу. Красновын гарын нь хөдөлгөөн уг үлгэрийн талаар улам эвгүй сэтгэгдэл төрүүлэх бүлгээ. Юриныг үг хэлэхэд Краснов огт анзаарсангүй, аягатай архиа зайлж дотор нь галын гэрэл хэрхэн наадахыг ширтэн сууснаа арайхийн дуу гарч

	— Тэр явдлын тухай протокол бичиж, үзсэн хүн болгоноор гарын үсэг зуруулсан байна. Манайд 1815 онд «Түүх, тоо бүртгэл» сэтгүүлд нийглэгдсэн юм гэж ярив.

	— Тийм дэмий юм хэвлэдэг газар байдгаа гэж Юрин үглэж, дарснаасаа балгахад Тося мушилзан инээж

	— Би ийм юм сонсох их дуртай юм. Унших дургүй мөртөө чагнах болбол хэзээ ч бэлэн. Би айх дуртай юм. Хамаг арьсан доогуур хүйт оргих аятайхан байдаг. За ондоо юм яриач гэв.

	— Ярья ярья гэж Краснов зөвшөөрнө. Гуравгүйгээр гэж Орехова авхай ууртай бархирах сонсогдоно.

	— Гил харын хатнаар юунд гарсан бэ?! гэж Ногайцев зэмлэж байна.

	— 1831 онд польшчуудын бослогыг дарахад оролцсон Иван Пращев гэгч офицер Иван Середа гэдэг хөтөчтэй юм байжээ. Хөтөч нь айхтар шархтаад манай гэрийнхэнд аравтын гурван дэвсгэр явуулж үзээрэй гэж гуйжээ. Дарга зөвшөөрч явуулна аа, чиний үнэнч зүтгэсний тулд илүүг ч явуулна. «Харин чи миний яг үхэх өдөр нөгөө ертөнцөөс босож ирээрэй» гэжээ. «Мэдлээ, эрхэм төрөлтөн!» гээд цэрэг хөтөч үхжээ.

	— Надад аравтын хөзөр ирлээ! гэж Дронов баярлан дуу алдана.

	— Гучин жилийн дараа Пращев эхнэр, охинтойгоо, бас охины болзоот хархүүтэй хамт шөнө цэцэрлэгтээ сууж байтал гэнэт нохой хуцаж хажуугийн бут руу давхихад Пращев хойноос нь очиж үзвэл хөтөч Середа бутан дотор ёслоод зогсож байжээ. «За, Середа, миний үхэх өдөр ирсэн үү?» гэсэнд цаадах нь «Тийм ээ, эрхэм төрөлтөн!» гэжээ.

	— Мундаг сахилгатай цэрэг юм! гэж Юрин хошигнон хэлсэн боловч Краснов түүнийг хайхарсангүй ярьсан нь

	— Пращев тэнгэрт мөргөж нүгэл хилэнцээ наманчлаад бас захиа занаагаа хийгээд маргааш өглөө болтол тогоочийн эхнэр давхин ирж хөлийн дор сөгдөн унахад хойноос нь тогооч хутга барьсаар давхин ирээд эхнэрээ бүлэх гээд Пращевын гэдэс рүү бүлж орхижээ. Ингээд Пращев даруй нас баржээ.

	— Амьд явна гэдэг хэцүү юм гэж Юрины хэлэхэд Тося

	— Энэ явдлыг дуулахад хэцүү болохоос амьд явахад хэцүү биш гээд аяга халбагаа хурааж эхлэв.

	— Энэ бол наадам биш, эрүүгийн гэмт хэрэг, урвалт мөн! гэж зочдын өрөөнөөс Ногайцевын дуу хадав. Дронов хөхөрч, шар толгойт эхнэр хахаж цацан инээж, Орехова авхай мөөрөх адил огцом дуу гарчээ.

	— Ноён Юрин та дандаа ёжлох юм аа. Би танд тэнэг дүйрэн харагдаад байна уу? гэж Красновын хэлэхэд Юрин

	— Таны онош бараг зөв боллоо шүү гэжээ.

	— Тэр дээ, та намайг доромжилж байна даа... 

	— Та зөв хэлэв гэж би бодож байна.

	— Та бараг гэхээ ч болив шив.

	Самгин нүүрээ үрчийлгээд, «Эд одоо хараалцах хэрэлдэх нь» гэж бодов.

	Үнэхээр Краснов дуугаа өндөр болгоод шүдний завсраар хий татаж байх шиг шуугих чимээ гарчээ.

	— Таны мэтийн эдгэршгүй өвчтөн хүн уг нь... 

	— Үхэх хэрэгтэй. Би үхнэ ээ, та жаахан хүлээ. Гэвч миний өвчин, үхэл, миний хувийн хэрэг бол гагцхүү миний хэрэг. Бусад хэнд ч хор болохгүй. Харин та бол хортой хүн... юм. Харин та эрдэмтэн хүн болохоороо залуучуудыг хордуулж, тэднийг хар лам болгож байна гэж Юрин бодож байснаа, ― Харин та надаас түрүүн, болбол өнөөдөр үхмээр юм гэж ёжтой өгүүлэв.

	— Тэгвэл ал л даа гэж Краснов хүзүү нь нугарахгүй болсон мэт тэргүүнээ арайхийн өргөв.

	— Даанч бяр чадал алга.

	Тося халуун тогоо барьсаар орж ирээд

	— Та нар юу болов? Галзуурав уу? Энэ... наадангаа зогсоовол таарна. Женя, уурлах гэдэг чиний эрүүл мэндэд муу шүү. Чи архи их ууж, бас тамхи татна гэв.

	Самгин нүдний шилийг засаж, Тосяг хараад гайхжээ. Тэр эхнэрийг тийм захирангуй чанга дуугаар ярьж чадна гэж бодсонгүй ажээ. Бүр гайхалтай нь тэд таг дуугүй болж, тэр ч байтугай Краснов

	— Уучлаарай... гэж дуугарчээ.

	— Үдийн хоолны цаг болов. Надтай ширээ засалцаж байвал дээр биз. Хөзөрчид өө! Та нар болж байна уу?

	Тося халуун тогоогоо хоолны ширээний хажууд ширээнээ тавиад амны алчуур өрж байх зуур Самгинд хандаж

	— Зарим нь хөзрөөр, зарим нь үгээр наадаад байх юм. Харин та гадаадаас ирсэн хүн адил таг дуугүй суух юм. Таны царайг үзвэл ерийн хүн атал бодвол их хүйтэн, түргэн ууртай, зөрүүд хүн биз? гэжээ.

	— Мэдэхгүй, би өөрийгөө одоо хүртэл таниагүй яваа хүн гэж Самгин санамсаргүй хэлэхдээ зөв үг хэлэв гэж боджээ.

	— Яг л гадаадын хүн шиг юм. Манай энд боовны үйлдвэрийнхэн цай ууж, чалчиж инээлдэж байхад хэдэн англи хүн аль нэг буланд суугаад жигшин харж байдаг.

	— Би тийм хүн биш.

	— Би англи хүнд дургүй юм. Бээжин нугас шиг... хачин амьтад! Хүүш хөзөрчид өө, та нар болж байна уу? гэж Тося бархирав.

	Хөзөрчдийг орж ирэхийг үзвэл зарим нь баяртай, зарим нь гунигтай харагдана. Дроновын царайд, мөн ихэмсэг авхай Ореховын нүдэнд баяр гялбаж байхад шар толгойт эхнэр дал мөрөө ууртай гэгч хөдөлгөж байв. Ногайцев хармаандаа гараа хийгээд адар өөд ширтэнэ. Тэд хоолон дээр маргасангүй, ширээнээ тавьсан цагаан загас, цацагт хяруулын махны амттайг гайхалдан, Милютины идээний баян мухлаг Ангийн гудамжны идээний дэлгүүрүүдээс доргүй гэлцэнэ. Ореховаас бусад нь Москвагийнхан янз бүрийн шимтэй хоол иддэг гэлцэнэ. Краснов Ногайцевын өөдөөс харж суугаад 

	— Хүний ухаан үргэлж нэмэгдсээр газрын шимийг ихээр амтлаад, улмаар зовлонгийн тоог нэмэгдүүлж байгаа юм. Энэ нь аж байдлын утга санааг гүнзгийрүүлэхэд хэрхэвч тус болохгүй гэж ярьж байв.

	— Үнэн буддын сургаалд аливаа амьтан бол зовлон юм. Гэвч хүслэнгээс зовлон үүснэ. Хүслэн ихдэхийн хэрээр зовлон улам бүр ихдээд үхэл бол хүний хувийн жаргалд хүрэх гэсэн эрмэлзэл нь хий хоосон юм гэдгийг хүмүүст итгүүлж буй.

	— Үхлийн тухай битгий ярьж үзээч гэж Тося ширүүхэн өгүүлэхэд Дронов дэмжиж

	— Би бас эсэргүүцнэ. Чөтгөр ав! гэв.

	— Үхэл бол хүн бүрийн хувийн хэрэг гэж Женя зөв хэлэв.

	— Үхэл хэдий хүний хувийн хэрэг боловч гэж Ногайцев яриа үүсгэх гэтэл Тося аягүй муухай харсанд тэр ярианыхаа аялгууг даруй ондоо болгож, — Эсерүүдийн ажил бүтэмжгүй болов гэсэн цуурхал явж байгаа гэнэ шүү гэв.

	— Толгойд нь уу? гэж Юрин асуухад Дронов түүний ёгт санааг эс ойлгосон буюу ойлгохыг эс хүссэн бололтой.

	— Намын дотор, төвд нь. Ерөөс цуурхал бол шинэ юм биш гэнэ.

	— Энэ сүүлчийн баривчилга бол өдөөн хатгалга юм шив... 

	Царыцин хотын самуун этгээд болох Илиодор гэлэн Распутины дуудлагаар Петербургт ирсэнд Вырубова хааны хатанд танилцуулжээ гэж Краснов ярихад Дронов

	— Гэлэн гэдэг чинь эмсийн хувьд утсан цагаан загаснаас ч амттай даа гэв.

	— Пээ, Ваня минь! гэж Тося санаа алдав.

	Красновын хэрхэн хоол идэж, уяхан гараар аль шимтэй бүхнийг хэрхэн итгэл төгс олж барьж байхыг Самгин ажиглаад «Энэ хүн үргэлж цатгалан явдаг биз» гэж боджээ.

	Шар толгойт эхнэр бужгар үсээ сэгсрээд хангинасан дуугаар,

	— Манай оронд ямар олон аймшигтай үйл явдал болно вэ! гэж амьсгаадан, дугариг ногоон нүдээ бүлтийлгэж, царайгаа улам хүүхэлдэйн янзтай болгож, — Урьд ч дандаа ийм байв. Энэ юу болж төгсөхийг би мэдэхгүй болов. Дандаа л шинэ шинэ үйл явдал болж байхад сэхээтэн хүн болгон тэр бүхнийг бодож үзэх хэрэгтэй. Тариачны үймээн, оюутны үймээн, аллага хядлага, Японы дайн, аллага хядлага, нэг сарын 9-ний хэрэг явдал, хувьсгал, Улсын дум, бас л аллага хядлага, ийм олон хэрэг явдал гарлаа. Сүүлдээ гадаа гудамжаар явахад ч аймаар болжээ. Би ухаанаа олохыг болив. Энэ явдал юугаар төгсдөг бол? гэж үглэнэ. 

	Юрин мушилзан инээж Тосяд шивгэнэсэнд цаадах нь хуруугаар занаж

	— Хэрэггүй! Битгий маяглаад бай гэлээ.

	Хүмүүс цөм дуугүй болов. Энэ эхнэр ёжлон ярив гэж бодтол царайг үзвэл нүдний нулимс гүйлгэнэн, уруул нь чичирч байжээ.

	«Тося согтжээ» гэж Самгин бодов. 

	Шар толгойт эхнэрийн сэтгэл улам догдолж

	— Францад, Англид сэхээтнүүд хэрэв улс төрийн бодлогод оролцохгүй гэвэл оролцохгүй байж болдог. Бид бол заавал оролцох ёстой юм. Манайд болж буй хэрэг явдал бүхний талаар бид цөм бодох үүрэгтэй болж байна. Яагаад тийм үүрэгтэй юм бэ? гэж үл мэдэг өмөлзөж байхад Орехова авхай дал мөрийг илж

	— Анна Захаровна, ингэж битгий бухимд. Биед муу шүү гэж үнэн сэтгэлээс аргадна. Анна Захаровна жижигхэн алчуур гаргаж нулимсаа арчаад

	— Би эмх журамтай, амгалан байхыг хүснэ гэж уцаарлан бархирчээ. Самгин тэр эхнэрийг аягүй харж, «үнэтэй цэнтэй санаа бодлыг ямар бүдүүлэг гуйвуулдаг амьтан бэ?» гэж боджээ.

	— Хортой юмнаас зайлж, буянт үйлийг бүтээх бол бидний дур юм. Лев Толстойн замбараагүй санаа бодлын дотор Христосын ёсны нэг зөв санаа бий. Юу гэвэл, өөрөөсөө, энэ ертөнцийн балар хар хэрэг явдал бүхнээс зайлж, анжис бариад хувь зохиолоороо газар хагал! Тэгвэл биднийг тэжээгч тариачид номхноор дагах болно гэж сургажээ гэж Краснов эвлэрүүлэх аялгуугаар ярина.

	Түүний үгийг хэн ч сонссонгүй, Орехова авхай, шар толгойт эхнэр ширээнээс босож Тосятай гар барив. Ногайцев ч босов. Дронов Самгинд хандаж

	— Одоо тарах шив дээ гэжээ.

	Самгин тэндээс гараад хэдий хурц боловч ариун агаар амьсгалан, сарны зөөлөн гэгээнээр харьж явахдаа дотроо инээд хүрч явжээ. Түүний сэтгэл тэнэгэр байв. Урьд Хрисанф бугайнд Анфимьевнын хийсэн махтай бялуу идэж хуралдан суудаг байсан хүмүүсээс эхлээд ер Москвагийн бослого хүртэл харсан бүхнээ дурсан санав. Хүмүүс маргааны сэдэв, эрх ашиг шал ондоо болж, урьд ярьдаггүй байсныг ил ярьдаг болсныг дурдан санав.

	«Эд бол ондоо хүмүүс юм гэж бодтол бас, ― Гэхдээ ямар ч талаасаа сонин улс байна. Юугаараа сонин бэ? Өдөр тутмын аж амьдрал ойр байдгаараа юу?» гэж боджээ.

	Самгин энэ асуудлын шийдвэрийг олоогүй боловч энэ хүмүүсийн дунд өөрийгөө хамгийн ухаантай гэж бодоход аятайхан байжээ. Харин гагцхүү саяын тэнэг шар хүүхэлдэйн голын хийтэй мэт зан байдал аягүй санагдах тул «Ямар тэнэг амьтан бэ!» гэж боджээ.

	Ер нь Самгин биеэ чагнан үзвэл урьд хэзээ ч ийм сэтгэл сэргэлэн, итгэл дүүрэн байгаагүй шиг санагджээ. Тэр нь гол нь биеэ өмөөрөх сэтгэл байв. Өөрийн үнэлэлтийг бууруулан чадах зарим хурц ёворгон асуулт өөртөө тавьж байсан нь тэр бүрий үгүй.

	Харин энэ удаа «Миний сэтгэл яагаад сэргэлэн байна? Хөрөнгө зөөр өвлөж, өөрийн эрхтэй хүн болсных гэж үү?» Гэвч хэдий хэрийн өмч өвлөхөө мэдээгүй тул «түр зуур өөрийн эрхтэй болов гэж тэр үү?» хэмээн бас боджээ. Харин энэ асуудлын шийдийг олох гэж бодсонгүй. Яагаад гэвэл, магадгүй Тося хүүхэн, дан дээлийн дороос түхийх түүний цээж бодогдсоноос байж болох юм. Эр эмийн явдлын талаар ихэд туршлагатай Самгины насны эрэгтэй эмэгтэйчүүд бусадтай хавьтах гэж дурлахаасаа биеийг нь ихэд сонирхдог болдог. Эл учир тэр юм уу, энэ түүнтэй юм уу, үүнтэй юугаараа адилгүй вэ гэж мэдэх сэн гэж ихэд хорхойтох нь бий. Тиймэрхүү үед зарим хүнд шунан дурлахын адил хэрцгий догшин санаа бодол орж ирдэг болой. Гэвч дон Жуан Мессалины сонирхлыг эс хангаж чадахын адил Мессалина дон Жуаны сонирхлыг лав удаан хангаж чадахгүй байсан биз. Тося бол дур булаамаар хөөрхөн, бас амархан зөвшөөрдөг хүүхэн болов уу гэж Самгин бодно. Тося хэрэв нүцгэн байвал Мариныг шалдан байхыг нэг удаа харсантай адилхан байх болов уу гэж Самгин дотроо бодно. Марина бол түүний бодол санаанаас хараахан эс ховхрох агаад түүний амьдралын нэг үлэмж гунигт үе болж үлдсэн бил ээ. Мариныг бодож шөнө нойр хулжих явдал бишгүйдээ байжээ. Самгин заримдаа тиймэрхүү эвгүй сэтгэгдлээ мартагнуулахын тул Парисаас худалдан авсан номоо унших болсон тул мөнөөхөн үргүй жижиг сажиг бодол саналаа хялбархан мартдаг байв.

	Маргааш нь Самгины сэтгэл мөн нэгэн адил сэргэлэн, Дронов хийгээд түүний танилуудын талаар их л ивээлтэй. Гадаа цасан шуурга хуйлран эргэлдэж, исгэрэх улих чимээ гарах агаад цонхны шилэнд цас шавна. Цасан шуурганы цагаан манан дотроос үл хөдлөх бүдүүн морьтой, бавгар хар сахалтай хаан нэгэн үе үзэгдэж, нэгэн үе алга болж байв. Хаан замаа алдаад хаашаа явахыг мэдэхгүй болсон шиг мориныхоо амыг татаад байна. Самгин тамхи татаж, явж сууж хэвтэж байхдаа шатар тавьж байсан шиг танил хүмүүсээ өрөөд аль нь хоорондоо адилхан бэ гэж олохыг хичээх бүлгээ. Эхлээд сонирхол багатай, өөртөө аягүй үзэгдэх хэсэг хүнийг хажуу тийш болгов. Энэ нь тодорхой нэг өгүүлбэрт багтах хүмүүс байв. Тэднийг Кутузов толгойлжээ. Тэдний хэн нь ч аль нэг талаар юм хэлж чадна гэж урьдаас мэдэж болно.

	«Дүүрсэн хүмүүс цааш өсөж чадахгүй. Тэднийг Самгин социализмын сүмийн хар лам нар гэж нэрлэжээ. Социализмыг хөрөнгөтнүүд зохиож гаргасан бөгөөд социализм бол христосын маягийн уран сэтгэмжит гуйлгачин хүмүүсийн үүсгэсэн зүйл гэдгийг тэд мартжээ. Тэд бол ангийн тэмцэл ерөөс бий болохгүй пролетарийн диктатур, элдэв мунхаг харанхуйг номлогчид мөн. Би бол германчуудын тэр социализмыг үгүйсгэхгүй. Германы социализм бол хөрөнгөтний соёлыг алхам ахиулан чадах зүй ёсны юм. Германы социализмыг түүхийн үүднээс ойлгож болно. Гэтэл манайд ямар янзтай байна? Разин, Пугачев мэтийн хүмүүс газар тариаланг түймэрдэж болох оронд, Москвагийн бослого гардаг оронд... Шал ухаангүй юм. Огт алдах юмгүй, нэр хүнд хөөцөлдөгчдийн балмад явдал...»

	Самгин ингэж эрс тод бодож чадсанаа өөрийгөө үнэхээр гайхжээ. Тэр хэзээ ч ингэж бодож байсангүй. Түүнээсээ сэтгэл сэргэж өөдөө өндийж толинд харвал нойтон үс нь хатаж гялайгаад хэдэн шингэн шармигар юм болжээ. Сойзоор самнаж хөөргөж сэгсийлгэвч «Удахгүй халзан болох нь!» гэж арга буюу бодоход хүрчээ.

	Тэгж бодоход тун аягүй байжээ.

	Сойз оо барьсан хэвээр нөгөө гараар санчгийн буурал үсийг илж, хоёр нэг минут юу ч бодож саналгүй толинд нүүрээ ажиглан харваас нэлээд чухал ухаантай хүний царай байдал илэрчээ. Хатангир боловч гонзгой царай нь чөлөөтэй сэтгэхээс айдаггүй, юмыг чөлөөтэйгөөр бодоход хүчээр саад хийх гэж оролдогсдыг үзэн яддаг хүний царай харагдах ажгуу.

	«Сэхээтэн! гэж өөрийгөө хүндлэн нэрлээд, түүхийн шинэ хүчин, утга, чигээ хараахан бүрэн ухаж чадаагүй тийм хүчин юм» гэж бодолд унасан үсээ сойзноос самаар самнаж аваад бөөрөнхийлж тамхины үнсний сав дотор хийж, шаржигнатал шатааж орхиод санаа алдав. Цагаа дэмий барсандаа баахан сэтгэл гуньж, мөнөөхөн таних хүмүүсээ зан байдлын ижил шинжээр нь дахин сэтгэлдээ өрж эхлэв. Дроновыг Митрофановтай зэрэгцүүлэн тавиад Тагильскийг нийлүүлж, бодоод Макаровыг аваачиж нийлүүлтэл тусгүй санагджээ.

	«Тэдэнтэй Лютовыг нийлүүлэх, бас Бердниковыг нийлэх хэрэгтэй. Мал шиг Бердников эдэнтэй нийлэхгүй яах вэ».

	Самгины энэ наадамд овор хүнд биетэй Бердников орж ирсэн нь баавгайн үлгэрийг санагдуулна. Эрт урьд цагт үхсэн морины гавлын ясан дотор олон жижигхэн хулгана найртай сайнаар аж төрдөг байжээ. Гэтэл баавгай ирж, «Гавал дотор ямар амьтан байна?» гэж асуухад сайх хулганууд бид байна гэсэнд баавгай, «Би тэгвэл тануусыг няц дарна» гээд гавлын дээр сууж хамаг амьтныг няц дарсан юм санжээ.

	Бердниковын ичгүүргүйгээр чалчиж байсан аягүй үгс санагдаж Самгины тэрхүү наадам тоглоомыг будилуулж, сонирхолгүй болгожээ. Мөнөөхөн Самгины сэтгэлдээ өрж наадаж байсан хүмүүс ч үг яриа, бодол саналын хувьд олон талаар адил агаад гагцхүү тэд чухам ямар санаатай улс болох нь тодгүй байна.

	«Макаров Тагильский мэтийн хүмүүс өөрсдийгөө юугаар өргөх гэж оролдоно вэ? Тэд юу хүснэ? Лютов эсерүүдэд яагаад мөнгө туслав? Түүний аж төрөхөд хаант засаг ямар садаа болов?»

	Цонхоор харвал цасан манан дотор цагдаагийн дүрэмт малгайтай, бавгар сахалтай хааны морьтой бараан дүрс харагдах агаад энэ нь омголон морины хөлд могой ороолгоод Сенатын талбайгаар хатируулан яваа нөгөө хаантай адил зүйл түүнд юу ч алга ажгуу.

	Самгин цонхноос холдож, диваан дээр хэвтээд эмсийн тухай, Тося, Маринаг бодов. Үдэш болоход вагоны тасалгаанд суугаад бие сэтгэл амарч, Иван Матвеевич Дроновын үг дэлгэхийг сонсон явав. Дронов лонхтой архи өвдөгний завсар хавчуулан, өрөөсөн гартаа цагаан дарс бүхий шилэн аяга бариад нөгөө гараар хацар эрүүнийхээ ширүүн сахлын ормыг илж суухад галт тэрэгний дугуйн хангинах чимээ дотор ширүүн сахал үрэх чимээ тод дуулдаж байх шиг Самгинд санагдаж байжээ. Дроновын шанаархаг нүүр үрчийж, аанай нүдээ гүйлгэнүүлэн цонхоор харж явахад гадаа харанхуйн дотор оч гал гялбалзан, Самгины нүүр дээр, шилэн аяга дээр тусаж байв. 

	Дроновын ярих нь

	— Юм гэдэг сонин. Би бол тэнэг явахгүй юм сан гэж бодно. Гэтэл аж амьдрал гэдэг хөгширч, үрчийгээд бас салгалж чичрээд нэг юманд яараад байх шиг санагдана. За яах вэ, аж үйлдвэр, худалдааны талаар энэ зүйтэй юм. Гуйлгачдыг боловсруул, тэгэхгүй өөрсдөө гуйлгачин болно гэж Марксын үзэлтнүүд сургаад байна. Гэтэл гуйлгачин байдал, манай үндэсний гар үйлдвэр ч гэж аягүй, бардам зан нэмэгдэх гэдэг ямар ч тус болохгүй байна. Тэгвэл «Хүн гэдэг үг бардан дуулдах болжээ». Хүн өөрснөө бардам байх гэдэг болсон байна шүү гэнэ.

	Дронов аягатай архиа эрүү, энгэр лүүгээ асган цутган ганц мөсөн хөнтөрч орхиод аягаа ширээнээ тавьж зангиагаа султгаж

	— Нөхөр минь, би сэхээтэн болсондоо санаа ихэд зовж байна. Ямар боловч би бол сэхээтэн хүн юм. Гэтэл сэхээтнүүд эрс гүнзгий салж, идеалистууд, агийнхан, буддынхан иогийн ёсыг судлах болов. «Шашин суртахууны мэдээ» хэвлэдэг болов. Блаватск, Анна Безантыг дурсан санах болов... Урьд Калуг хошуунд Калугийн сургаал гэдгээс өөр юу ч байсангүй, гэтэл одоо хүн болгон далдын хүчинд шүтэх ёсыг шүтэх болжээ. Хувьсгалаас хойш тийм болсон шиг байгаа юм... гэв.

	— Энэ хөдөлгөөн бүр хувьсгалаас өмнө эхэлсэн юм гэж Самгин сануулан хэлэхэд,

	— Урьдчилан сэргийлэх тарилга хийсэн хэрэг үү? гэж Дронов асуугаад лонхтой архиа дивааны буланд хямгатай тавив.

	— Тийм байж болох юм.

	— Тэгэхлээр хэн нэгэн хүн ямар нэг юмыг урьдаас мэдсэн болж байна уу? Үүнийг хэн захирч байна вэ?

	Самгин мушилзаж дал мөрөө хавчив.

	— Бодит үзэлтэй зохиолчид юмыг муугаар бодох болжээ гэж Дронов үглэж нойтон зангиагаа өвдөг дээр тавьж илж, сэгсрээд, — Саяхан чиний тухай би нэг үг дуулав. Хүний сэтгэлийн гүнд нэвтрэн орж бусдын сэтгэлийг татаж чадах орос хүний зан чанар чамд байхгүй гэж ярьж байна. Үүнийг Тагильский, Антон Никифоров... ярив гэжээ.

	— Би түүнийг муу танина гэж Самгин яаран өгүүлэв.

	— Миний бодвол чамайг зөв дүгнэсэн шиг байгаа юм гэж Дронов гомдсон мэт хүйтнээр дуугараад, — Чи бол бусдыг сайнаар үздэггүй, тэр ч байтугай ярвайж зэвүүцдэг шиг байгаа юм... гэв.

	— Энэ худлаа. Тэр бид хоёр бие биеийг муу танина. Харин чи танилцаад удаж байна уу? гэж Самгин эрс дуугарав.

	— Танилцаад хоёр жил болж байна. Морины уралдаан дээр анх танилцсан юм сан. Тэр маань мөнгө цаасаа гээсэн юм уу, алдсан юм уу. Надаас мөнгө зээлж аваад мурийнд тавьж ихийг хожсон юм. Талыг нь надад өгөхөд би авсангүй, харин тэр моринд нь тавьж би түүнээс гурав дахин илүү ихийг хожсон юм аа. Тэгээд бага сага балгаж танилцсан юм.

	— Тэр ер юун хүн юм бэ? гэж Самгин хянамгай асуув.

	— Түүнийг хэн мэдэх бил ээ гэж Дронов бодлого тавьж байснаа, — Дотоод яаманд юм уу, магадгүй, нууц цагдаагийн газар албан хаадаг юм. Гэхдээ тагнуулч биш шиг байгаа юм. Их ухаантай хүн юм. Ямагт уйтгартай явна. Хэн нэгэнд амраг сэтгэлтэй болоод тэр нь бүтээгүй юм шиг байтал чухам юуны төлөө уйтгарлан явдгийг мэдэхгүй. Тосяг эргүүлдэг боловч айхтар шазруун ярьдаг болохоор цаадах нь үзэж чаддаггүй юм. Ер нь содон хүн. Тийм төгс биш хүнд би дуртай юм. Хүн төгс болохоороо хүнээ байдаг гэв. «Энэ намайг хэлж байна» гэж Самгин бодоод,

	― Чиний эхнэр сайхан эхнэр... гэв.

	— Хүн болгон сайшаадаг гэж Дронов нүүрээ үрчийлгээд, — Гэхдээ эхнэр ч гэж дээ. Гэрийн ажилд зарц шивэгчин шиг хайхрамжгүй эхнэр юм. Тагильский түүнийг анх надтай танилцуулсан юм. «Царай сайхан атал хувь заяандаа хайхрамжгүй нэг хүүхэн чи авах уу?» гэсэн юм сан. Тагильскийг хаячихсан бололтой. Эл учир Тагильский одоо түүнийг унтлагын өрөөний хэсүүлчин гэж нэрлэдэг юм. Гэтэл надад хар хор гэж байдаггүй, Тося бол ер шударга эм. Түүнтэй нэг дор байхад сайхан. Хүнийг хуурахгүй, худалдаж орхихгүй их амар амьтан гэж ярив.

	— Юрин ямар хүн бэ?

	— Большевик үзэлтэй, их ухаантай хүн. Гэвч их аргатай хүн юм. Тося түүнд хайртай боловч эх хүний ёсоор хайрладаг гэж Дронов ихэд гунигтай ярихад «маяглаж байна» гэж Самгин боджээ. Дронов хоёр нэг минут дуугүй суугаад

	—За унтах уу даа? гэсэн боловч гадуур цамцаа тайлж диваан дээр чулуудаж цагаа хараад, — Нүдэнд үзэгдээгүй, чихэнд сонстоогүй нэг сонин номын гар бичмэлийг олох гэж явна. Тэр номыг Петя Струве нөхдийн хамт бичсэн гэнэ. «Буцаж тогло» гэсэн сэдвээр бичсэн ном гэлцэнэ. Струве бүр 1901 онд «Фихт тийш буцаж» орохыг урьсан байна шүү... Түүнээс гадна эсерүүдийн явдал базаахгүй байгаа бололтой. Ер нь уналтын янзтай. Тэр бол сайн хэрэг гэж Юрин нотлон ярьж байна. Ер хивэг, элдэв хогийг гишгэж хаявал хамгийн цэвэр сайн үр үлдэнэ дээ... гэж ярив. 

	Самгин нэг үг хэлэхийн тул

	— Зөв үзэл байна гэв.

	— Мэдэхгүй гэж Дронов хэлсэн боловч дотуур өмд цамцтайгаа орон дээр сууж, эрүүгээ үрж, гэнэт ууртайгаар, — Ямар ч гэсэн хамгийн мэргэн, ширүүн сургаал бол ангийн онол, ажилчин ангийн диктатурын үзэл санаа мөн байна гэв.

	Самгин тонгойж нүдний шилний дээгүүр харвал Дронов хэдийн хэвтэж хөнжлөө нөмөрчээ. Самгин гэрлээ унтрааж, «Энэ маань гомджээ. Дронов ер нь их сонин, ухаантай хүн болсон шиг байна. Гэвч «чи би дээ» хүртэл хамаагүй үг яриулдаг дэмий болжээ» гэж бодов.

	— Инээдтэй юм гэж Дронов дуу гарав.

	— Юу?

	— Герман гаралтай хүн оросуудад эх оронч үзэл сургаж байх юм.

	Самгин Дроновын яриаг таслах гэж

	— Түүхэнд нэг хүний үүрэг бол биеэ хуурсан хоосон зүйл мөн гэж анх түрүүн сэхээтэнд хэлж өгсөн явдалд Струвегийн гол гавьяа оршино гэж сургах мэт хүйтнээр хэлэв.

	— Ондоо юу байна?

	«Бас аливаа үзэгдлийг хүн бол шинжлэх ухааны үүднээс шударга ажиглах эрхтэй гэдгийг зөвшөөрсөн явдал мөн» гэж хэлэх гэсэн боловч зүрхэлсэнгүй, нойрмог дуугаар

	— Орой болжээ. Унтъя гэжээ.

	Гэтэл Дронов бууж өгсөнгүй, хажуулдаж хэвтээд харанхуй дотор хуруу гозолзуулан

	— Струве бол Марксын үзэлтэн байхдаа нэг хүний үүргийг үгүйсгэж байв. Хожим идеалист үзэлтэй болсон шүү дээ. Идеализм гэдэг бол бодгаль үзэлгүйгээр байдаггүй, аж амьдралд нэг хүний үүргийг үгүйсгэдэг бодгаль үзэл бол дэмий юм. Байж болшгүй зүйл... гэв. 

	Самгин хариу дуугарсангүй, «Би гүн ухааны асуудлаар бага уншиж байна» гэж бодож хэвтжээ.

	— Москва ирлээ! гэж Дронов сэрээв. Дронов тамхины өнгөтэй зузаан үстэй даавуу костюм өмсөж үсээ толийтол самнажээ.

	— Өдөр нэг цагт «Москва» гуанзанд хоол идэх үү? гэж Дроновын хэлэхэд Самгин

	— Амжвал иднэ ээ гэсэн боловч тийш очихгүй гэж дотроо бодож Варварын үлдээсэн гэрээс бичигтэй танилцаар галт тэрэгний буудлаас шууд хууль ёсны баримт бичиг баталдаг газар очихоор явав. Тэнд нэг эвгүй явдал болжээ. 

	Варварын байшинг хувийн хүнд эхний барьцаагаар хорин мянгаар барьцаанд өгсөн байв. Баримт бичиг батлагч болох шовх эрүүндээ гозгор бор сахал унжуулсан, алгана загасны нүд шиг улаан нүдтэй, шар царайтай туранхай хавтгай хүн дэнчин тавигч этгээд уг байшинг арав юм уу, арван хоёр мянган рубль нэгмөсөн төлж өөрийн болгоход бэлхэн байгаа гэжээ.

	— Түүнээс илүү үнэ өгөхгүй юу? гэж Самгин асуухдаа, арван хоёр мянган рублиэр нэг хүн дөрвөн жил аятайхан амьдарч болно гэж боджээ. Бичиг батлагч халзан толгойгоо сэгсэрч тамшаалгаад

	— Илүү өгөхгүй болно гэжээ.

	Самгин түүнд итгэсэнгүй, Дроновтой ярилцъя, байшин яаж зардгийг тэр лав мэднэ биз гэж боджээ. Варварын байшинд ирвэл түүнээс ч эвгүй явдал болжээ. Шовх хамартай жижигхэн хар охин хаалга тайлж

	— Варвара Крилловна байхгүй, Петербург явсан гэж яагаад ч юм бэ баясгалантай чанга өгүүлжээ.

	Охины баяртай байх нь тусгүй санагдаж

	— Варвара Крилловна үхсэн шүү дээ! гэж Самгин хэлэв.

	— Тэнгэр гэж охин аяархан дуугарсан боловч найгалзаж, — Та худал хэлж байгаа биш үү? гээд, — Фелицата Назаровна! гэж чанга дууджээ. 

	Самгины танил мөнөөхөн хавтгай цээжтэй, нимгэн уруултай эхнэр ирж, хүзүүгээ ихэмсэг сунгаж, шилэн өнгөт нүдээр Самгиныг харав. Тэр эхнэр толгойн дээр сүлжмэл, гэзэгний хатгалга тавьжээ. Сайх охин Самгиныг хуруугаар зааж

	— Энэ хүн Варвара Крилловнаг үхсэн гэж байна гэж сэтгэл түгшин өгүүлэхэд нөгөө эхнэр Самгины гадуур хувцсаа тайлахад тусалсан ч үгүй

	— Би дуулаагүй гэжээ. Самгин үүдний өрөөнөөс цааш орох гэхэд эхнэр хөндөлдөн хорьж

	— Байзнаарай, яаж байна... гэхэд Самгин

	— Хойшоо бай! Намайг танихгүй байна уу? гэж зандрав.

	— Таних ч танина. Гэхдээ... гэж эхнэр алхам ухарч, мод цохисон адил дуугаар, — Анка, хэсгийн цагдаад утасдаж, Мирон Петровичийг ирүүл гэж захирав.

	— Тэнэг амьтан! Таныг хөөж орхино шүү! гэж Самгин бархираад тэгж бухимдсандаа ичингүйрч байхад эхнэр хойноос нь алдалгүй дагаж, аягүй муухан гунигтайгаар

	— Та намайг хөөх эрхтэй байж болно, хараах эрх байхгүй шүү. Би бол айлын зарц хүн, энэ эд хогшлыг харж байдаг гэв.

	— Та намайг таньж байгаа биз дээ? гэж Самгин эвлэрэнгүй хэлэхэд

	— Би бол Варвара Крилловнын зарц, таны талаар юу ч хэлээгүй гэжээ. 

	Самгиныг дагаж өрөө өрөөний үүдэнд зогсоод юм хулгайлах вий гэж илэрхий хардаж байхад Самгин тэр эхнэрийн толгой руу ямар нэг юмаар буулгаад авмаар санагдаж байжээ. Хориод минут болоход Самгины уур ихэд хүрч байв. Самгин тамхи татаж, явж сууж байв. Миний ингэж байхад энэ хоёр хөлт цурхай улам хардаж байх шиг гэж тэр бодно.

	«Хэрэв энэ эхнэрийг энд нэг хоног үлдээвэл хамаг юм хулгуух амьтан байна» гэж Самгин бодов.

	Цагдаагийн туслах болох хар сахалтай бүдүүн эр ирж Самгин, эхнэр хоёрын аль алины үгийг дуугүй чагнаад бүдүүн дуугаар,

	― Та хуулийн хүн байж, цаад хүний үхсэн тухай эмчийн юм уу, эмнэлгийн магадалга үзүүлэх ёстой байсан даа гэж баргил том дуугаар хэлэв.

	— Эмнэлгийн магадалгааг би баримт бичиг батлагчид өгсөн. Очиж үзэж болно доо.

	— Бид тийш явж байх албагүй гэж улаан тоосго адил царайтай цагдаа өгүүлж гүнээ санаа алдаад өтгөн хар сормуусаа буулгав.

	— Таны цааш нааш явсны хөлсийг би төлнө гэж Самгин өврөөс хорин тавтын дэвсгэр гаргахад цагдаа сэргэж

	— Тэгвэл болно оо гэж мантгар гараа үстэй хилэн адил гавлын тус аваачиж ёслоод Фелицата эхнэрийг хуруугаар зангаж гарч одов.

	Самгины дотор аягүй болно. Энэ гэрт амьдарч байсан эвгүй явдал нь санагдана. Элдвийн хуучны мебель, янз бүрийн жижиг сажиг юмаар дүүргэсэн өрөөнүүд аягүй харагдана. Тэр юмс эзэн авхайн гоо сайхны сонирхлыг харуулсан байх ёстой. Варварын унтлагын өрөөний туурганд Самгины, дүнгуа шиг толгойтой, урт хормойтой дээлтэй том зураг өлгөсөн нь бас аягүй харагджээ.

	«Энэ тэнэг эхнэр хулгайлбал хулгайлаг» гэж бодоод Самгин Дроновтой уулзахаар явав.

	Москва хот цасанд дарагдаад байшингийн дээвэрт зузаан сэвсгэр цас тогтож, дэнлүүний бүрхүүлүүд цагаан оройвч өмсжээ. Юм бүхэн мөнгө адил хүйтнээр гялалзаад хотын дээгүүр татсан цасан тоос мөн цагаан мөнгөний амгалан өнгийг санагдуулна. Хүний хөлийн дор цасан чахарч, чаргануудын төмөр ул зөөлөн хяхнах нь сонсогдоно.

	«Тохилог хот шүү!» гэж Самгин дотроо сайшаан бодно.

	«Москва» зочид буудлын гуанзанд Дронов хараахан ирээгүй байв. Олон хүнээр дүүрэн, яриа хөөр, шил шаазан хангинасан их тасалгааны дотор Самгин арайхийж сул суудал олов. Москва хотын хоол идээний урлагийн энэ танхимд Самгин анх удаа орж буй нь бус. Энд сууж олон томоотой улсын элдэв өнгийн дуу хоолойгоор ярилцан байхыг чагнан суухад түүнд аятай санагддаг ажгуу. Хоолонд мансууртлаа цадсан тэр улс бусад газраас энд илүү хамаагүй үг ярилцаж байх шиг санагддаг байжээ. Энд хурагсдын элдвийн нарийн үг яриа Кронштадтын сүмд алдарт хар лам Иоанн Сеогиевын зохион байгуулсан «ерөнхий номлол» гэдэгтэй адил ажээ гэж Самгин нэг удаа бодсон нь бий. Тэдний үг ярианаас зарим бүтэн өгүүлбэр, сэтгэл хөөрсөн үгний тасархайг олж сонсон суухдаа эдний үг яриа бол ном сонины өгүүллээс илүү үнэн агаад «хүмүүс яаж аж төрдгийг» эдний ярианаас мэдэж болно гэж Самгин итгэн явдаг бүлгээ. Энэ удаа ч түүний ард суусан аятайхан аргил бүдүүн дуутай хүн жинтэй аялгуугаар ярих нь:

	— Хөдөөгийн биднүүс Москвагийн та нарыг бодвол амгалан суудаг улс. Та нарыг ажиглан харах цаг зав бидэнд бий юм. Бид юу харж байна? гэнэ.

	Нэг дорой залхуу дуутай хүн түүнд

	— Та энэ хилмийн махнаас авагтун гэв.

	— Авна авна.

	Самгины өмнө суусан бариу урт дээлтэй, өндөр нарийхан нуруутай хүн,

	— Тийм байж яаж болно, Петр Васильевич, эцэг минь. Хавар тайж нар нэгдээд улс төрийн шинэчлэлт хийхийг эсэргүүцэж байсан бол одоо болоход манай Москвагийнхан хаант засаг бол халдашгүй засаг гэцгээх болов. Аж үйлдвэрийн эзэд бид яах болж байна? гэж үл мэдэг гуншиж гомдол тавина. Нөгөө жинтэй дуутай эр хилмийн махыг идэв бололтой. Түүний ярих нь

	— Та нарын утга зохиолын сонирхол түргэн солигдож байхыг бид ажиглаж байна. Ибсений ардчиллын эсрэг үзлийг дуулж ханаж цадсан мэт байтал оронд нь театрт Гамсуны жүжгийг тавих болжээ. Энэ чинь дүндээ дүн юм. Гамсун бол мөн ардчиллын эсрэг, улс төрийн бодлогын дайсан юм... гэхэд

	— Түүний баатар Карено Норвегийн парламентын байр суурийг бодож өөрийн үзлийг амархан орхисон... гэж залхуу хүн өгүүлэв.

	— Мөн дөө! Тэр чинь манайхны одоогийн тайж бус сэхээтнүүд өөрийн үзлийг орхиж, эцэг өвгөдийн гэрээс, хувьсгалын сургамжийг хайхрахгүй, гагцхан амин хувийн амжилтын тулд олон нийтийн ажилд гүйдэгтэй адил юм... 

	— Ямар үхсэний гэрээс, сургамж! Одоо чинь баяжигтун гэдэг шинэ гэрээс гарсан байна шүү! Хувьсгалын сургамж гэдэг энэ... 

	— Та ёжилж байна уу?

	— Ямар үхсэний ёж! Хүн болгон хоол олж идэхийг хүснэ.

	— Хүн гэдэг нэр сүрээ хохироож... 

	— Нифонт Нванович та дивангарын хүн юм. Тэр тайж бус сэхээтэн залуус чинь зүүрмэглэн суухгүй шүү. Миний бичиг хэрэг хөтлөгч хөвгүүн зургаан онд ямар нэг явдал гаргаж баригдсан юм. Ажилтай, ухаантай хүү, их сургуульд орох гэж бэлдэж байлаа. Би түүнийг шоронгоос гаргаж авсан юм. Гэтэл муу хорт санаат золиг, миний зохиосон нэг баримт бичгийг хуулж аваад дам хүнд зарсан байхгүй юу! Би тэгж долоон мянган рублийн хөлсөө алдсан юм. Их хонжвортой ажил байсан юм сан... 

	— Тэнд цөм манайх, Цагаан гол хүртэл манайх гэж Самгины хажуугийн ширээн дээр нэг хүн сөөнгө дуугаар чанга бархирахад Самгин, бусад олон хүн тэр зүг харжээ. Эрүүндээ өтгөн цагаан сахалтай, том нүдтэй, улаан магнайтай хүн сууж байв. Уруулын шөрвөгөр сахлын дороос тод улаан уруул их цухуйх агаад тэр хүн барьсан сэрээгээ хийд сарвалзуулж байгаад, ― Бирскийн гүнээс эхлээд уул хүртэл манай нутаг юм! Тэнд ажил мэдэхгүй, шал хэрэггүй, зэрлэг башкирууд суудаг. Тэд бол газар дэлхийн хог болсон улс! Алтны дэргэд байж гуйлгачин явдаг. Алт малтахаасаа залхуурдаг улс юм... гэж ярьж байхад одонтой, бор чихтэй, хожгор хүн, бас хандмаа нарын адилхан бараан хар хувцастай, том хамартай өндөр эхнэр түүний яриаг чагнаж байв.

	— Тэр бүхнийг би инженертэйгээ явж үзнэ гэж одонтой хүн босож хэлэхэд

	— Тийш явахад хол уу? гэж сайх эхнэр хазгай орос хэлээр ууртай чанга асуув.

	— Юуны хол байх бил ээ! Усан онгоцоор дөрвөн хоног явах газар. Ижил, Кам, Цагаан голоор явж хүрнэ. Цагаан гол хэчнээн үзэсгэлэн төгөлдөр нутаг гэж бодно. Клариса Яковлевна та бол хараад л дуу алдах болно гэж нөгөө хүн мөн болохыг үзвэл жигтэй өндөр хүн ажгуу.

	— Би бол улсынхаа дайсан биш. Хэрэв тийм том ажил үүсгэвэл би газраа хямдхан худалдана шүү гэж тэр хөөрөн өгүүлжээ.

	Мөнөөхөн Самгины өмнө сууж байсан нимгэн дээлтэй хүний эргэж харахыг үзвэл, хар нүдтэй, хурц хамартай, ямааны сахал шиг сахалтай хүн ажгуу. Тэр хүн мөнгөний хариулт мөнгөн зоосыг таваг дотор хийж авчирсныг урт хормойтой дээлтэй, бавгар сахалтай хүн хэрхэн тоолон байхыг харж нөгөө хамт суусан хүндээ

	
— Цайны мөнгө гэж гурван тавт орхижээ, гахай! Энэ бол Уралын хасаг гаралтай, Самарын худалдаачин хүн. Их баян, Башкирт буй газар нь бүхэл Францын нутагтай тэнцэнэ. Доод Новогородын яармаг дээр би үүнийг харсан юм. Балгаж бас чадна. Их хорхойтой амьтан юм. Бас мөрийтэй тоглоомчин, завхай зайдан, архичин хүн гэж ярина.

	— Энэ арслан заанууд одоо үхдэг болоосой.

	— Мөд үхнэ дээ... 

	Тэдний ширээ сулармагц хувцсаа сольсон цэргийн даргатай адилхан эрэмгий нэгэн оюутан, бас Антон Чековын залуугийн зурагтай яльгүй төсөөтэй эрүүндээ шингэн сахалтай даруухан хүн эзлэн суув. Оюутан хоолны нэрсийн цэс барьж, алтан шаргал сахалтай ягаавтар нүүрээ халхлаад зураг уншиж байсан шиг шимтэйгээр ярих нь

	— Борис чи, Оскар Уайльдын «Социализм ба хүний сэтгэл» номыг уншаарай гэжээ.

	— Би хэдийн уншсан гэж даруу хүн хэлэв.

	— Түүний дотор «ядуу хүмүүс баян хүнийг бодвол олзонд шунахай байдаг» гэж байдгийг санана уу?

	— Энэ бол шал гаж зүйл... 

	— Энэ шал гаж чинь олны заваан явдлын эсрэг юм гэж оюутан итгүүлэн өгүүлж, эргэн харж, хүйтэвтэр бор нүдээ анивчин, — Гаж гэдэг бол юмыг гуйвуулсан биш, тусгасан зүйл гэж ойлгох хэрэгтэй гэж нэмж хэлэв.

	Самгины ард суусан мөнөөхөн нимгэн дээлтэй хүний сонин яриаг чагнахад тэр хоёр саад хийж байв. Тэр хүний тод боловч баахан сайтар чих тавин чагнавал ганц нэг бүтэн өгүүлбэр олж сонсож болох байжээ.

	— Столыпиныг би сайшаана. Тэр чинь мэргэн сайн үйл үүсгэжээ. Шилдэг сайн хүмүүсийг тэжээх бол Европын улс төрийн бодлого юм. Манай бүхий л аж амжирлага бол сайн хүмүүсийг шилж олсноор сайн байх болно.

	— Танай «Хадаас» гэдэг синдикат чинь гоожиж орхижээ. Нэг ширхэг ч хадаас үлдсэнгүй гэж хэн нэгэн ёжтойгоор бархирна.

	— Степан Иванович та эндүүрч байна. Тэр гоожсон биш, улам өргөжөөд одоо «Төмөр утас» синдикат болсон доо.

	— Хүдрийн худалдаа. Оросын худалдаа... 

	— Петр Васильевич, Германд шилдэг сайн социал-демократуудыг тэжээж, рейхстагт суулгаад, «За та нар хууль дүрэм гаргаад л бай» гэж байна. Тэд нар нь хууль дүрэм гаргаад ямар ч дүрдхийх юмгүй, амгалан байна шүү.

	— Ажил хаялт гардаг шүү.

	— Ажил хаялт юу гэж? Өвчнийг гаднаас нь хөөж, эмчлэхэд зохистой юм. Эрхэм ээ, хамгийн мэргэн юм бол сайн хүмүүсийг шилэх явдал юм. Бүдүүн, цатгалан хүмүүсийн тухай Юлий Цезарь зөв хэлсэн юм шүү.

	— Цезариас хойш цатгалан нь өлсгөлөнгөө ухааруулж чадахгүй болсон шүү дээ.

	— Эцэг минь, та засгийн газрын гишүүн, депутат хүн шиг бод л доо. Емельян Пугачев автаад байхдаа Григорий Потемкинтай хамт Екатерина хааны хажууд эргэлдэж болох байсан шүү.

	— Энэ чинь наадам байна!

	«Хувьсгал гарснаас хойш хүмүүс юмыг ил, хачин бодож сурчээ» гэж Самгин бодов. Түүний энэ ажиглалтыг батлах гэсэн шиг нэг дорой дуутай хүн

	— Балканы улс төрийн бодлогод бид багагүй мөнгө, хүч зарсан даа. Гэтэл Босний, Герцоговиныг албадан хавсаргах бодлогыг зөвшөөрснөөр Австрийг, тэгэхлээр бас Германыг их хүчтэй болгов... гэх нь сонсогджээ.

	Дронов орж ирэв. Сагсайж сэгсийгээд их балиар үзэгдэх ба сандлыг ууртай татаж суугаад, 

	— Нөгөө номыг алмайрч суугаад алджээ. Хэдийн өрөлтөд орсон байна. Эхний хэдэн хуудасны даралтыг олж ирэв. Алмайрч суугаад алджээ, золиг! Хоёр нимгэн товхимол гарч, гурав дахь нь алга. Нөхөр минь, одоо чинь түүвэр гаргах явдал маяг болжээ. Луначарский Богданов, Черновоос эхлээд хаант засгийг үзэлт Грингмут хүртэл өчүүхэн сэтгэл бодлынхоо барааг бөөнөөр юм уу, жижиглэнгээр өгөх гэдэг болсон байна. Их гүйлгээтэй бараа даа. Юу идэх вэ? гэжээ.

	— Социализмд оров гэж бод чи юу хийх юм бэ? Хүн гэдэг чинь ганцхан өөрийнхөө эрх ашгийг боддог гэдгийг ойлго! гэж мөнөөхөн оюутан ярьж байв.

	Самгин тэдний үг яриаг Дроновт дуулгахгүй сэн гэж гэнэт бодоод даруй өөрийн хэргийн талаар ярив. Дронов духаа, хэдэн сэрмэгэр үстэй толгойгоо илээд, жүнзтэй архийг ширтэн дуугүй толгой дохиж байгаад

	— Байшин зарна гэдэг амархан. Одоо байшин үнэтэй, авах хүн мундахгүй болжээ. Газрын эзэд хувьсгалаас айгаад Москвад шилжин суух гэдэг болов. За нэг балгая. Энэ юун оюутан сууж буйг ажиглав уу? Шинэ хэвлэл. Сайжирсан хэвлэл юм. Одоо чинь улс төрийн хэргээр шоронд суухгүй, заавал ондоо явдлаар орох болсон шүү. Клим Иванович минь, би азгүй явна даа гэж ууртай, эмхгүй яриагаа дуусгав.

	Самгин нэг юм дуугарах ёстой байсан тул

	— Сэтгэл чинь яагаад уймрав? гэсэнд

	— Төвхнөж чадахгүй учраас уймарна гэж Дронов хариулаад санаа алдаж, аягатай дарсыг хөнтрөв.

	— Төвхнөх болно... Аж амьдрал арай уужуу, зай чөлөөтэй болж байх шиг байна шүү гэж арга буюу хэлэв.

	— Чөлөөтэй гэнэ ээ? Мэдэхгүй. Явдал суудал ихдээд ирэхээр тийм чөлөөтэй юм шиг санагддаг биз.

	Дронов хоолыг хайхрамжгүй түргэн түргэн үмхэлнэ. Самгин бусдын яриа чагнана. Их танхимын дотор улс цөөрч, хүмүүсийн яриа тод сонсогдоно. Нэг хүн

	— Манайд аж үйлдвэрийн эрх ашгийг Витте л ойлгож байв гэнэ.

	— Газар тариалангийн эрх ашгийг хэн ойлгосон бэ?

	Ондоо нэг газар театрын тухай маргаж

	— Островскийн жүжгийг тавьж, Москвагийн биш худалдаачдыг шоолдгоо одоо болимоор болжээ. Тэр худалдаачид чинь хуучны Москвагийн, бүр дээр үеийн улс юм.

	— Хөдөө яах бил ээ?

	— Яах вэ. Бага театр хөдөө яваг. Харин жинхэнэ соёл улс төрийн театрыг элдвийн хөл нүцгэнчүүд үгүйсгэх үзлээс цэвэрлэх хэрэгтэй байна. Бага театрт байр тавьж өгөх хэрэгтэй байна. Хоёр тасарсан ч Бага театрын жүжигчид хүрэлцэнэ, санаа зоволтгүй.

	Дронов шөл ууж, амны цаасаар уруулаа арчаад

	— Чи үргэлж дуугүй, хүрэл хөшөө адил сүрлэг ихэмсэг дуугүй байх юм. Чи «Илжигний чихэнд алт хийсэн ч сэгсэрнэ, ус хийсэн ч сэгсэрнэ» гэдэг сургаалыг баримталдаг юм уу? гэв.

	— Би сургаал номлолд дургүй. Ном тавьдаг хүнд ч дургүй юм гэж Самгин эгдүүцэн хэлэв.

	— Өөртөө бол дуртай л биз дээ. Ном тавьдаг хүнд би ч дургүй. Тэр ч байтугай айдаг, ер хүн болгон адилгүй шүү, адилгүй! Намайг бүдүүн үг хэлэв гэж чи битгий уурлаарай. Би чамд, чиний ингэж биеэ онц тайван авч явдагт чинь атаархана. Чи мэргэн цэцэн үгээ хурьцал эдлээгүй охин адил нандигнан хадгалж явдаг болов уу гэж би заримдаа боддог юм. Түүнийгээ бузарлах дургүй юм шиг байгаа юм... гэж гар сэгсэрч, хэсэг дуугүй сууснаа,

	— Аж амьдрал хүчлээд байна шүү дээ. За нэг балгая гэжээ.

	Дроновыг үзвэл хэдийн цадсан бололтой, танхимын дотуур нүдээ гүйлгэн харж байгаад

	— Мамоновын энэ үгийн тэмцээний газарт би дургүй юм. Танайд очиж энэ даралт хуудсыг уншъя. Буцааж өгөх ёстой юм гэжээ.

	Самгин зөвшөөрсөн боловч кофе цай захив. Тэндээ сууж хүний яриа чагнах дуртай байжээ. Самгин бол олны тэр үг ярианы их шуурган дундаас сэтгэлд яруу үгс олж чагнаж сурсан авай. Тийм яруу сайхан үг олж сонсох бүрийдээ дотроо маш ихээр харамсах бүлгээ. Тэгж харамсдагийн учир нь хэн нэгэн чалчаа этгээд түүний үгийг хулгуулж, олон талын өргөн их туршлагыг нь санаа бодол болгож ярихдаа Самгиныг тэр үгээ няцаашгүй үнэн туйлын тод хурц санаа болгон эмхэлж амжихаас өмнө зэмдэглэн хаяж байх шиг санагддаг байжээ. Самгин энэ удаа тийм гомдолтой гарч, харьж явахдаа Фелицата эхнэртэй хэрхэн хөглөснөө хошин үг болгон ярьж явахад Дронов учиргүй тас тасхийтэл хөхөрч байв.

	— Тэр чинь тэнэг эм! Английн роман зохиол их уншдаг, Гемфри Уардын зохиолд их дуртай амьтан! Үнэнч шударга зарц болох гэж маяглаж байгаа нь тэр. Би түүнийг намгийн хөх дэглий гэж хочилдог юм. Адилхан биз? Ер Английн роман зохиол хүнийг улам тэнэг болгодог шиг байгаа юм, тийм үү?

	— Хүн болгоныг тийм болгодог биш гэж Самгин засаж хэлэхдээ Анфимьевнаг дурсан санажээ.

	Дронов үүдний өрөөнд хувцсаа тайлж байх зуур Фелицатын ихэмсэг гонзгой царай өөд харж

	— Хөх дэглий чи, ямар илбэ үзүүлж байгаа чинь энэ вэ? гэж бүдүүлгээр шоолох янзтай өгүүлэв.

	Фелицата мөн инээвхийлэх шиг болж жимгэр уруул нь нээгдэн бор завжийг ярахад ам нь урт, дуу нь зөөлөн болж байв. Дроновын гадуур хувцсыг тайлж байх зуураа

	«Иван Матвеевич гуай энэ бол ёс шүү» дээ... гэхэд,

	— Ёсноос болж тэнэглэх албагүй! Халуун тогоогоо тавь! Хоёр лонх «Грав» цагаан дарс олоод ир. Мэдэх үү? гэжээ.

	— Мэдэлгүй яах вэ... 

	— За хөдөл!

	Дроновыг гэрийн эзэн адил аашилж байхыг үзээд «Ичгүүртэй амьтан!» гэж Самгин боджээ. Дронов зочдын өрөөнд орж голд нь зогсож эргэн хараад духаа арчиж

	— Варвара Крилловна жижиг сажиг юманд дуртай байжээ. Мөнгө зоосны чанарыг сайн мэддэг их ажилч хүн байлаа. Баян байх байсан даа гэв. Цагаа хараад зөөлөн сандалд сууж, хажуугийн халааснаас бөөн цаас гаргаж

	— За юу гэсэн байна даа? гэжээ.

	Сууж байгаад ямар юманд мяраасан шиг гутлын улыг сэмхэн дуугаргаж, шанаархаг нүүрээ мөн хөдөлж татвагануулан, хөмсгөө чичрүүлж, уруулаа төмбийлгөж, сахлаа шөрвийлгөж, сөлөр нүдээ онийлгож байгаад сайх даралт хуудсыг гүйлгэн уншина. Самгин дулаан зуухны паалантай туургыг түшиж зогсоод тамхиа асааж Дроновын уншихыг хүлээнэ.

	— За энэ байна гэж Дронов амандаа бувтнаад

	— «Хүний сэтгэл санааны үйлс бол аж байдлын ганц бүтээлч хүчин мөн. Аливаа нийгмийн байгуулалтын чухам бат суурь нь улс төрийн чанартай голлох зүйл биш, дотоод сэтгэлэг мөн» гэж ихэд тод тэр ч байтугай өндөр дуугаар уншаад өрөөсөн нүдээ аньж, мөнөөхөн цаасаа дарцаг адил дэрвүүлж

	— Шуудхан хэлж шүү, аан? Энэ бол зөвхөн Марксын үзэлтнийг цохисон биш байна... гэжээ. Самгин тамхиа больж

	— Цааш уншигтун гэхдээ, «Чөлөөтэй сэтгэлгээнд улс төрийн бодлого түрж орж ирэхийг би ямагт эсэргүүцдэг бил ээ...» гэж бахдан боджээ.

	— Энд онцлон тэмдэглэсэн зүйл олон байна гэж Дронов хуудсыг эргүүлж байгаад чарлаж нарийхан дуугаар уншсан нь,

	— «Оросын сэхээтнүүд арвин баялагт дургүй юм». Пээ, чи дуулав уу? Үнэг усан үзэмд дургүй шиг гэх нь ээ?» Оросын сэхээтнүүд юуны өмнө оюун санаа, соёлын баялаг хийгээд хүний оюун санааны үнэмлэхүй хүчин, бүтээлч ажиллагааг үл үнэлнэ. Учир нь эдгээр нь дэлхийг эзэгнэх, хүнийг хүн биш болгох, шинжлэх ухаан, урлаг, шашны ёс суртахууны үнэт зүйлээр аж амьдралаа баяжуулахад арвин баялгийг татан оруулдаг болой... Уухай, шашин гэнэ үү? Ес суртахуун гэсэн нь хэдэр ярдаг хүмүүсийг дарахын тулд юм. Золиг... 

	Самгин уг зүйлийг ихэд сонирхож байсан тул «Муухай уншдаг золиг вэ?» гэж бодоод унтарсан тамхийг хаяж дахин нэгийг асаав.

	— «Бас сэхээтнүүд эдийн баялаг бол соёлын ерөнхий үзэл санаатай бэлгэ тэмдгийн холбоотойг төрөлхийн зан чанараар ухамсарлан тэрхүү дургүй байдлаа эдийн баялгийн талаар ч дэлгэрүүлж байх нь тод харагдаж байна». Билиг тэмдгийн гэнэ ээ? гэж Дронов дахин давтаж, даралт хуудсыг далбагануулж байв.

	Дронов ингэж уншиж байхдаа улам ихээр шимтэж, хөлөө үргэлж үрж хавчиж, хүзүүгээ жигтэй гүлдийлгээд яагаад ч юм бэ, уг уншиж буй зүйлийг нүүртээ ойртуулан харахын оронд толгойгоор урагш зүтгэж байхыг Самгин үзээд, «Энэний маань сэтгэл дүүрэн байна. Юунд нь болов?» гэж харамсан бодож байжээ.

	Клим Иванович ч гэсэн сэтгэл аятай байвч уг номыг Дроновтой ижил үнэлэхийг хүсэхгүй байжээ. Ер бусын яруу өгүүлбэрийг Дронов хэрхэн шимтэй түргэн уншиж, зарим нэг үгийг шимж, бахдан байхыг Самгин чагнан суув. Харин Дронов байн байн уншихаа зогсож, жигтэй дуу алдан, нүүр амаа хөдөлгөж байх нь бүдүүлэг, зохисгүй санагдах тул Самгины зэвүү хүрч байжээ.

	— «Сэхээтнүүд гагцхүү арвин баялгийг шударга хуваарилахад дуртайгаас биш, арвин баялгийг үзэж чадахгүй, харин айдаг». Айдаг гэнэ ээ? За энэ ч дэмий юм даа. Манай үед тийм чиг их айхгүй шүү. «Сэхээтнүүд ядуу хүнд хайртай болохоор ядуу байдлыг хайрлана». Энэ ч бас дэмий үг байна. Ондоо юу гэж вэ? Онцлон зурсан зүйл ямар их юм бэ!» Сүүлчийн хувьсгалын жилүүдээс өмнө Оросын бүтээлч, авьяас билигт хүмүүс сэхээтний ихэрхэг зоригоор айлддаг занг тэсэж чадалгүй хувьсгалт сэхээтнээс хөндийрчээ».

	«Энэ зөв!» гэж Самгин эрс бодохдоо биеэ цэх болгож, хөмсөг зангидав. Энэ хоёр үгийг санаандгүй дуугарч, Дронов, «Яагаад зөв гэж?» гэж асуух гэж байсан шиг түүнд санагджээ.

	— «Тэгш шударга ёс, олны тус, ардын буяныг хайрлах хайрыг үнэнийг хайрлах хайр хөдөлгөөгүй болгож, сонирхлыг алдуулав. «Үнэн гэж юу вэ? гэж Ноён Понтий Пилат асуув. Цаашилбал, «Бид ямар ч байлаа гэсэн ардтай нийлэхийг мөрөөдөж болохгүйгээр барахгүй тэднээс айх ёстой. Бид бол ардын уур хилэнгээс биднийг жадын хүчээр хамгаалж байгаа ганц засгаа ерөөх ёстой...» гэж Дронов их л шимтэн уншаад сэмхэн исгэрч, сандал дээрээ найгалзаж, номын хуудсаар өвдгийг цохиж, анивчиж байгаад

	— Айхтар хэлсэн байна шүү! Ёстой зоригтой хэлжээ. Модон торхонд бүс угласан шиг бичсэн байна шүү. Тэд чинь ердөө айх гэдгийг мэдэхгүй болжээ. Клим Иванович та юу гэж бодно? Тэд хүний сэтгэлийн нэг юмыг зөв олж барьсан биш үү, аан? гэж гайхна.

	Чингээд нүдээ тас аньж хөхрөхийг үзвэл хуурамч, согтуу юм шиг харагдаж байжээ. Самгин чухал үг олж хэлэх гэж зовж, бас хянамгай, бодлоготой үг хэлэх хэрэгтэй гэж бодоод,

	— Энэ номд ноцтой үнэлэлт өгөхийн тулд цөмийг дуустал унших хэрэгтэй... гэж яриагаа эхлэн тамхины цэнхэр утааг ажиглан, юу хэлж байгаагаа бас бодож, —  Миний бодвол энэ ном мөрдлөг болохоосоо илүү маргаан үүсгэх ном байна. Энэ номын үзэл санаа нь гүн ухааны талаар их тайван байхыг шаардаж байна. Үүнд тийм ч хурц юм алга... Зохиогч нь... гэтэл Дронов

	— Зохиогчид нь гэж засаж хэлээд, —  Энэ номыг долоон хүн зохиожээ. Тэд бол цөм тайж биш сэхээтэн юм... Ингээд дуусчихлаа шүү! «Шинэ үг» аан? гэв.

	Дронов бас л чанга инээж байхад Клим Иванович Самгин түүнийг инээж байх хооронд ямар нэг маргаан үүсгэхгүй хэдэн жинтэй үг олж хэлэх гэж оролдоно. Гэтэл тийм чухал үг санаанд нь орсонгүй. Дроновын тухай, энэ номыг түүний хэрхэн үзэж буй талаар бодохыг хүссэнгүй ажээ. Харин ч энэ увайгүй, заваан амьтан явбал сайн сан. Газар дор ороосой, ер нь болдог юм бол үүрд тонилоосой гэж бодож байжээ. Самгины өөрийн талаар ямар нэг чухал юм бодоход нь садаа болж байв.

	Яг энэхэн үед Фелицата эхнэр орж ирээд

	— Цай бэлэн боллоо. Нааш нь авчрах уу? гэв.

	Тонил, цаашаа, хөх дэглий! гэж Дронов хэлээд гэрийн эзний уриагүй байхад хоолны өрөөнд оров. Гэрийн эзэн түүний загзгар биеийг уурсангуй харж, ийш тийш эргэж үзэв. Тасалгааны дотор хэдийн бүрэнхий болж, бүрэнхийн дотор тамхины утаа орох газрыг олж ядан суунаглана. Варварын дуртай эд хогшил нүдэнд аятай дулаахан харагдаж, тасалгааны буланд нэгэн юм бүдэг гялалзах нь Будда бурхны гуулин дүр ажгуу. Тэр гуулин бурхан, өрөө тасалгаа, энэ байшингийн эзэн гэж бодоход Самгинд хачин санагдаж байжээ. Энэ дулаан тохилог гэртээ ганцаар үлдэж чөлөөтэй юм бодох юм сан гэж тэр бодно.

	Хоолны өрөөнд гэрэл асаж, Дроновыг тодхон гийгүүлэв. Дронов нэг лонх дарс хоёр өвдөгний завсар хавчуулаад тонгойж, бөглөөг авах гэж царайгаа чинэрүүлэн шуухитнана.

	Клим Самгин сэтгэл түгших боловч тэр байдал өөрт нь аятайхан санагдаж байжээ.

	«Би өөрийн туршлагыг ингэж энгүүн тод яагаад гаргаж эс чадна вэ?» гэж гомдон гайхаж байсан удаа түүнд бий юм.

	Гэвч «Энэ номын дотор миний бодолтой туйлын ижил санаа, магадгүй миний бодож олсон санаа байх шиг байна» гэж даруй бардамнан боджээ.

	Тэр бээр Петр Струвег дурсан санав. Тэрхүү ардын үзэлтний эсрэг, Марксын үзлийг хамгаалагч олон үгтэй, сэгсгэр шар толгойтой, бөгтөр туранхай инээдэмтэй хүнийг олж харснаас хойш арван жил болоогүй. Тэрхүү номчин өөрийн хамт зүтгэгч болох Туган-Барановский гэгч хар үстэй, өндөр зэгзгэр биетэй, их гэдэстэй, хоржигносон нарийхан дуутай хүнтэй хамт зогсож байх нь бүр ч инээдэмтэй харагддаг байжээ. Гэтэл дунд, дээд сургуулийн залуу оюутнууд тэднийг хэрхэн хүндэлж, «Эдийн засгийн нийгэмлэгийн» клубт тэдний үг хэлэхэд хэрхэн шимтэн чагнаж, эдийн засгийн сэхүүн үүсгэлийг» зөвхөн сонирхдогийн үүднээс Марксын үзлийг талархдаг сэхээтнүүдийн давчуу байранд хийдэг нууц үдэшлэгт тэднийг хэрхэн угтан авч үдэж байдгийг Самгин санаад «Залуусын жолоодогчид» гэж бодов. «Фихте рүү буцагтун» гэдэг өгүүлэлдээ Струвын эхлэн гаргасан «үндэсний өөрийн ухамсрын» номлолтой Марксын үзэл огт нийцэхгүй гэж хамгийн түрүүнд Кутузов хэлсэн гэж бодоход аягүй байжээ. Клим Иванович Самгин би том алдаа гаргаж болох байтал гаргаагүй хүн гэж сэтгэл дүүрэн санаж, «Би хэзээ ч юу гэж ч номлож байсангүй, өөрийн үзлээ өөрчлөх шаардлага надад байхгүй» гэж боджээ.

	Энэ үес Иван Дронов мөнөөхөн номоо гаргаж татвалзан байж «шинэ үг» эрэх бөгөөд түүний уншсан нь «Барууны хөрөнгөтнүүд зан суртахууны үзлийн хувьд Оросын сэхээтнээс ядуу боловч үзэл санаа нь олон талаар сэтгэлийн нь хөдөлгөөнөөс даваад гол нь, аж амьдралдаа оюун санааны нэлээд зорилго тавьдаг болой». Энэ ч хар лам нарын үг байна. «Шашны гүн ухааны талаар бид юм бүтээх үүрэгтэйг Оросын үндэсний оюун санааны чанар бидэнд зааж байна». Энэ үзэв үү? Энэ ч шал сохор хэрэг байна. Үүнийг Бердяев бодож гаргасан биз гэжээ.

	Дронов дарснаас балгаж, зөөлөн боорцог мэрж, шал арчигч адил хөлөө үрсээр

	— Энэ ном бөөн цуугиан дэгдээнэ. Тав, түүнээс ч илүү хэвлэгдэнэ дээ, золиг... гэж дуу алджээ.

	Дронов гэнэт шагшин гайхахыг больж, номын хуудсыг илж, огцом санаа алдаж

	— Энэ номыг өнгөрүүлчихлээ. Варя бид хоёр түрүүчийн хоёрыг олж авсан юм, энийг алдаж орхив. «Марксизмын гүн ухааны тухай өгүүлэл», Мартов, Потресов, Маслов нарын өгүүллийн түүвэр үзсэн үү? гэв.

	Өрөөсөн нүдээ аньж, уруулаа ихээр дарвайлгаад гурван алтан соёо ил харуулж

	— Марксын номыг хүн бүгд ерөнхийлөх болжээ. Ерөнхийлөх гэдэг бол товчлох гэсэн үг юм. Ганцхан Ленин л хамаагүй үзэлцдэг, ёстой Аввакум хамба шиг зөрүүд хүн юм... 

	Мөнөөхөн номын даралт хуудсыг өвөртөлж

	— За юу хэлмээр байна? Азеф бид хоёр гэж хуруугаар хэнхдэг рүүгээ зааж, — Лут цохилт мөн үү? гэнэ.

	Дронов хариу хэлэхийг хүлээнэ. Самгин нэг юм хэлэх хэрэгтэй болов.

	— Энэ дэмий хурц маргаан үүсгэх ном байна гэж би түрүүн хэлсэн... гэж Самгин голын дамжуурга банзан дээгүүр явсан шиг тасалгааны дотуур явж байгаад, — Энэ ном идеалист... реалистуудын хуучин маргааныг л дахин сэргээх юм байна. Хүмүүс реализмаас хашраад байна шүү гэж гараа сэгсрэн, тамхины утаа хөөж, бас Дроновыг хялайн харвал цаадах нь дарс шимж, сөлөр нүдээрээ Самгиныг алдалгүй дагуулан харж байжээ.

	— Иймэрхүү ноцтой үед үг гэдэг бол утга санааг гажуудуулан чадах муу санаатай зүйл мөн гэдгийг хатуу санах хэрэгтэй юм. Үг бол хэтэрхий биеэ даасан утгатай, сүүлийн үед учир шалтгааны ухааны талаар маш их ярьж, бичих болсныг чи лав ажигласан биз. Тэр ч байтугай үгийг шүтдэг салбар шашин ч гарсан байна. Ер нь үг их газар авч, хэлний эрдэмтэд учир шалтгааны ухаанд хамаагүй гагцхүү авиа зүйн ухаанд хамаатай юм шиг болжээ... гэж ярихад Дронов гайхаж

	— Чи нөхөр, юун шал дэмий юм бавтнана? Намайг гимназийн сурагч юм уу, түүнээс дор хүн гэж үзэж ямар нэг нууцыг захиж байгаа юм шиг. Чи ярих дургүй юм бол больё гэв.

	— Байзнаарай, Социал-демократууд Петербургээс Москва орохын тул Тверь хүртэл хөрөнгөтнүүдтэй хамт явж болно гэж Плехановын нотолсныг чамд сануулах гэсэн юм гэж Самгин аль болох зөөлнөөр өгүүлэхэд Дронов

	— Түүнийг сануулах ямар хэрэг байна? гэж өврөөс мөнөөхөн даралт хуудсыг дахин гаргаж дээр гэгч далайж байгаад, —  Энэ номд хөрөнгөтнүүдтэй түр холбоо тогтоох тухай ярьж байгаа биш, шүүмжлэлтэйгээр сэтгэгч тайж бус сэхээтнүүд бүх байр сууриа тэдэнд үг дуугүй бүрэн шилжүүлэн өгөх тухай ярьж буй. Үүнийг миний найз, ажилчин, эсер, большевик... Дунаев тэгж ойлгодог юм. Зөв ойлгож байна. Түүний ярих нь, «Хөрөнгөтнүүд авдгаа авсан, тэд үндсэн хуультай болов. Гэтэл сэхээтнүүдийн зүтгэдэг ардчилсан үзэлтнүүд юу хожсон бэ? Худалдаачдын дэлгүүрийн наймаачдын байрыг оллоо...» гэнэ. «Орос нутгийн сор шим» нь наймаачин болох гэж үү?

	Дронов ингэж ярихдаа морь шиг дэвхцэж, мөнөөхөн даралт хуудсаа далбалзуулж байв. Түүний үг, бархирааны утга холбоосыг олоход бэрх байжээ. Клим Самгин ширээний нөгөө талд дуугүй сууж ямар нэг эвгүй юм болох болов уу гэж бодож байжээ. Гэтэл Дронов гэнэт:

	— Би шууд ярина, би өөрийн талаар ярих санаатай байна гэж хашхираад хэлээ хазсан мэт дуугүй болж, анивчиж байснаа ердийн дуу хоолойгоор

	— Айхтар үг хэлчхэв үү? Ай золиг! Эшлэл шүлэг зохиох гэсэн юм. Надад нэг тийм заяаны хурц зан бий юм, аан? Өөрийн тухай яривал, би хөрөнгөтөн биш, социалист биш. Би бол чөлөөт мэргэжлийн хүмүүсийн армийн жагсаалын цэрэг. Би аж төрөх ямар ч хөрөнгө зоорьгүй, өмгөөлөх түших хүнгүй гагцхүү сайхан амьдрах хүслэнгээс цаашгүй хүн учраас өөрийнхөө төлөө тэмцэх ёстой юм. Энэ хүслэн бол хамаг авьяас билиг үйл ажлын үндэс юм. Би бол уян налархай явах ёстой хүн. Гэтэл би хэнтэй нийлэх вэ? Биеийн хөдөлмөрийн пролетари нартай явах уу? Таарахгүй, өөрийн биеийг умартан гавьяа байгуулж би чадахгүй. Би бол амттай хоол идэж, архи ууж, элдэв авгай эргүүлж явах дуртай юм. Тэгвэл эзэдтэй, хөрөнгөтөнтэй нийлэх үү? Үгүй, тэднийг би жигшин үзнэ. Би бол ямар ч хөрөнгөтнөөс ухаантай. Би тийм хонгор сэтгэлтний дүрийг үзүүлж чадахгүй, хүсэх ч үгүй... гэж дал мөрөө дэлгэж гэдсээ түрж,

	— Жижиг хүүхэд болж чадахгүй гэжээ.

	Үгэндээ цацаж, ханиалгаж аягатай дарснаас яаран балгаж цагаа хараад

	— Клим Иванович минь, сонин гаргая! Элдэв өнгийн гүн ухааны зүйлгүй, цэвэр ардчилсан сонин гаргана. Тэгэхдээ Ленингүйгээр Маркстай нийлнэ шүү. Ойлгож байна уу? Хоншоорыг баруун зүүнгүй цохих болно, аан? гэж санал тавив.

	— Мөнгө хэрэгтэй шүү дээ гэж Самгин болгоомжтой дуу гарна.

	Үнэн үг үнэхээр мөнгө хэрэгтэй

	— Их мөнгө хэрэгтэй.

	— Маш зөв! Үнэхээр их мөнгө хэрэгтэй. Ээ, би хожимдлоо шүү, золиг. Энэ даралт хуудсыг аваачиж өгөх цаг болжээ. Би танайд ирж хоноё, тэгэх үү?

	— Тэг тэг! 

	Дронов үүдний өрөөнд хүнд арьсан гутлаар дэвхцэж байснаа гэнэт хөхөрч

	— Тэд хаашаа дуудна вэ? Бодоорой. Гимназид байхад юу гэж мөргөл уншдаг байсан бил ээ? «Эцэг эхийн сэтгэлийг зас, эх орондоо тус бол» гэдэг шүү... гээд малгайгаа өргөн, нөхрөө өдөх бага хүүхдийн дуугаар

	— Харин би бол төрөл садангүй ганцаар хүн, өөрөөс бусад хэнд ч тус болохгүй. Намайг ингэж бодоорой... гэж аяархан исгэрсээр гарч одов. Клим Иванович Самгин борооны шалбаагийн усанд норсон бужгар үстэй нохой адил биеэ шилгээж, үүдний харанхуй өрөөнөөс зочдын гэгээтэй, дулаан тасалгаанд орж зогсоод тамхиа гаргаж «Өөдгүй залхаг, луйварчин. Дандаа сонин гаргах гэж бодохоос ондоо юмгүй амьтан! «Нэг мөнгө» нэртэй сонин шиг юм байсан даа. Гэвч Дронов «өөрийн тухай ярьсан ч ил шууд ярина» гэж өөрийнхөө зан байдлаа тун сайн харуулав гэж боджээ. Клим Иванович хуруугаа шадхийлгэж, өөрийгөө өмөөрөх гэж биеэ хурааж байсан нь Дроновыг гармагц алга болжээ. Үг эрэхгүй ондоо сэтгэгдэл төрөх бөгөөд үүнд хэдий эрэмбэгүй авч үг аяндаа хөнгөнөөр санаанд нь орж байжээ.

	«Долоон хамба лам Лев Толстойг сүмээс хөндийрүүлжээ. Долоон сэхээтэн үнэн байдлыг шүүмжлэн үздэг Оросын сэхээтний уламжлал, оюун ухааны уламжлал, түүний хөдөлгөгч хүчийг буруушааж голж орхижээ».

	«Хийдэг нь ганц, хэвдэг нь долоо» гэдэг зүйр үг, «Ах дүү долоон Семионы» тухай үлгэр яагаад ч юм санаанд нь оржээ. Ер долоо гэдэг тоо түмэн зүйлийг санагдуулан санаа сэтгэлд нь ялаа адил эргэлдэх тул нөгөө «цаг үе» түүврийн талаар бодох чөлөө эс олгох ажгуу.

	«Нэг өгүүлбэрийг урьд миний чөлөөтэй сэтгэхийг хязгаарлах гэж оролдож байсан нөгөө өгүүлбэрээр сольсон байна. Хүсвэл юмыг мэдэж болно гэж надад итгүүлэхийг хүсэж байна. Юманд эргэлзэх миний эрхийг хасах гэж хүсэж байна».

	Самгин зузаан хивсэн дээгүүр зөөлөн алхлан явахад хуучин цагийн дугуй толин дотор нүүр нь харагдана. Тэр толийг хүрлээр цутгасан янагийн бурхад туурганд түшээд зогсож байна Клим Иванович Самгин толины өмнө очиж нүүрээ ажиглав. Чухал шийдвэртэй санаа бодол орж ирэх үес тэр толинд царайгаа ажиглан харж сурсан бил ээ. Ер нь хараа муутай хүний царай ийм хүйтэн, хөдөлгөөнгүй гөлийсөн дорой байдаг гэж мэдэх боловч оюун санааныхаа амьдралыг өөрийн ажлыг судлахад хамаг анхаарлаа чиглүүлсэн чөлөөтэй сэтгэгч хүний царай бас ийм байдаг гэж олонтоо бодох бүлгээ. Самгин нүдний шилийг авч толинд бараг духаа шүргэтэл ойртоод санчгийн буурал үсийг илж, эрүүний сахлыг мушгиж, тамхины утаанд шарласан жижигхэн шар шүдээ ил гаргаж харна.

	«Тэдний санаа надад танил байдгийн учир нь миний анх бодож олсон санаа байж болох юм...» гэж Самгин бардам бодтол Гоголийн «захидлууд», Константин Лентьевын улс төрийн гүн ухааны бичиг, Достоевскийн «өдрийн тэмдэглэл», К. Победносцевын «Москвагийн түүвэр», Лев Тихомировын «Би хувьсгалч байхыг яагаад больсон бэ?» товхимлууд санаанд нь оржээ. Энэ үес бие засах газар бол коридорын адагт тогооны өрөөний цаана, зарц нарын өрөөтэй зэрэгцээ байдаг авай. Самгин хоолны тасалгаанд лаа эрээд олсонгүй, хайрцаг чүдэнз бариад тийш явж байтал коридорт нэг хүн янцаглаж, шуухитнаж байхыг сонсож сандрахдаа чүдэнзээ алдаад

	— Хэн бэ? гэсэнд

	― Би Николай байна аа, Клим Иванович гэж бүдүүн дуугарчээ.

	Чүдэнз гялсхийж, зарцын үс ноос болсон нүүр, бараан гарыг гэрэлтүүлэв. Тэр лампыг бариад байв.

	— Лампыг засаж байна аа. Ус түгээгүүрийн шилийг нь хагалж орхиж.

	— Та юм уу? Би таньсангүй шүү!

	— Сахлаа авч орхисон юм аа.

	Самгин бие засах газар сууж байхдаа «Миний ухаангүй хэрэг явдалд оролцож байх үед намайг харсан хүн дээ. Цагдаагийн газар хашаачдад тагнуулын үүрэг өгч буй. Тэгэхгүй болов уу гэж бодвол гэнэн хэрэг болно. Энэ бол цэргийг алсан хүн. Энэ намайг далайлгаж болох хүн»... гэж сэтгэл түгшин боджээ.

	Самгиныг гарч ирэхэд коридорт бяцхан дэнлүү өлгөсөн байв. Николай шал дээр буй цагаан цагаан юм шүүрдэж, хөндлөн тонгойгоод байсан тул гэрийн эзэн аргагүй саатаж

	― Та дахин хотод суух болсон уу? гэв.

	― Тийм ээ, Клим Иванович. Хөдөө амьдрахад бэрх аймшигтай болсон шүү!

	— Яагаад?

	― Таван оны явдлаас болоод дарга нар тун ширүүн дориун болжээ. Миний үеэл ахыг дөрвөн жилээр хүнд ажилд хөөж орхисон, манай айлын нэг сүрхий ухаантай, амгалан хүн байсныг дүүжилж орхилоо. Тэр хуучин хэргийн төлөө эхнэрүүдийг хүртэл донгодно. Дарга нар шулуундаа гарч... ичгүүргүй загнах болсон шүү. Газрын шинэ эзэд тосгоноор цагдаатай нийлээд хүн барьж явах болсон. «Өөрснөө анхандаа газрын эздийн газар эдлэнг түймэрд, ноёдыг газраас зайлуул гээд одоо болоход... ингэлээ» гэж ядуучууд ярьдаг юм.

	Коридорт бүгчим, дэнгийн шатсан тос, шохойн тоос үнэртэж, Николайн өтгөн бүдүүн дуу хоолой ч улам бүгчим болгож байх шиг санагдуулж байжээ. Самгин өрөөндөө орох гэтэл хашаачин коридорын голд шүүр бариад зогсох тул арга байхгүй. Тэр бээр нөгөө гараар цамцны заамыг товчлох гэж ядна. Түүний дээр өлгөөтэй дэнлүү өвгөний дал мөр, ясархаг туранхай нүүрийг хагас гэрэлтүүлнэ. Эрүүний сахлыг хуссан тул хөдөөгийн маягийн хэнэггүй байдал нь арилаад хацар эрүүнд нь зүү адил шар шар үс шөрвийжээ. Зангидсан хөмсөгний дороос хоёр бор нүд шаардангуй харна. Өвгөн хэдий аяархан ярих боловч зэмлэж хашхирах гэж байсан шиг санагдах ажгуу.

	«Алуурчин!» гэж Самгин бодов.

	Тариачид зарим нь олсноороо, зарим нь олзны хүн шиг аж төрж байна даа. Биеийн байцаал бичиг олоход бэрх болсон ч залуу нэг нь яваад өгнө. Олон бүлтэй, морь малтай нэг нь зовлонгоо эдлээд л сууж байна.

	«Намайг ямар нэгэн талаар гэмтэн хүн гэж энэ үзэж болох хүн» гэж Самгин бодно.

	― Үйлдвэрийн газар байсан, ногдол газраа авч үлдсэн нэг нь одоо газраа зарж байна. Орон байшингаа ялзарсан мод адил унагаж нурааж байна. Газрыг тун сул үнээр зарах юм. Манай айлын нэхмэлчин бүтэн хагас десятин газар 480 цөлхөөвөөр өглөө. Хүү нь хувьгүй үлдээд цардуулын үйлдвэрт хөлсний ажилчин боллоо. Тосгоны зуухчин нэг десятин газар дөрвөн зуугаар өгсөн... 

	— Хот орж ирээд удаж байна уу?

	— Хавар ирсэн, Варвара Крилловнадаа баярлаж явдаг. Намайг ирсэн дор ажилд авсан шүү. Энд ирж хүний дуу хоолой сонсож байна. Эндхийн улс ой сайтай таван оны явдлыг мартахгүй юм. Айлынхан миний талаар юм хум ярих болов уу гэтэл ярьсангүй шиг байна. Энэ хорооны цагдаа нар дандаа Петербургээс ирсэн шинэ улс юм. Хашаачин биднийг хүмүүсийг харж тагнаж бай гэдэг боловч эндхийн хүмүүс их номхон томоотой улс юм аа. Асрагчийн хүү саяхан ирсэн, нэг оюутан байсныг санана уу? Цөллөгт арван сар суугаад эх нь хөөцөлдөж байж гаргасан юм байна. Саявтар Лаврушкатай гадаа гудамжинд дайралдсан, баахан луйварчин янзтай хувцастай зангиа зүүсэн явна бил ээ. Сургуульд сурч буй гэж хэлсэн нь арай худал юм шиг байгаа юм гээд дуугаа нам болгож

	— Нөхөр Яков амьд уу? Та мэдэх үү? гэжээ

	— Мэдэхгүй гэж эрс хэлээд Самгин хашаачныг туурга тийш шахаж шуудхан алхав.

	«Энэ хүн эсвэл тагнуулч, эсвэл намайг өөрийн талын хүн гэж үзжээ» гэж бодоод тамхи асааж зочдын тасалгааны дотуур холхиж байхдаа эд юмыг харна. Тэнд дэлгүүр адил их юм өржээ. Туурганд тосон будгийн бага шиг тод хөрөг зургууд эрээлэн харагдах агаад тэдний нэг нь болох нүүрээ хуссан зузаан уруултай хүний хөрөг ямар нэг юм асуусан шиг Самгиныг эгц ширтэж байв. Гоёмсог тавиур дээр Миропольский, Коневский, Блок, Сологуб, Бальмонт, Брюсов, Гиппиус, Вилье де-Лиль Адан, Бодлер, Верлен, Рихярд Димель нарын шүлэг зохиолын гоё илгэн хавтастай арван хэдэн ном өржээ. Тэнд бас Шопенгауэрын «цэцэн үгсийн бичиг» байна.

	«Би үнэхээр Москвад сууж чадахгүй» гэж Самгин дотроо бодоод гэнэт харамсан санаа алдав. Орон байр нь сайхан амьдарч болмоор их л тохитой санагджээ. Өргөн модон орны дээр Франц Штукийн «Нүгэл» зургийн хуулбарыг өлгөжээ. Тэр зурагт могойд ороолгосон шалдан хүүхнийг зуржээ. Олон өдөн дэр тавьсан модон орны дээр тэрхүү аймшигт зураг ихэд зохижээ гэж бодохдоо Самгин мушилзаж. «Эм хүн гагцхүү нарийн юм ойлгодог» гэж хэн нэгний хэлсэн үгийг санав. Варвара гэр орноо гоёх гэж мөнгийг нэлээн ихээр боловч тун зохистой зарцуулж байжээ гэж бодов. Тэр тасалгаанд жижигхэн жижигхэн ваар, шаазан баримал, хайрцаг жижиг сажиг юмс зөндөө байв. Зааны яс, хар занднаар хийсэн долоон зааны нэг нь молор эрдэнэ ажээ. Самгин алтан шармал тахир хөлтэй бага шиг ширээнээ сууж мөнөөхөн молор эрдэнэ зааны дүрсийг авч үзээд нөгөө «цаг үе» нэртэй түүврийн долоон зохиогчийн тухай бодов.

	«Энэ зоригтой бичсэн ном шуугиан дэгдээх болно. Шөнө дунд хонх дэлдэх болно. Социалистууд улайран эсэргүүцэх биз. Ер ганц социалистууд ч биш, «тал бүрээс л исгэрээн шуугиан хадах вий». Аж амьдралын арьсан дээр бас олон арван цэврүү гарах биз».

	Ингэж бодоод Самгин бухимдаж, нөгөө молор зааныг байранд нь тавиад бас л тасалгааны дотуур холхиж байхад урьдынхаас нь улам хурц мэргэн үг орж ирэх агаад «Би өөрийгөө том хүн болгож яагаад болохгүй вэ?» гэж эсэргүүцэн бодов.

	«Би насныхаа талыг наслав. Маринын алагдсан хэргийн тухай би яагаад хэвлэлд гаргасангүй вэ? Тэр бол Полтавын ах дүү Критскийн хэрэг, Пензын генералын эхнэр Болдыревийн хэрэг, Варшавын гүн Роникерын хэрэг шиг их шуугиан дэгдээх байсан даа. «Нууц гэмт хэрэг бол бэртэгчдийн улбагар заваан аж амьдралын ганц хужир нь мөн» гэж нэг сонинд егөөтэй өгүүлбэр гарч бил ээ».

	«Сонин гаргах тухай гэвэл Дроновын хэлдэг зөв юм. Сонин бичиг, биеэ даасан сонин хэрэгтэй байна. Манайд, өөрийн ач холбогдлыг капиталын ба пролетарийн хүчирхийллээс ангид биеэ даасан ангийн ач холбогдол, шинжлэх ухаан, урлагийн хүчний бөөгнөрөл мөн гэж ойлгон чадах тийм ардчилал алга».

	Клим Иванович Самгин зөөлөн сандлын хашлага дээр сандайлаад «Энэ бол миний үзэл санаа мөн» гэж бараг дуулдахаар амандаа өгүүлэв.

	Хоолны тасалгаанд Фелицата эхнэр дэнлүүний гэрэлд хий агаар адил сэмхэн хөдөлж байв.

	— Цай бэлэн болов гэж тэр эхнэр хэлсэн авч Самгин дуу гарсангүй. Нүдээ онийлгоод урьд бодогдоогүй, ер бусын таатай үгс сэтгэлд нь орж байхыг чагнан байжээ.

	«Хүн төрөлхтний үзэл санаа бол тэнгэр бурхны үзэл санааны нэг адил гэнэн юм. Пылньников чалчаа тэнэг амьтан! Ертөнц бол эзэн боол гэж хоёр хуваагддаг гэж хэн ч надад итгүүлж чадахгүй. Эзэн гэдэг чинь боолчууд дотроос төрнө. Боолчууд бол мөн эздийн нэг адил хоорондоо дайсагнадаг. Хорвоо ертөнцийг ухаан авьяас хоёр хөдөлгөдөг».

	Энэ үес Клим Самгины бодол санаа жигтэй түргэн эргэлдэж, тэр ч байтугай утга холбоосгүй болох мэт санагдавч Клим Иванович Самгин бол бусад олон хүнээс түүний дотор «Цаг үе» түүврийг зохиогчдоос илүү үлэмжийн өвөрмөц, ухаантай хүн гэдэг бодол улам бүр орно.

	Гэнэт ондоо юм бодогджээ.

	«Мэдсэнээ хэлсэнгүй гэж Безбедовыг мөн алсан байж магадгүй биш үү? Тагильский бол Безбедовыг устгах гэж ирсэн байж магадгүй биш үү? Гэтэл хэрэв Безбедов өс хонзонгоор түүнийг алсан байвал уг хэрэг сүр бадруулсан нууц байдлаа алдах болно. Хэрэв Безбедов тэр хэргийг бусдын эрхэнд автаж үйлдсэн гэж нотолж болох байсан бол...»

	«Үгүй, энэ хэргийг дахин сөхөөд хэрэггүй. Харин Эдгар По юм уу. Конан Дойлын маягаар өгүүллэг бичиж үзэх хэрэгтэй байна».

	Мөнөөхөн сэтгэлд зугаатай бодол нь арилсангүй, харин ч түүний сэтгэлийг улам дулаацуулан урьдаас илүү зоригтой юм бодогдуулах бүлгээ. Самгин хоолны тасалгаанд орж аяга цай уугаад ирээдүйн шинэ сонинд гаргаж болох өгүүллэгийнхээ төлөвлөгөөг боловсруулав. Дронов ч ирсэнгүй, Клим Самгин унтаар хэвтээд өнгөрсөн хэд хоногт миний аж байдал онцгой утга холбогдолтой болов гэж сэтгэл дүүрэн боджээ.

	«Хүн ингэж өөрийн ухаантай байна гэдэг бол баяртай хэрэг» гэж Самгин бодоод унтахын өмнө сүүлчийнхээ тамхийг асаав.

	Дронов маргааш нь үдээс хойш ирэв. Хүзүүгээ хугалах вий гэж айсан шиг арзгар толгойгоо чанга барина. Үргэлж гүйлгэнэн байдаг нүд нь гөлийгөөд царай хавагнаж хүрэн улаан болжээ. Хөх чих нь инээдтэй хөдөлнө.

	— Толгой ангалзаад байна гээд гэрийн эзэн шиг хэрцгий чанга дуу гаргаж

	― Хүүе, хөх дэглий! Ямар ч хамаагүй архи дарс байна уу? Аваад ир! Би өчигдөр үдэш нэг луйварчны нэр өдрийн ойд очоод өглөөний зургаа хүртэл архидав. Гомдолтой нь, хөзөр тоглоод дөчин рублиэ алдав гэжээ.

	Гэвч хоёр шаазан архи нэгмөсөн уугаад хоолой нь засарч, Москвад газар их үнэтэй болж, хотын төвд нэг шоо сажин газар гурван мянга хүрч байна. Славархах үзэлтний удам, нөгөө «хотын эцгүүдийн» нэг болох Хомяков гэгчээс хотын гудамжны явган хүний замыг өргөтгөх болж, хэсэгхэн газар өгөөч гэсэнд 120 мянга юм уу, бүр 200 мянган рублийн үнэ хэлээд түүнийг нь өгөхгүй гэхэд уг газраа төмөр тороор хашиж, явган хүний явах замыг бүр ч зайгүй болгожээ гэж ярив.

	― Үхсэний хотын эцэг байх вэ гэж Дронов их л хөхиүнээр сургах мэт өгүүлж гараа ууцандаа үүрээд, —  Тэр хэсэг бол тийм үнэ хүрэхгүй газар юм. Байшин нь зөндөө олон хаалгатай нэг муу хариугүй жижигхэн байшин. Тэр газрыг хорин тав юм уу, гучин мянгаар л өгөхөд таарах газар. Ер худалдан авах хүн байна, байшинг нэг долоо хоногийн дотор бүрэн наймаалж болно. Ер наймааны хэргийг гар буугаар буудсан шиг түргэн зуур гялалзуулах хэрэгтэй юм гэж дахин нэг аяга дарс уугаад, — За юу болсон бэ? гэв.

	— Байшингаа зарахаар шийдэв.

	— Зөв! Сэхээтэн хүн байшин эзэгнэж байна гэдэг бол сэхээтэн биш байшин эзэгнэгч гэсэн үг. Тэгэхлээр энэ бол бидний жимс ургуулах талбар биш.

	Самгин хөмсөг атируулан нэг үг хэлэх гэсэн боловч юу гэж хэлэх, яаж хэлэхээ бодож амжаагүй байтал Дронов сэргэж ажил хэрэгчээр улам чанга ярьсан нь

	— За тэгвэл одоо утасдана. Бичиг батлагч Животовский гэгч дамын наймаачин ирнэ. Чи ухаалаг байгаарай! Гэвч Клим Иванович, чамд тийм олон мянган төгрөг ямар хэрэг байна? Чамд мөнгө хэрэггүй, сонин юм уу, ном хэвлэлийн газар хэрэгтэй. Сонин гаргахад хэдэн арван мянган цаас багадна, зуун тавь юм уу, хоёр зуун мянга хэрэгтэй. Тэгэхлээр чи энэ хорин мянгаа надад өгч орхи, би жилийн дараа хоёр зуун мянга болгож өгье гэж амлая. Гэвч баталгаа гаргах юм надад байхгүй. Өр төлөх баталгаа өгч болох боловч тэр юу болох вэ? гэжээ.

	— Чи хөзөр тоглож орхихгүй биз? гэж Самгин мушилзав.

	— Санхүү худалдааны хэлцээ хийдэг газар чи бид хоёулаа тоглоно. Надад нэг итгэлтэй хүн бий. Тэр хүн цөлөгдөх юм уу биедээ гар хүрэх бол дуун дээр хүн юм. Уг нь их үнэнч хүн атал галзуу өвчтэй юм. Бидний мөнгө олоход тэр тусална.

	Дронов босож, ширээний ирмэгээс бариад байхад балтгар хөл гар нь салганаж, ширээн дээр буй хоосон шилэн аяга, архины лонх харшилдан дуугарч байв. Самгин аягыг зайлуулан тавивал шил хангинах чимээ намдав.

	— Мөнгөтэй болно оо! Сонинтой ч болно гэж Дронов ярина. Нүүр нь хөөс адил хөөж улайгаад онц хурц галын гэгээ харсан нүд шиг нь анивчиж байв.

	— Ер бусын сайхан сонин гаргана даа! Шинжлэх ухаан, утга зохиолын бүх алдарт зүтгэлтнүүдийг, Леонид Андреевыг оролцуулна. «Эрдэм мэдлэг» сэтгүүлийн бодит ёсыг баримтлагч үзэлтнүүдтэй дайн зарлана даа! Тэд тонилбол таарна! Улс төрийн бодлого ч тэдний хамт тонилбол таарна! Улс төрийн бодлогыг зуун жил ярилаа, ядарлаа, хаширмаар боллоо! Хүн болгон дэврүүн үзэл, утга уянга, авидармыг хүсэх болов. Нууц юмны голд, чөтгөрийн ходоодонд орж үзэхийг хүсэх болов Достоевский, Андреев, Конан-Дойль нар бол ухааныг эзэмшигчид мөн.

	Самгин аяархан санаа алдаж, аяганд цагаан архи дүүргээд «Энэ яасан шийдэмгий хүн бэ?» гэж бодов.

	Дронов аягатай архийг шүүрэн авч талд нь хүртэл ховдгоор балгаад нойтон зузаан уруулаа чичрүүлэн

	— Бид шинжлэх ухааны шинэ сонин, түүний уран зөгнөлийг нийтэлж байх болно. Утга зохиолын маргаан хэрүүлээс тавина. Эрүүгийн гэмт хэргийн мэдээ тавина. Тэгэхдээ бүр Европынхны зүүдэнд ороогүй сонин мэдээ тавих болно. Гэмт хэргийг бүр угаас нь гаргаж шинэ янзаар тавьж харуулна даа гэв.

	Ингэж ярихдаа аягатай архиа эрүүн дор барьж нөгөө гараа сарвалзуулан, хий атгаж нударга зангидаж байгаад,

	— Соёл, гэмт хэрэг ойлгож байна уу? гэнэ.

	— Энэ чинь улс төрийн бодлого болно шүү дээ.

	— Тийм биш, энэ бол өс хонзонгоо авах эрхтэй болно гэсэн үг гэж Дронов хэлэхдээ газар дэвссэн боловч гэнэт ямар нэгнээс айсан шиг амаа ангайсан хэвээр хэсэг дуугүй болж нүдээ анивчиж байснаа, — Үүнийг сүүлд ярья. Одоо бол зөвхөн төлөвлөгөө байгаа юм. Чи юу гэж бодож байна? гэжээ.

	Самгин хариу хэлэхийг яарсангүй, алчуур гаргаж нүднийхээ шилийг арчив. Өс хонзон авна гэсэн үг Дроновын бүх ярьсантай ямар ч утга холбоосгүй гэнэт гарч ирсэн тул хэн хэнээс юуны өшөө авах болж байна гэсэн асуулт гарч иржээ.

	«Дронов ёстой балмад, ичгүүргүй, эрсхэн зоримог этгээд байна. Үүний зориг нь ямар ч зарчимгүй, ёс суртахуунгүй юм...» гэж Самгин болгоомжлон бодов. Тийнхүү болгоомжилсны учир нь Дронов түүнд ямар нэг талаар аятай санагдаж байжээ.

	— Ер нь сонин яриа байна. Гэхдээ сонгуулийн засагтай оронд улс төрийн бодлогогүй сонин байж болохгүй гэж би бодож байна.

	— Сонгуулийн... гэж Самгины үгийг давтаж Дронов асуугаад, — Парламентын гишүүдийн улс төрийн бодлогыг бодит өгүүллэгийн хэлбэрээр буюу шүүмжлэлийн цуу хольж тавих бол бидний дур юм. Цуу гэдэг чинь улс төрийн бодлого болно. Ёс суртахуун мөн адил. Гэтэл зохиолчид бие биеэ цохиж, нохой муурыг барьж буйг мөн ёс суртахуунгүйгээр өгүүлж болно. Уншигчдын зугаа гаргах юм тавьж байх болно гэж Дронов ярив. Чингээд

	— Энэ хэрэгтэй сонин санаа байна гэж чи зөвшөөрсөн, цааш нь? гээд, — Чи мөнгө өгөх үү? гэж гүжирмэг асуужээ.

	— Би бодож үзэх ёстой.

	— Ёстой гэнэ! Хэнд? Чи зүгээр сул орж ирсэн мөнгийг хайрлаж болдог юм уу?

	«Ямар янзын өөдгүй золиг вэ!» гэж Самгин бодоод нүднийхээ шилийг хийв. Иван Дронов улам догширч

	— Сэхээтнүүд мөнгөнд дургүй, баян байхаас ичдэг гэж «цаг үе» түүвэр зохиогчид зөв хэлжээ. Нөхөр минь, энэ бол уламжлал юм шүү гэж бархирна.

	Дронов нэлээн ярьж байгаад чи авч үлдэх эд хогшлоо шилж, агуулахад хий, зарах зүйлдээ үнэ тогтоо, тэгээд сонинд зарлал гаргасан ч болно, үнэ хаялцуулан худалдсан ч болно гэж Самгинд зөвлөжээ. Дроновыг явсан хойно Самгины сэтгэл хөдлөөд нэг л аятайхан байжээ. Ямар нэг юм бодох мөрөөдөх сэтгэл хөдөлжээ. Самгин амьдралдаа анх удаа өөрийгөө сонины том редактор болов, өөрт шинэ санагддаг утга санаа бүхний урсгал, мужлан бүрийг судалж, засаж, редакторладаг хүн болов. Бүх намын улс төрийн бодлоготон, ард түмний доод давхаргын соёлыг хөгжүүлэх гэж санаа тавьдаг соён гэгээрүүлэгчид, шүүмжлэгчдийн зөрчил дотор будилж хоцорсон зохиолчид, гүн ухааныг өнгөцхөн мэддэг, аж амьдралын үнэн байдлыг муу мэддэг шүүмжлэгчид цөм миний жинтэй үгийг чагнах болно. Би энэ орны оюун ухааны амьдралын нэг захирагч болно. Би бол үлэмж томхон, шударга захирагч байна. Учир нь надад ямар нэг тодорхой мөрийн хөтөлбөр байхгүй, би бол нэр хүндэд дургүй, алдар горилдоггүй, мөнгө цаас тоодоггүй хүн. Би бол жинхэнэ биеэ даасан тусгаар хүн гэж бодов.

	«Сонины аж ахуйн ажлыг Дроновт даалгаж болно. Дронов бол баахан увайгүй, хүний мөсөөр барагтай, бүдүүн гүжир хүн боловч түүний тэр шийдэмгий чанар бол үнэтэй чанар мөн. Дроновт талархал татмаар, ер надад байдаг нэг төлөв бий. Тэр чанар нь одоохондоо бүдүүлэгдүү учир, түүнийг нь хөгжүүлэх хэрэгтэй юм. Би бол түүний удирдагч тул түүнийг намайг нөхөх хүн болгоно. Дроновтой харилцаагаа баахан өөрчлөх хэрэгтэй».

	Иван Дронов бүр бага байхдаа ямар байсныг санаж, «Ер нь хачин хүн дээ!» гэж боджээ.

	Дронов маргааш нь байшин худалдан авах хүн дагуулан ирэв. Тэр хүн хэдий хэрийн настай болох нь эс мэдэгдэх, халзавтар хүн байв. Шингэн буурал үсээ санчгаас дээш самнаж, том улаан хамар дээрээ саарал шил хавчиж тогтоосон агаад шилний цаана гунигтай бүдэг нүд үзэгдэнэ. Нүүрт нь улаан судас хээлжээ. Эрүүндээ Франц маягийн сахал унжуулж уруулын сахлыг цэргийн дайчин эр адил имэрчээ. Тэр хүн элдвийн өөдсөөр хийсэн баавгай юм уу, сармагчны хилэн тоглоом адил зөөлөн нялцгар биетэй болов уу гэж санагдмаар хүн авай.

	— Миний нэр Козьма Иванов Семидубов гэж халуун гараар Самгины гарыг чанга атган мэндлэв. Самгин бол тийм маягийн хүнтэй уулзаж байсан бөгөөд Дронов, Тагильский шиг тийм хүмүүс бол тун хөдөлгөөнтэй, тэр ч байтугай сандруу тэвдүү, бас зугаатай хүмүүс байдаг болой. Семидубов яаралгүй намбатай алхан явахад гутлын нь ул хунгар дээгүүр явсан шиг нужигнаж байв. Цуцсан нарийхан дуугаар хянамгай ярих бөгөөд нэг үгээ олон дахин давтана.

	― Орлого ихтэй байшинг л байшин гэнэ дээ гэж савхин бээлийгээр байшингийн туурга нүдэж, — Иймэрхүү байшин бол Москвагийн новш юм. Ийм байшингууд Москва хотоор дүүрэн хөгц адил үргэлжлээд түүнээс болж, үйлдвэрийн олон мянган ажилчин зөөх трамвай тавих гэрэл дэнлүү өлгөх гээд бөөн зардал болох юм гэж ярина. Түүний дуу хоолой гомдсон хүний дуу адил эелдэг зөөлөн сонсогдож байв.

	— Тэрүүн шиг байшинд бол Напольоныг ч урьж болно гэнэ. Чингээд санаа алдаж

	— Бид ч нимгэн амьдарч байна даа, ноёнтон гэв.

	— Тийм шүү гэж Дронов түүний үгийг сайшаав. 

	Семидубов хашааны дотуур явж алхаж хэмжиж үзээд

	— Англи хүмүүс «миний байшин, миний хэрэм» гэж ярьдаг юм. Тэд чулуун байшин барьдаг учраас зан байдал нь их хатуу шүү. Модоор барьсан хэрмийг ямар хэрэм гэх вэ? Ноёнтон, энэ хашаа байшингаа ямар үнээр өгөх вэ дээ? гэнэ.

	— Гучин таван мянга гэж Дронов яаран хэлэв.

	— Тэр ч худал биз. Мөнгө гэдэг үнэтэй шүү.

	— Та ямар үнэ өгөх вэ?

	— Арван таван мянга... 

	— Дооглож байна уу?

	— Тэгвэл баяртай гэж Семидубов гунигтай хэлээд хашааны хаалга тийш одоход Дронов ууртайгаар янцаглаж, «Луй-варчин» гэж амандаа шивгэнээд хойноос нь алхав. 

	Самгин хашааны төв голд үлдэв. Энэ болсон явдал түүнд нэг эргэлзэл төрүүлжээ.

	Үдэш болоход тэр эргэлзэл нь бүр бодитой болж, хилс гомдолтой цохилтын шинжийг олжээ. Самгин ширээнээ сууж Маринын хэргийн тухай тууж бичих төлөвлөгөө зохиож байтал Дронов орж ирээд пальтогоо тайлж Фелицата эхнэрийн гар дээр чулуудаж хоолны тасалгаанд орж малгайгаа ч авсангүй зуухны шаазан ханыг түшиж зогсоод дорой гэгч ханиалган

	― Энэ бүх эд хогшил хорин мянган төгрөгийн дэнчинтэй гэж чи мэдсэн үү? Мэдээгүй юу? Тэгвэл баяр хүргэе. Тийм дэнчин байна. Дронов малгайгаа авч өвдөгтөө углаад гайхаж зэвүүцэж

	— Варвара хэдийд тэгж аргалав? гэжээ.

	— Варвара их уулгар хүн байсан гэж Самгин санамсаргүй хэлээд ууртай дуугарснаа мэдээд Варварын хийсэн ажилд би зэвүүцэх ёсгүй гэж санав. Харин Дроновт зэвүү хүрч, «Варварын тухай амраг хүүхнийхээ тухай ярьсан шиг ярьж байх шив» гэж боджээ. Гэтэл Дронов малгайгаа илж

	— Стратонов гэж нэг бух шиг амьтан эм хүнийг айхтар аргатай тоносон байна шүү гэв. Самгин нүдний шилийг авч

	— Чи юу хэлэх гэв гэхэд

	— Хэлдгээ хэлсэн. Тэр чинь одоо хууль дүрэм зохиож, эх орноо хайрлаж суудаг хүн гэнэ. Өвөр түрий ухахыг больж, улсын өвөрт гар хийдэг болжээ. Тэр чинь банк байгуулах, Ижил мөрний зөөврийн галт онгоцны тээврийг нэгтгэж бас усны барилгын комисст оролцох болсон шүү. Их ажилч золиг юм.

	Дронов ингэж ярихдаа тасалгааны булан ширтэх бөгөөд сөлөр нүд нь ямар нэг юм олж харах гэсэн шиг зүүрмэглэн байна.

	— Улсын Дум, өөрөөр хэлбэл үндсэн хууль гэдэг ямар боловч их ашигтай газар юм. Үлэмж томоотой хүмүүсийн чухам юу бодож, юу хийж явдгийг илрүүлж байна шүү. Та бидэн шиг жижигхэн улс... гэж ярьж байснаа болиод Варвара хэрэв газар ба байшингаа хорин мянгаар дэнчин тавьсан бол лав хоёр дахин үнэтэй гэсэн үг. Үүнийг санах хэрэгтэй. Газрын өртөг түргэн нэмэгдэж байна. Энэ нь уг газрыг хоёр дахь удаа дэнчин тавих явдлыг улам төвөгтэй болгож байгаа юм гэж ажилсаг ярина. Дроновын ингэж ярихад Самгин хайхрамжгүй чагнан, өчигдөр үдшийн сайхан мөрөөдөл гомдолтой бөгөөд амархан баларсныг бодож байжээ. Магадгүй Иван тэр Семидубовтой хуйвалдан луйвардах гэж байгаа биш үү? гэж тэр бодно. Энэ бодол сэтгэлийг эс амгуулах бөгөөд худалдан авагчийн овог нэрд «Долоо» гэсэн үг орсон нь бас бодогдох ажгуу.

	Дронов нэг хэсэг сууж байгаад баяртай маяртай ч үгүй алга болжээ.

	«Байшингаа худалдах хэрэгтэй» гэж Клим Иванович Самгин бодоод нүдээ аньж, «Би уурлаагүй» гэдэг романс дуу сэмхэн исгэрэн Варвара, Стратонов хоёрыг санаж, «Булай явдал» гэж бодов.

	Дронов байшин зарах ажлаар сар илүү хөөцөлдөх зуур Самгин мөнөөхөн өв хөрөнгийг эзэгнэх эрхээ олж батлуулаад туужийнхаа төлөвлөгөөг дуусгаж Варварын хувцас хунар, мебель ер өөрт хэрэггүй эд хогшлын зүйлийг цөмийг заржээ. Дронов гүйсээр бараг турж хоцров. Өдөр болгон согтуу ууртай ирж, цагаан архинаас балгаж, луйварчин явдлыг жигтэй баримт гаргаж байгаад ярих нь

	— Луйварчдын уралдаан тэмцээн болж байна. Москвагийн луйварчид гэж нэрд гардаг нь бас ч учиртай юм. Чөтгөр авмарууд тэр муухай дэнчин тавьж Варварыг халааж орхижээ. Би бол тийм ч ярвагар ууртай хүн биш ч гэсэн хэрэв би засгийн толгойд байсан бол энэ Москвад суудаг иргэдийн тал хувийг Сибирь, Якут, Камчатаг, ер аль зэлүүд бөглүү нутагт хөөж орхих юм сан. Золигууд тэнд бие биеэ шулж байг. Тэнд яаж ч орилж уйлж байсан тэр нь Европ хүртэл дуулдахгүй болно гэв.

	Дроновын тэр согтуу үгийг Самгин бараг эс тооно. Луйварчдыг жигшиж түүний ярьдаг нь намайг тэрхүү луйварчидтай эвлэрүүлэх зорилготой биз гэж Самгин итгэн бодно. 

	Гэтэл нэг өдөр хөлөрч улайсан Иван гүйн ирж

	— Байшинг гучин мянгаар зарав. Чи арван хоёр мянга зургаан зууг бэлэн мөнгөөр, гурав гурван мянгын өр төлөх хоёр баталгааг хагас жил, жилийн хугацаатай авах болно. Махыг нь гартал шулав гэж баяртайгаар ярихад Самгин гайхжээ. Дронов зөөлөн сандалд сууж, нүүрний хөлсийг арчаад үлээж

	— Халуун байна. Хаврын тэргүүн сард ийм байдаг. Дэнчин тавьсан хүнд нь худалдав. Дөчин мянга юм уу түүнээс илүү гаргаж өгөх байтал энэ уг дэнчингийн бичгийг харав уу, дотор нь айхтар нарийн учиртай зүйл оруулсан байна гээд нэг бичиг ширээнээ чулуудсан боловч Самгин дотроо баярлахдаа уг бичгийг зүсдэг хутгаар дарж эгүүлэн өгөөд

	— Хэрэггүй, би үзэхгүй гэжээ. Дронов нүдээ онийлгож түүнийг харж

	— Энэ чинь томоотой сайн хүний зан байна. Ингэж хөөцөлдсөний төлөө надад мянган рубль өгнө биз дээ? гэв.

	— Хоёр мянгыг ч ав.

	— Бид ийм л улс! гэж Дронов мушилзаж, — Гайхал минь, надад мянга ч ихэднэ, найзыг бодож мянгыг авлаа би. Мөнгөө аваад буцах уу? Би Тосягаа санаж байна. Нэг байр олж өг гэж чи Тосяд гуй, цаадах чинь аятайхан үүр засахдаа дуртай хүн. Гэхдээ бүтэмжгүй дээ гэжээ.

	Дронов хоёр дахин найтаалгаж

	— Би ханиад хүрэв үү? гэж өөрөөс асууна.

	Найтаалгаснаас мөнөөхөн баяртай хөөртэй байдал нь алга болж, царай агдайж, хавтгай хамраа чанга нухаж, янцаглаж, бодож,

	— Семидубов их тус болов. Тэр мухар олгой тусаад эмнэлэгт хэвтэв. Мэс засал хийлгэх гэж хүлээж байхдаа ч гүн ухаандаж байх юм гэв.

	Семидубовын гүн ухааныг Самгин сонирхсонгүй боловч ёсыг бодож

	― Семидубов гэдэг чинь юун хүн бэ? гэж асуув.

	— Их сонин хүн дээ. Танай шүүхийн хэлээр юу гэдэг бил ээ? Хууль цаазын ухааны дэд эрдэмтэн болов гэдэг бил үү? Их сургууль төгсмөгц усан хоолой худалдсан хэргээр ялтны сандалд суусан хүн. Театрын талбайд баахан усан хоолой ямар ч ашиггүй хэвтэж байхыг үзээд хэрэглэх этгээдэд зарж орхижээ. Гайхалтай хүн шүү! Шоронд хагас жил суув уу даа, гараад хөзөр тоглодог болсон юм. Их хождог азтай хүн боловч луйварчин зангүй. Би түүнтэй танилцаад хоёр жил болж байна. Анх мөн хөзөр тоглоод, байдаг мянган рублиэ түүнд алдав. Сэтгэл маш гуньж байтал, «Надаас таван зууг ав цааш нь тоглоё» гэлээ. «Буцааж төлөх мөнгө надад байхгүй» гэхэд минь, «Төлж яах юм бэ. Би сэтгэлээ зугаацуулах гэж тоглодог хүн. Би бол эхнэргүй хүн учраас мөнгө надад дуртай байдаг юм. Гурав дахь өдөр дөчин хоёр минутын дотор арван долоон мянгыг хожив» гэлээ. Би мөнгийг авч тоглоод жаран таван рубль хожсон шүү. Би түүнд талархал хүргэв. Түүнээс хойш бид хоёр зөвхөн хөзөр цохих тоглоом нааддаг бөгөөд хааяа хөзөр эргүүлэх тоглоом нааддаг юм гэж ярив.

	Дронов ингэж ярихдаа бараг үргэлж инээвхийлэн байхад Самгины өрлөг эхийн ач хүүгийн царай байдал зөөлөн аятайхан харагдаж байжээ.

	― Бид чинь их эрээн бараан, жигтэй үндэстэн гэж Дронов дуугүй болж, өвдөгтөө угласан малгайгаа авч ширээн дээр тавихдаа ширээний дэнлүү дайрч арай өнхрүүлсэнгүй, — Манайд гайхмаар хүмүүс их олон болж байна. Тэд цөм хаашаа явахаа мэдэхгүй болжээ. Хувьсгалд оролцох уу? Гэтэл тэр хувьсгал чинь алга. Хувьсгал гарна гэж чи хэлнэ биз. Би маргахгүй, ямар ч талаар бодсон гарах болно. Гэвч тариачдыг сүрхий цочоожээ. Хувьсгалыг зохион байгуулагчдын заримыг хядаж, заримыг хүнд ажилд цөлөв. Харин олонх нь өөрснөө нуугджээ... гэж Дронов яриад Самгиныг харж, ― Гэвч би чамд юу хэлэх бил ээ? Чи бүхнийг өөрөө мэднэ гэжээ.

	Самгин дуугүй доош харав. Иван уучлал эрсэн мэт 

	— Үнэндээ Семидубов бол учир будилаантай хүн юм. Тийм хүмүүс яагаад хэрэгтэй байдгийг чөтгөр мэдэх бил ээ. Заримдаа би өөрөө түүнтэй адил биш үү? гэж боддог юм... гэхэд Самгин дотроо ярвайж, «Бас нэг номлол тавьж байх шив» гэж боджээ.

	Гэтэл Дронов

	― Өөрийн тухай ямар ч гоё будаггүй, үнэн зөвөөр бодохыг Тося надад зааж сургасан юм гээд, ― «Яру» театрт очиж юм үзэх үү? гэжээ.

	Самгин явахгүй гэв.

	— Уран сайхны театрт өнөөдөр «Ёроолд» жүжиг гарах уу? Чи бас явахгүй юу? Тэр гэнэн уулгар хүмүүсийг харж суухад аятайхан байдаг. Тэр жүжигт гардаг Барон гоёж гоёж хэнд ч тоогдохгүй нь сонин. За би явлаа гэжээ.

	Чингээд гарахдаа

	— Чи аймаар их тамхи татах юм. Тархи толгойгоо утаж орхив гэж дургүй янзтай өгүүлэв.

	Клим Иванович Самгин зочноо сэжиглэн, тэр ч байтугай ууртай харж, Дроновыг явсан хойно түүнийг Лютов, Тагильский мэтийн хүмүүстэй зүйрлэн бодов.

	«Дронов бол тэдэн шиг бас хоёр ааштай, зальтай, шударга биш, эвдэрсэн хүн юм. Ямар хүн болохоо хүнд мэдэгдэхээс айж, үнэнч хүний дүрийг үзүүлж явдаг байна. Хань нөхөдтэй болох гэж гэтэж явах боловч бусдад зарагдахаас хэтрэхгүй амьтан юм».

	Үүгээр Дроновыг бодохыг больж, өчигдрийнхөө санааг бодтол өчигдрийн нь бодлын үргэлжлэл сэтгэлд нь хялбархан орж ирсний учир бол ширээн дээр буй шуудангийн захианы нэг хуудас дээр «Безбедов, Марина хоёрын харилцааг хурц болгох. Безбедовыг бүдүүлэг маягийн хувьсгалч бодолтой, ихээхэн бузар этгээд болгож үзүүлэх хэрэгтэй. Түүний амрагийн явдлыг дэлгэрэнгүй бичих, түүний амраг бол их зальтай, хүйтэн сэтгэлтэй бага охин байх болно. Тэр охин бол баян эгчийн өвийг залгамжлах ганц охин учраас Безбедов түүнийг сонирхох болно» гэж жижигхэн үсгээр тод тэмдэглэсэн байжээ.

	Самгины нүднээ шалдан тантгар хүүхэн урган харагдахад Марина лав надтай суух гэж хүсэж байсан биз гэж ууртай боджээ. Дроновын амраг хүүхэн мөн. Маринатай адил өндөр чилгэр нуруутай, эрүүл чийрэг эхнэр юм.

	«Өөрийнхөө тухай зөв бодож сургасан» гэсэн юу гэсэн үг вэ? Хүн ер өөрийн тухай хэзээд зөв боддог болой».

	Самгин тамхи татаж, мөнөөхөн туужийнхаа төлөвлөгөөг дахин уншаад бодсон нь, Безбедовын талаар хэтэрхий олон эд мөрийн баримт гаргах хэрэггүй юм. Харин Маринын ямар нэг нууцыг мэддэг байсан учраас түүнийг алахад хүргэсэн байна гэдгийг гаргах хэрэгтэй юм. Учир нь түүний аж төрөхөд Марина садаа болж байсан болохоор Маринын тэр нууц явдлыг олон түмэнд мэдүүлж болох хүн бол Безбедов юм гэж боджээ.

	Самгин Парист Маринатай уулзсанаас хойш түүнийг баахан харилхдаг болсон бөгөөд тийнхүү харилхдаг байдал нь улам нэмэгдсээр байжээ.

	«Тэр эхнэр миний амьдралд ямар нэмэртэй байв?» гэж олонтоо өөрөөс асууж бодсон нь, Марина бол миний өөрийн тухай ойлголтыг эвдсэн хүн юм гэж боджээ. Маринын сэжигтэйгээр үхсэнээр Самгин шүүхийн маш их цуугиантай хуралд биеэр оролцох байтал гагцхүү Безбедов бас үхсэнээр тэр явдлаас гарчээ. Шүүхийн хуралд гэрчийн хувьд оролцох явдал бол Самгины хувьд туйлын гунигт явдлаар төгсөж болох байв. Хэрэв шүүхийн хурал болсон бол яллагчаас Самгины урьдын явдлыг, түүний баригдаж, хоригдож, Москвагийн бослогод оролцож явсныг нь хүртэл гаргаж хэлэх байсан биз. Тэр бүх явдлыг үнэндээ нууц цагдаагийн газар мэдэж байв. Хэрэв шүүхийн хурал болсон бол прокуророос эрүүгийн тэр хэрэгт сэхээтний улс төрийн хэргийг хутгалдуулан оруулах байсан биз. Учир нь харгислал хийгээд зүүний эсрэг олны хорсол түүнийг шаардаж байв. Клим Иванович Самгин ингэж бодоод нуруу руу нь хүйт оргиж, хатуу тамхины утаа ховдоглон сорон залгилав.

	«Тэр эхнэр үнэхээр миний амьдралд ямар нэг балар будилаан тарьжээ. Түүгээр барахгүй намайг хөмрүүлэх шахав. Бердниковыг авчран оруулж болох байсан бол... Энэ хэргийн тухай тууж бичвэл их сонин болно. Хэрэв бичвэл ийм нам гүм, ийм дулаан тохитой өрөө тасалгаанд, ийм нүдэнд дулаахан эд хогшлын дунд сууж, их сайн бодож боловсруулж бичих хэрэгтэй».

	Петербург хот Самгиныг онц эелдэг угтсангүй. Бүүдгэр тэнгэрт илчгүй цагаан нар сүүмийж, далайн зүгээс үе үе хүчтэй салхи үлээж байв. Үдэш юм уу, шөнөдөө бороо асгаж, намрын адил дулаан хувцасласан хүмүүс нойтон гудамжаар алхална. Гудамжны чулуун дэвсгэрээс ялзарсан модны үнэр гарч, айлууд жигтэй уйтгартай харагдах ажгуу. «Шинэ цаг» сонины өнгө аялгуу ч агаар тэнгэрийн байдалтай эс нийлэх агаад тэргүүн өгүүлэлд хаврын адил хадгаламжийн кассын орлого өсөв гэж мэдээлэн баярлалдаж, амины газраа бэхжүүлэн авсан тосгоны өрхийн тэргүүлэгчдийн тоо бараг зургаан зуун мянгад хүрэв гэж өгүүлжээ. Самгин үүнийг уншаад ширээ тогшиж амандаа исгэрэн, «Байр эрэх хэрэгтэй» гэж боджээ.

	Самгин үдэш Дроновынд очиж үүдний өрөөнд гадуур хувцсаа тайлж байтал мэнгэр ханиадтай Юрины дуу гарч,

	— Перс улс шах хаанаа, Туркчүүд султан хаанаа «буулгаж», Германд «Хөдөөгийн эздийн эвлэлийг» эсэргүүцэн тэмцэхийн тул Ганзын эвлэл, үйлдвэрийн эздийн эвлэл байгуулагдлаа. Германы засгийн газар тэнгисийн зэвсгийг багасгах тухай Английн саналыг хэрэгсэхгүй болгож, манай орны хөрөнгөтний дотор милитаризм өсөх янзтай болж байна. Чи энэ бүх баримт хоорондоо холбоогүй гэж бодно уу? Илэрхий холбоотой юм гэж ярьж байв.

	— Байзнаарай, хүн ирлээ. Өө, Клим Иванович байна! 

	Таисья ингэж дуу алдах нь баярласан байдалтай юм шиг Самгинд санагдсан бөгөөд түүний гарыг онц чанга атгажээ. Юрин аанай зөөлөн сандал дотор хажуулдаж, ширээний доогуур хөл хийж, сандлын түшлэг дэрлэн адар өөд ширтэн сууж байв. Таисья хажууд нь суугаад өмнөө дэвтэр харандаа дэлгэж тавьсан байв. Юрин Самгиныг харсан ч үгүй тамиргүй дараа сарвайжээ.

	— Таны ирсэн сайн боллоо. Одоо цай ууцгаая. Москвагийн сониноос яриарай. Тэрнээс энэ Евгений намайг сургаж залхааж байна.

	— Сургаал бол гэрэл гэгээ мөн гэж Самгин тийм ч цэцэн биш үг дуугарав.

	— Ярих бол энэ хүнд хортой юм.

	— Надад юм болгон хортой гэж Юрия хэлж босох гэсэн авч богино богино хэрчигнэн амьсгалах нь дуулдаж байв.

	― Та хаачих нь вэ? гэж Тося сэтгэл зовж асуухад

	— Хөгжим даръя гэв.

	Таисья түшиж босгосонд цаадах нь сохор хүн шиг хянамгай гэгчээр зочдын өрөө тийш явав.

	— Энэ хүн үхэх нь ээ гэж гэрийн эхнэр шивгэнэхэд Самгин дуугүй дал мөрөө хавчаад «Энэ хүний сургахыг таслав гэж Тося баярлаж байгаа ажээ» гэж боджээ.

	«Марксизм... үхэл...» гэсэн үг сэтгэлд нь орж алга болжээ.

	Зочдын өрөөнд хөөрөгт хуур хөгжмийн дуу гарч ямар нэг танил аялгуу удаанаар дарж эхлэв. Тося түүний айзамд нийлүүлэн дэвтрийг харандаагаар тогшиж

	— Таны суух байр эрэхэд би туслах уу? гэж аяархан асуув.

	Гадаа байшингийн туурганд нар тусаад улам холдсон мэт харагдах ажгуу.

	— Манай энэ гудамжинд холгүй нэг байр байгаа. Тийш одоо явж болох байтал энэ... гэж зочдын өрөө рүү харандаагаар заажээ. 

	Тэнд Юрин нэг дуу дарах гээд чадсангүй ондоо ямар нэг ая дарна.

	«Энэ тун амархан хавьтаж болох эхнэр биз. Тэр ч байтугай баахан завхай болов уу?» гэж Самгин бодоод Тосягийн нүүр өөд, хөх дэлэн өөд харав.

	— Та юу бодов?

	— Хөгжим чагнав.

	— Энэ хүн дандаа гунигтай ая дардаг юм.

	— Та хэдэн настай вэ? Арай даруу биш асуулт болов уу?

	— Яагаад даруу биш гэж? Би хорин дөрөвтэй... Түүнээс илүү харагдаж байна уу?

	— Үгүй байна.

	Зочдын өрөөнөөс бүдүүн гунигт хөг сонсогдоно.

	— Хүн болгон намайг хорин дөрвөөс илүү настай гэж боддог юм. Ер тэгэх ч ёстой. Би арван долоотойдоо хүүхэд гаргасан юм. Бас хар ажил их хийсэн хүн. Тэр хүүхдийн эцэг бол зураач хүн байсан юм. Харин урьд бид хоёр цай талхаар амьдарч байв. Миний анхны дурлал бол хамгийн өлөн дурлал байлаа.

	«Бас л ном тавих шив» гэж Самгин бодоод талархалтайгаар толгой ганхуулж байжээ.

	Хөөрөгт хуур хөгжимд аргил бүдүүн хөг дуун гарахын хамт бас муу ёрын хаширгаатай хөг дуун гарч хоолны өрөөнд утаа адил орж байжээ. Гэтэл Самгины тамхины утаа дэндүү хатуу, амтгүй утаа байв. Ер юм бүхэн таатай биш авай.

	— Заримдаа ёотон авах мөнгө хүрдэггүй байлаа. Тэр хэдий ядуу боловч зугаатай сайн хүн байсан юм. "Степанида Петровна! Битгий чимээ гарга!" гэдэг сэн. Тэр нь саяын цай авчирдаг эмгэн шүү дээ. Петровна миний эхийн оронд эх болж явсан хүн юм. Намайг муур адил энхрийлнэ. Их ухаантай хувьсгалч хүн юм. Танд инээдэмтэй санагдаж байна уу? Гэвч үнэн юм шүү. Баячуулыг, хааныг, ван гүн, хар лам нарыг үзэж чаддаггүй эмгэн. Урьд хийдэд сууж ном үзэж байтал гэлэн болохынхоо өмнөхөн хүнтэй амраг болж, хийдээс хөөгдсөн юм сан. Эмнэлгийн газар сахиул хийж байгаад Японы дайнд асрагчаар явж, шатаж байсан байшин дотроос нэг офицерыг гаргаж амийг аварсны учир медалиар шагнуулжээ. Та энэ хүнийг хэдтэй гэж бодно? Жартай гэж үү? Тийм биш, ердөө дөчин гуравтай хүн. Хүн ингэж л амьдарч байна шүү!

	Юрин нэг өнгийн хөг аялгууг давтан дарах тул тэр нь улам уйтгартай болж. Самгины биеийг чилээж, ядраажээ. Гэтэл Таисья

	— Клим Иванович аа! Зохиолчид эмсийн хувь заяаны талаар яагаад ийм бага, ийм муу зохиол бичдэг вэ? Янаг янаг гэхээс ондоо юмгүй уншихад ичмээр юм... гэж хатуу зэмлэн ярив.

	— Байзнаарай, янаг амраг гэдэг чинь... 

	— Тийм ээ, би мэднэ. Эм хүний амьдралын утга санаа ч түүнд байдаг гэж хүн болгон ярьдаг юм. Лав үнээ, гүү тэгдэггүй биз. Тэр амьтад жилд ганц удаа нийлдэг шүү.

	Таисьягийн тэгж ярьсанд Самгины зэвүү хүрсэн нь үгүй, харин тэр эхнэрийн тухай бодол төсөөллийг нь эвдсэнд зэвүү хүрч байжээ. Самгин уйдахдаа тэр эхнэрийн хор шарыг хөдөлгөх ямар нэг үг олж хэлэх юм сан гэж хүсэж

	— «Янаг өлсгөлөн хоёр ертөнцийг захирна» гэдэг үг байдаг гэж сануулан хэлэв.

	— Үгүй тийм биш, дандаа тийм байна гэж би итгэхгүй! гэж Тося хэлэв. Таисьягийн дуу улам бүдүүн гүжир болж, гөлгөр царай нь бараантаж, хүүхэн хараа нь аягүй том болоход, «Энэ маань уурлажээ» гэж Самгин бодов.

	— Та үзээрэй, өлсгөлөн ч болохгүй, янаг дурлал бол одоогийнх шиг тэнэг зуршил биш, ховор тохиолдох жаргал болно.

	— Ирээдүйд гунигтай болно гэх нь шив гэж Таисьягийн инээдэмтэй зөгнөлд хариу өгөв.

	― Янаг хайрын сартай болно. Жил болгон аз жаргалын сартай болио. Хаврын адаг сар, хүн бүхний баяр... 

	— Энэ чинь нарийн боов, бялуу идэх гэсэн мөрөөдөл байна гэж Самгин мушилзав. 

	Таисья хашхирах гэсэн шиг цэх болсон боловч зөөлнөөр

	— Та бодоорой, давхар биетэй эм тарианы талбайд ажил хийж тариа хадах гэдэг ямар болох вэ гээд босож ондоо сандал дээр сууж халуун тогооны ард нүүрээ нуугаад, — Та чинь юмыг мөрөөдөх дургүй хүн үү? Бид ирээдүйд сайн сайхан аж төрөх болно гэж итгэдэггүй юу? гэжээ.

	— «Сахил хүртээд шал дордоно доо» гэсээр Дронов орж ирээд, — Тийм үед бид хүрнэ гэдэг бол маргаангүй. Өнөөдөр нэг хөл дээрээ маргааш нөгөө дээрээ ээлжлэн доголсоор хүрэх болно! гэв.

	— Чи хулгана шиг болжээ гээд Таисья зочдын өрөө рүү явав.

	— Би та нарын юу ярьсныг үүдний өрөөнөөс чагнав... Тэгээд халаасаа уудлан үзвэл миний бээлий, төмөр нударгавчийг минь авчжээ. Төмөр нударга хоёрыг алдав. Мөн зэвсэглэв ээ! Хоёулыг нь Думд очиход хулгуулсан байна. Хувцасны өлгүүрт хүний халаас савыг уудлан үзэж, илүү юмыг хурааж авдаг шиг байгаа юм гэж ярив.

	Юрин хөгжим дарахыг больж ханиалгаж, Таисья түүнд ямар нэг зүйл итгүүлэн ярихад цаадах нь

	— Надад халуун юм бас муу гэх нь сонсогджээ.

	Дронов шүүгээнээс лонхтой архи гаргаж, шилэн аяга хангинуулан саяхан арван сарынхан гэдэг бүлэг байгуулагдсан тухай ярив.

	— Тэдний толгойлогч Гололобов урьд «Хулгайч» гэдэг алдартай өгүүллэг бичсэнийг Толстой магтаж, хэвлэлд гаргасан шиг санагдана. Тэр Гололобов урьд мужийн дэд сайд явсан хүн авч уг өгүүллэг нь нэг хүний намтарчилсан тууж болсон нь бий... 

	Сүүлчийн энэ үг цэцэн үг байна гэж бодоод Самгин дотроо мушилзаж, Иваныг хялайн хараад «Адтай новш!» гэж боджээ.

	Дронов Климийн өөдөөс харж суугаад

	— Барууныхан эмхэрч, зүүнийхэн садарч байх шив. Эсерүүдийг Азеф тасар татаж хаяжээ. Социал демократуудын дотор «Урагшаа» гэдэг бүлэг, бас Лениний нэг жижиг бүлэг гарч, Плехановчууд «Социал демократуудын өдрийн тэмдэглэл», устгагч меньшевикүүд «Социал-демократуудын дуу хоолой» гэдэг сонин хэвлэх болов.

	Бас Троцкийн нэг тусгай бүлэг гарчээ. Энэ чинь түүх юм уу, бантан юм уу? гэж ярихыг Самгин онц сонирхсонгүй, харин үүдний өрөөнд Таисьягийн үг ярих ялдамхан дууг илүү сонирхож байжээ.

	— Чи битгий наашаа ирж бай, би гуйя. Гэртээ хэвтэх хэрэгтэй. Чамайг хүсвэл би энэ хөөрөгт хуур хөгжмийг гэрт чинь аваачуулъя гэж Таисья ярьж байхад Дронов

	— Тэгвэл сайн юм сан гэж дуу гарчээ.

	Таисья санаснаас шал ондоо хүн байсныг Самгин улам мэдэхдээ тэр эхнэрт харамсах сэтгэл төрж байжээ. Таисья ширээнээ ирж суугаад цай аягалж

	— Энэ хүн үхэх нь ээ гэв. 

	Өтгөн хөмсөг нь нэгэн зураас болж царай гунигтай болжээ.

	— Хүн үхэх гэдэг ямар бэрх вэ? Чи тус болж чадахгүй юм уу?

	— Үхэх ий? гэж Дронов дарснаас балгав

	— Иван, чи битгий алиалаад бай.

	― Би үнэнээс ярьж байна! Чиний ямар сонирхолтой хүн болохыг би мэднэ. Хэрэв миний дураар болдог сон бол дайн, өлсгөлөн, үхэл тарааж, газар хөдөлгөж, галба юүлүүлж, ер чиний хувьд аль хөнөөлтэй бүхнийг хийж "за Тося минь энэ хүмүүст тус болоорой" гэх сэн... 

	— Тэнэг амьтан гэж Тося санаа алдав.

	— Үгүй, тэнэг хүн хялбархан амьдардаг гэтэл надад хэцүү байна.

	— Шунахай сэтгэлээ тат, тэгвэл амар амьдарч болно.

	— Би шунахай хүн биш, гэвч зөвлөсөнд чинь баярлалаа гэж Дронов хадаасан дээр суусан шиг үсрэн босож, — Клим Иванович, сонин гаргах хэрэгтэй байна. Бүр их ардчилсан сонин шүү! Нэг сонин гаргаад үхэх юм сан. Надад хоёр зуун мянган рубль хожоод аль, чиний нэрийг даян дэлхийд мандуулаад өгье гэж би Семидубовоос гуйв. Тэр мөөрч байна, чөтгөр! Гэвч эргэлзээд байх шиг байгаа юм гэж туйлын ширүүхэн ярихад Тося,

	— Би тэр сонины чинь хянагч юм уу, конторын ажилчин болох юм сан гэжээ.

	Дроновынд байхад ер нь их уйтгартай авай. Дүлий чулуун байшин тийш харсан цонхтой энэ тасалгаанд тэнэг Дронов түүний эхнэрийн хамт ингэж сууж байх хэрэггүй юм гэсэн хүнд бодол Самгиныг мэрсээр байв.

	«Би яагаад эдний эрхэнд байх бил ээ?» 

	Таван минут хэртэй суугаад явах гэтэл Таисья

	― Маргааш байр эрэх үү? гэж итгэл дүүрэн асуухад Самгин,

	― Тэгье гэжээ.

	Бор бор толботой гурван давхар шар байшингийн хоёр давхарт жижигхэн гурван өрөөтэй байр хялбархан олжээ. Тэр байшинг үзээд иймэрхүү зүстэй үнээ байдаг гэж Самгин боджээ. Голын хаалганы хоёр талаар зэс буюу маажиндсан банзан дээр тэр байшинд суудаг хачин хачин овогтой хүмүүсийн нэрийг тод хараар бичсэнийг үзвэл, тангарагтны шүүхийн итгэмжит Я. Ассикритов, эх баригч Интралигатина, бүжгийн багш Волков-Воловик, төгөлдөр хуур хөглөдөг бөгөөд модон хөгжмийн засварчин П. Е. Скоромный, «Т. П. Федькины хоолны урлагийн сургууль, гэрийн бэлэн хоолны газар», «Гурван давхрын 6 тоот тасалгаанд машины бичээч Д. Ильке суумуй» гэжээ. Хоёр давхрын нэгэн өрөөний хаалган дээр дөрвөлжин зэс хадаж, энд «Павел Федрович Налим» суумуй гэжээ.

	Самгин тэр олон хаягийг уншаад «Ардчилсан» байшин байна гэж бодож нүүрээ үрчийлгэжээ.

	Гэвч Самгины орох байр бол гудамж тийш харсан цонхтой, өндөр адартай, зүймэл модон шалтай, асдаг хийгээр хоол ундаа хийдэг саруулхан байр байв. Самгин тэр шар байшингийн ардчилалд даруй нийлэв. Байраа тохижуулах гэсээр хэдэн долоо хоногийг мэдэлгүй өнгөрөөжээ. Клим Самгин орон байраа эхнэргүй ганц хүний байдлаар яаралгүй тохижуулахаар шийджээ. Үүнд илүү юмгүй, чухал хэрэгтэй юм бүхэн байх хэрэгтэй. Петербург бол их чийгтэй хот боловч төвийн халаалгатай байшинд шинэ мебель авч тавивал өвлийн цагт хатаж, шөнийн цагаар дуу чимээ гарах болно. Түүнээс гадна шинэ мебель гадаад хэлбэрээр Самгины санаанд эс тохирох ажгуу. Самгин ажлынхаа өрөөнд бичгийн ширээ, номын шүүгээ, гурван хүнд маягийн «зандан» сандал тавихаар болов. Энэ мебель наяад оны үед хөдөөгийн эвлэрэнгүй үзэлтэй хуульчдын хамгийн дуртай зүйл байсан бөгөөд хүний ахуйн нарийн ширийн юмыг гайхалтай мэддэг П. Д. Боборыкин нэг роман зохиолдоо түүнийг сэтгэл гуньсан хүмүүсийн маяг гэж нэрлэсэн бил ээ. Зочдын өрөөнд Москвагийн ордны мебель тавьж, хүлээн авах бага өрөөнд дугуй ширээ, хэдэн матмал сандал тавиад Гудонов, Вольтер нарын зургаас үзгээр хэн нэгний хуулсан зураг, ууртай Салтыков-Щедриныг дүрсэлсэн Матэгийн сийлбэр, Францын нэг өмгөөлөгчийн үг хэлж буй байдлыг үзүүлсэн Гаваринийн сийлбэрийг өлгөжээ. Энэ байдал түүнд нэлээн хангалттай санагдаж сэтгэл дүүрэн байжээ.

	Самгин Апраксины ордон, Александрын зээлээр явж мебель эрэхийн хамт нэг өмгөөлөгч хүн хайж явжээ. Самгин бол хуулийн ажил хийхгүй гэж бодсон авч нийслэлийн амьдралын далайд тавих өөрийн хөлөг онгоцонд үлэмж туршлагатай далайчин олж тавих нь хэрэгтэй гэж үзжээ. Эрүүгийн хэрэг шүүх талаар их туршлагатай, тийм ч их нэр сүртэй биш, бас намын гишүүн бус нэг өмгөөлөгч олохыг Дроновт даалгав. Дронов учрыг гадарлан

	— Ойлгов. Эвлэрэнгүй үзэлтэн мэтийн хулчгар луйварчидтай хөтлөлцөн явахгүй гэж байгаа биз дээ. Тийм нэгэн зурам олъё, тэр бол тийм ч ховор ан биш гэжээ.

	Иван Дронов жалан дугуй адил эргэлдэнэ. Энэ хүнийг ташуурдаж байх ташуур бол их мөнгө олох томхон наймаа, шунал мөн гэж Самгин бодох боловч өрлөг эхийн ач хөвгүүнийг хараад байхад ая таарвал хүн бүхний талаар жудаггүй сэтгэл гаргаж чадах хүн гэж бодно. Дронов ховдог шунахай санаагаа эс нуудаг нь түүний цаана бүр ч муухай нэг юм байж болно. Маринаг хардаж байснаа санахад нь Евно Азеф санаанд нь ордог байв. Самгин ингэж хардахгүйг хичээх боловч бас тэр хардлагаа нотлох гэж оролдох бүлгээ.

	Ер аж амьдралаа шинэчлэх хэрэгтэй. Түүний гол эрмэлзэл бол эмхгүй явахаа больж, зүй ёсны эрхийг олж авах, хоорондоо холбоотой хүчнүүдийг чөлөөтэй хөгжүүлэх нөхцөлийг бий болгох явдал байлаа. Олон хүний хувьд үнэн байдал гэдэг хүнийг уруу татагч мөрөөдөл болсон байв. Дроновыг тийм мөрөөдөгч гэж Таисья нэрлэжээ. Энэ бол тийм байсан, одоо тийм биш, ажиллагч болсон хэрэг. Түүнтэй үргэлж уулзах хэрэггүй. Гэвч Дронов бол бараг хэрэгтэй чухал хүн юм. Улсын Думийн «хөшигний ард», олон бүлгийн дотор, албан яам, сонины газруудад чухам юу ярилцаж буйг Дронов цөмийг мэднэ. Бас хааны гэр бүлийн амьдралын тухай олон балай шог хошин яриаг цөмийг мэднэ. Цаг үеийн улс төрийн утга зохиол их уншина.

	— Мартов, Потресов нарын «Олон нийтийн хөдөлгөөн» гэдэг номыг олж уншив уу? Үгүй юу? Хоёр ботийн тэргүүн дэвтэр нь хэвлэгдэн гарчээ. Чи олж уншаарай, инээд чинь хүрэх вий гэдэг байв.

	Самгин бас Москвад байснаа санана. Тэр үед мөн Дроновын адил юм бүхнийг олж мэддэг, бүхнийг урьдаас айлддаг байв. Харамсалтай нь тэр байдлаа тун хялбархан алджээ. Тэр байдлыг булаан авагчид ч үнэлэн эс үзэх ажгуу. Аливаа маргаанд Дроновын авхаалжтай, тоомсоргүй хариулж байхыг сонсоход бүр ч хүнд байдаг ажээ.

	Нэг өдөр зөрөлдөөнийг огтоос үл тэсвэрлэгч Ногайцев шашны сургуулийн урт дээлтэй, газар хэмжигч Хотяинцев хоёр Столыпины газрын шинэчлэлтийн талаар маргажээ. Хөлөрч улайсан Ногайцев

	— Та муухай буруу бодож байна. Эсвэл тариачид баяжих болно, эсвэл бид сөнөнө... гэхэд, Хотяинцев том том мурий шүд ил гаргаж, хүчтэй боловч аягүй бүдүүн дуугаар

	— Хөдөө тосгонд нударган баячууд олзоо хэрхэн хувааж буйг очоод үзэгтүн гэжээ.

	Тося Самгиныг юу хэлэх нь вэ гэсэн шиг харж байхыг мэдээд

	— Гэвч таван зуун далан есөн мянган газрын шинэ өмчтөн бий болжээ. Энэ бол үнэндээ сайн эздийн дотроос гарсан байна гэлээ.

	— Тэр харахгүй юу! Бид үнэндээ ноднин жил тариа сайн авсан тэдний хүчинд амьд байна шүү гэж Ногайцев дэмжихэд Дронов маргаанд оролцож, өврийн дэвтрийг гаргаж, хэнийг ч харсангүй

	— Пан ноён та дэмий хэрэлдэнэ. Энэ жил Столыпины газрын эзэд гурван зуун дөчин хоёр мянгад хүртэл хорогджээ. Яагаад хорогдсон бэ гэвэл, чадалтай тариачид чадал муутайнхаа газрыг худалдан авч үнэхээр том том газрын эзэд гарч байна. Хоёрдугаарт, хэрчээс газар өмчлөгчдийн эсрэг ядуу тариачид дайчнаар тэмцэн эхэлж, хөдөө тосгоныг хайрч байна. Үүнийг сайтар мэдэх хэрэгтэй. Та нар дэмий бархиралдана. Архиа балгаж суувал дээр юм. Тэнгэр бидэнд өдөр болгон энэ архиар хишиг хайрлахгүй шүү гэжээ.

	Иваны хурц чанга дуу хоолойд ямар нэг өс хорсол илт мэдэгдэх авч тэр хорсол нь чухам хэнд чиглэн буй нь эс мэдэгдэх тул Самгины сэтгэл түгших ажгуу. Гэвч Дроновт сэтгэл татагдана. Дроновынд болдог элдэв үгийн маргаан, цуурхал, хошин шог ярианы тасралтгүй эргэлдэх хуй салхин дотор утгатай үг хэлж ирээдүйг айлдагчийнхаа байр суурийг эзлэхийг Самгин хүсэх бүлгээ. Залуудаа тэр талаар тун сайн байсан шиг түүнд санагдах бөгөөд гагцхүү түүний тул төрсөн хүн гэж өөртөө ямагт итгэн явдаг байжээ.

	«Би юмыг ажиглахад хэтэрхий сонирхол тавиад ажиллах үйлдэх зоригоо бууруулжээ. Ерөнхий, гүн утгаар авч үзвэл түүхийг бүтээгч хүний үйл ажил чухам юунд хандах ёстой вэ? гэвэл өөрийгөө батлах, эсрэг үзэл санаатай тэмцэх, баримтын утга санааг чөлөөтэй тайлбарлахад чиглүүлж болох юм».

	Самгин энэ сүүлийн өгүүлбэрийг дотроо дахин давтаад «цэцэн мэргэн» үгийнхээ цуглуулгын дэвтэрт тэмдэглэн авахаар шийджээ.

	Дроновынд очиход Тося түүний сэтгэлийг жүжиг адил татдаг байв. Таисьяг хэдэн долоо хоногийн турш сайтар ажиглаад бодсон нь, Тосягийн ганц эвгүй юм бол Маринатай туйлын адилхан явдал юм. Өндөр, чилгэр эрүүл сайхан энэ гадаад байдлаараа зөвхөн адилхан байж болох юм. Тэрнээс биш ухаан бядуу, хэтэрхий тайван эхнэр юм. Илэн далангүй байдал нь бараг аягүй санагдана. Хэрэв юм асуухгүй бол бүтэн цагаар дуугүй суух боловч ярих бас дуртай, заримдаа элдэв инээдтэй юм ярина. Өөрийнхөө тухай, бусдын тухай ярьж байсан шиг хэнэггүй ярих бөгөөд ер нь бусдын тухай ярихдаа нүдээрээ яльгүй инээвхийлэх авч тэр инээмсэглэл нь царайг нь эс зөөлрүүлэх бүлгээ. Энэ эхнэр миний гэрт байсан бол илүүдэхгүйгээр үл барам онц зохимжтой байжээ гэж Клим Иванович Самгин боддог болжээ.

	Таисья түүний сонирхлыг улам ихээр татаж байхад «Энэ тэнэг атал бодвол тийм ч зальтай биш их хачин эхнэр байна» гэж бодно.

	Энэ эхнэртэй амархан дасаж болох эхнэр байна гэж Самгин мэдээд харилцаагаа баахан ёжтой, яльгүй хүйтэн болгов.

	Нэг үдэш орой болсон хойно Дроновынд очвол үүдээ урьдын адил түргэн тайлсангүй. Үүдний гинжийг аваагүй тул хаалга бүтэн эс нээгдэх агаад хаалганы завсраар Таисья

	— Хэн бэ? гэж ууртай асуужээ.

	Үүдний өрөөнд эрүүндээ хар сахалтай, хатуужил эдэлсэн гэлэн шиг царайтай ясархаг хүн хувцсаа өмсөж байв. Түүний пальто нарийджээ. Тэр хүн жигтэй нугарч тонгойгоод янцаглаж байхад Таисья

	— Би өмсгөж өгье гэсэнд

	— Одоо боллоо, баярлалаа. Ээ золиг... За баяртай гэв.

	Нүүрээ харагдуулахгүй гэсэн шиг бүрх малгайгаа дарж өмсжээ.

	— Би энэ хүнийг танина гэж Самгиныг хэлэхэд Таисья

	— Өө тийм үү? гэжээ.

	— Энэ хүнийг Поярков гэдэг.

	Таисья дуугүй байснаа

	— Гадаадад танилцсан уу? гэв.

	— Москвад, аль хэдийний юм.

	Таисья дуугүй толгой дохив.

	— Энэ хүнийг Иван таних уу?

	— Танихгүй гэж Самгины нүүр өөд хараад, — Би ч бас танихгүй юм. Женя нааш явуулжээ. Женягийн бие их муу байна гэнэ. Энд ямар нэг Пожарский гэдэг хүн байсан гэж Иванд хэлэх хэрэггүй биз дээ? Тийм үү? гэжээ.

	— Поярков гэдэг хүн.

	— Иванд ярих хэрэггүй, ойлгов уу?

	Самгин дуугүй толгой дохихдоо, «Бодвол нууц ажилтай бололтой. Энэ хүн одоо энэ Петербургт, ер нь Орос улсад юу хийж болох вэ?» гэж бодов.

	Самгин эм хүнтэй амархан ойртдог учраас нэг ийм явдал тохиолджээ. Нэг өдөр Тосятай дэлгүүрт очиж сав суулга худалдан аваад эгж иржээ. Тэр өдөр халуун өдөр байв. Тося диваан дээр хажуулдаж, нүдээ аниад цамцныхаа товчийг тайлахад Самгин дөхөж суугаад цамцны нь доогуур гараа шургуултал цаадах нь

	— Та тэнд юу сонирхов? гэжээ.

	Тося тэгж асуухдаа жигтэй тайван тоомсоргүй дуугарсан тул Самгин өөрийн эрхгүй гараа татаж, бага зэрэг инээжээ. Ер тэгж инээх нь туйлын ховор бил ээ. Самгин инээж

	— Миний бодвол танд нэг сонин авьяас бий биз гэхэд Тося,

	— Хэрэв бий юм гэхэд таны гар шургуулдаг газар байхгүй шүү дээ гэжээ.

	Самгин босож холдоод

	— Та театрын тайзнаа тоглож үзсэн үү? гэв.

	— Намайг урьж байсан. Миний нөхөр шийний тайз зурсан юм. Манайд жүжигчид бөөн бөөнөөрөө ирдэг байлаа. Би театрын хөшигний ард дандаа байна. Би жүжигчдэд дургүй юм. Тэд цөм баатар улс. Эрүүл ч байсан, согтуу ч байсан ялгаагүй. Миний бодвол тэр мэргэжлийн хүмүүст орвол хүүхэд ч өөртөө итгэлтэй байдаг биз. Хүүхдээс илүү өөрийн тухай мөрөөдөж чаддаг хүн байдаггүй биз.

	Самгин түүний үгийг чагнаж бодож байгаад

	— Бодвол та лав тун халуухан эмэгтэй биз... гэхэд

	— Хэдийн хөрчихсөн юм. Нэг хүнд дурлаж үзлээ, одоо гурав дахь хүнтэй сууж байна. Янаг, өлсгөлөн хоёр ертөнцийг захирна гэж та хэлсэн. Гэтэл тийм биш, өлсгөлөнг янаг дурлалаар захирч болно. Элдвийн роман зохиол байдаг байтал гуйлгачны тухай роман байхгүй юм... 

	— Тун мэргэн үг хэлэв гэж Самгин хүлээн зөвшөөрчээ.

	Тийнхүү Самгиныг шалиглав гээд Тосягийн зан ондоо болсонгүй, урьдын адил тайван байж Самгины орон байрыг тохижуулах гэж ихэд санаа тавьж байв.

	Тэгж санаа тавьж байхыг Тосяд Дронов хэлсэн биз гэж Самгин ойлгож, тийнхүү санаа тавьдаг нь зүйн хэрэг гэж боддог байв.

	«Үүр засах дуртай эхнэр» гэж Иваны хэлсэн үг бас санагдах ажгуу.

	Таисьягийн олж өгсөн шивэгчин хүүхэн бол хурц нүдтэй, намхан цоохор хүүхэн байв. Хөдлөх нь эвтэй, ариун цэвэрч эм атал нас баахан ахиж санчгийн нь үс бууралтжээ.

	Намар Клим Иванович салхинд цохиулж, халуурч, толгой өвдөж, ханиалгаж их л уйтгарлан хэвтэхдээ

	— Агафья, чи хэдтэй вэ? гэж асуужээ.

	— Би тийм ч их настай биш, гучин дөрөвтэй гэж дуртайяа хариулжээ.

	— Таны үс эрт буурал орсон байна.

	Агафья инээмсэглэн уруулаа долоож үг хэлсэнгүй, харин цааш юм асуухыг хүлээсэн янзтай байхад Самгин

	— Дроновыг хуучин таних уу? гэв.

	— Хуучин танина, долоо найман жил болж байна. Тэгэхэд Таисья Романовна нэг зураачтай сууж байсан юм. Бид нэг байшинд, тэд дээвэрт, би эцэгтэйгээ зооринд суудаг байлаа.

	Шивэгчин эм элгээ тэврээд хаалганы хавтас түшиж, том бүлтгэр нүдээр эзнийгээ ширтэн зогсож байв.

	
Самгин тийнхүү диваан дээр хэвтэж байхдаа Таисьягийн талаар Агафьягаас тодорхой асууж мэдэхийг ихэд хүсэж байсан боловч үүнийг тун болгоомжтой асуух хэрэгтэй гэж бодоод Агафьяг өөрийн тухай ярина уу гэтэл хүүхэн миний эцэг шар айргийн мухлагийн эзэн байсан юм гэснээ гал тогооны өрөөнд ямар нэг ажил хийх ёстой байснаа гэнэт санаж шалав оджээ. Тэгж гүйн одсон нь нэг учиртай гэж Самгин хардан боджээ.

	Таисьятай уулзмагц

	— Та надад их сайн шивэгчин олж өгсөн байна гэж тал өгөхөд

	— Ганька тун сайн хүүхэн шүү гэж батлан өгүүлжээ.

	— Ер юун хүүхэн юм бэ? гэж Самгиныг асуухад Таисья сэргэж, 

	— Агафьягийн эцэг цэргийн хөлөг онгоцонд усан цэрэг, «сайн дурын» онгоц хөтлөгч байсан юм. Сүүлдээ шар айргийн мухлаг гаргаж, хулгайн бараа сэм дамладаг болжээ. Янжуур зардаг байв. Тэр бээр усан цэргүүдэд эсер болж харагдах гэж хичээдэг авай, нэг этгээд хов хүргэж, харгис цагдаа нар нэгжээд баахан янжуур илрүүлсэн юм. Тэгсэн чинь банканд их мөнгөтэй, мянган рубльтэй байсан нь бас илэрчээ. Чингээд өвгөн баривчлагдсан юм гэж ярив.

	Таисья ингэж ярихдаа сэтгэл дүүрэн зугаатай ярихыг үзвэл бусдын гэм согог, тэнэг явдлын тухай хүн их л ярьдагтай чанар адил байжээ.

	— Би Ганькийн эцгийг сайн санаж байна. Бүдүүн, хүзүү гэж мэдэгдэхгүй, толгой нь шууд мөрөн дээрээ суусан, хагалсан тарвас адил улаан нүүртэй, шивүүлсэн мэт нүүртээ хар цоохор толботой тийм нэгэн байв. Ямар нэг юмны дэлбэрэлтэд нүүр, хөмсөг түлэгдсэн ажээ. Бавгар сахалтай, том том шүдтэй, муурынх шиг ногоон нүдтэй, сармагчин адил урт гартай хүн байсан юм сан. Их том гэдэстэй тул гараа хийх газраа олж ядна. Дандаа нуруу үүрч явна. Их хэрцгий бүдүүлэг хүн байлаа... Агафья эцэгтэйгээ хамт суудаггүй байлаа. Охиныгоо бараг өвгөн болсон нэг хөгшин хашаачинд эхнэр болгон өгсөн юм. Цаадах нь заримдаа Агафьягаар хадам эцгийн мухлагт шар айраг заруулдаг байлаа. Тун золгүй амьдарч байсан хүүхэн дээ. Би ч тун ядуу, өлсгөлөн амьдарч байсан тул Агафья миний нөхөр бид хоёрт бага сага хоол өгдөг байлаа. Их сайн хүүхэн! Манай дээврийн өрөөнд дандаа гүйж ирнэ. Тэгэхэд манайд залуу зураачид, оюутнууд, Женя Юрин ирж туйлын зугаатай байдаг байлаа. Заримдаа Агафья бид хоёр юм бүхэн яагаад ийм бурангуй муухай байдаг вэ? гэж бараг шөнөжин ярилцан суудаг сан. Тэгэхэд бас ч бага сага юм ойлгодог байжээ.

	— Ганька нөгөө өвгөнтэйгөө хулгайн бараа дамласан хэргээр баригдахад намайг зээ дүү нь болж очиж уулзаж бай гэж Женя гуйдаг байв. Улс төрийн хэрэгтэн эмэгтэйчүүдэд бичиг дамжуулдаг байв. Бид энэ ажлыг тун бүтэмжтэй явуулж, нэг ч удаа баригдсангүй. Хэдэн сар болоод Ганька суллагдаж, эцэг нь шоронд үхсэн юм. Ганька шоронгоос гараад өөрөө суралцах дугуйланд орж, нэг усан цэрэгтэй хоёр жил тойрон явж, нэг хүүтэй болсон юм. Тэр усан цэрэг таван оны адгаар буудуулсан юм. Цэрэгт явахын өмнө циркт тамирчин байсан, их хөнгөхөн, уяхан зоригтой эр байлаа. Эрдэм номтой, наргиа, хар тодол адил хөдөлгөөнтэй бүжигчин байсан юм сан. Түүнийгээ үхсэн хойно Ганька өвдөж, Хутагт Николайн эмнэлэгт хэвтсэн бил ээ. Тэр бол галзуугийн байшин юм гэж бас ярив.

	Самгин энэ яриаг дуугүй чагнаж суухдаа «Энэ түүх намтраас хаашаа ч гарахгүй» гэж дотроо эсэргүүцэн бодож байжээ. Таисьяг ярьж дуусахад Самгин албаар инээмсэглэх аядаж

	— Тэгэхлээр зарим талаар улс төрийн зүтгэлтэй, бас галзуу ийм эмэгтэй чинь надад зарагдах болж байна уу? гэхэд Таисья хөмсгөө өргөж

	— Та дэмий тохуурхаж байна. Энэ хүүхэн бол улс төрийн зүтгэлтэн ч биш, зүгээр ядуу анги гарлын шударга хүмүүсийн нэг адил хувьсгалч хүүхэн юм. Галзуу ч биш, хэрэв таны хайртай хүн алагдвал та ч ийм байдалд орж болно гээд Самгиныг дуугүй болоход түүнийг аргадах гэсэн шиг, — Ямар ч гэсэн таныг мөшгөж, цагдаагийн газарт хэлэх гэж гүйхгүй хүн юм гэжээ.

	— Энэ ч сайн хэрэг. Би хулгай бараа сэм дамжуулах юм уу, цаасан мөнгө хэвлээд үзэх гэсэн юм сан гэж Самгин шоглон ярихад Таисья түүнийг харж хөмсгөө өргөөд

	— Та намайг цаашлуулж байна. Би ч тийм амар уурлахгүй хүн шүү гэв.

	— Үгүй, хаанаас даа. Та дандаа баригдсан, орон шоронд суусан, буудуулсан гэж гунигтай юм ярихаар ингэж тоглож хэлсэн юм.

	Таисья юу хэлэх бол гэж хүлээсэн мэт Самгины нүүр өөд хараад үг хэлэхийг хүлээсэнгүй

	— Гунигтай юу байх вэ? Ганькийн эцгийг хулгайн хэргээр барьж шийтгэсэн юм. Ганька бол эцэг, нөхөр хоёрынхоо юу хийдэг байсныг мэдээгүй хэрэг. Шоронд орсон нь ашигтай болсон. Хоёр дахь нөхөр нь дээрмийн хэргээр буудуулсан биш, хувьсгалт ажилд оролцсоны учир буудуулсан гэж тайлбарлан ярив.

	Бас алчуураар нүүрээ сэвж

	— Би иймэрхүү түүх олныг мэднэ. Тэдний тухай дурсан санах их дуртай юм. Тэд бол ондоо янзын аж амьжирлагатай улс гэжээ.

	Ондоо амьжирлагатай хүн гэж хэнийг хэлж буйг Самгин тааварлаж,

	— Хувьсгал дуусаагүй гэж та итгэж байна уу? гэсэнд Таисья хуруугаар зангаж

	— Та намайг тэнэг эм гэж бодож байна уу? Таныг меньшевик хүн биш гэж би мэднэ. Харин Иван бол ажилчин ангитай жижиг хөрөнгөтний холбоо тогтоох гэж мөрөөдөж, гуйвж явдаг хүн. Гэвч эсерүүд маргааш аллага хийж эхэлбэл Иван өөрийгөө мөн тэр талынх гэж бодох хүн юм.

	Таисья инээмсэрч

	— Иван дандаа өөрийн толгойноос дээш харайх гэж бодож явдаг хүн гэж би хэлсэн. Ер нь... номоос нэг шинэ юм олж үзвэл сэтгэл нь хөөрчихдөг амьтан гэв.

	«Ондоо байранд тун амархан очих эхнэр байна...» гэж бодсоноо байрандаа аваачих тухай бодохыг больж, «Большевик эхнэр юм. Лав намын гишүүн биш, зөвхөн талархагч биз. Түүний нь Иван мэддэг болов уу?».

	Ингэж бодоход аягүй санагдаж, түүний амьдралд Мариныг орлох учиртай юм шиг тэр эхнэрт шохоорхдогтоо бухимдах ажгуу.

	Дроновынд үдэш болгон элдвийн улс цуглаж, үг ярианы байлдаан эхэлнэ. Орехова авхай Короленкийн «ахуйн үзэгдлийн» тухай өндөр дуугаар ярьж байхад Хотяинцев саарал шилний цаана нүдээ нуугдуулан

	— Гурван жил дуугүй суув... гэнэ. Орехова дүрэлзэн гар сэгсэрч

	— Короленкийн чин сэтгэлтэйд эргэлзэх явдал танд байж болохгүй! Тийм эрх танд байхгүй гэнэ.

	— Надад эргэлзсэн зүйлгүй, харин тэгж дуугүй байж болохгүй гэдгээ хожуу мэдсэн хүн. Бас Лев Толстой бол бүдүүн аргил дуу хоолойгоо хайрлахгүйгээр удаан хүнгэнэж чадахгүй байлаа.

	— Короленко Толстойг дуурайсан гэдэг бол шал худал, хэзээ ч дуурайгаагүй.

	— Дуурайсан гэж би хэлээгүй шүү.

	— Та тэгж хэлээгүй ч гэсэн тиймэрхүү аястай ярьж байна. Та яасан хортой хүн бэ! Короленко бол хүмүүсийг танай Толстойгоос доргүй хамгаалсан хүн. Толстой бол тэнгэр бурхны будилаантуулагч, «Крейцерын сонат» гэдэг уучилж болшгүй зохиол бичсэн хүн юм.

	Тэр хоёрыг тийнхүү маргаж байтал Ногайцев баяртай орж ирээд,

	— Ноёд оо! Нэг ер бусын сонирхолтой бичгийн хуулбарыг олов. Энэ бол Москва хотын дарга Рейнботоос генерал Богдановичид илгээсэн захидал гээд хүмүүс дуугүй болмогц

	— «Москвад амгалан болов. Думийн сонгуулийг хэн ч сонирхохыг больжээ. Тэр ч байтугай кадетууд сонгуулийн өмнөх хурал хийсэнгүй. Нэг хурал хийх гэж оролдсон боловч дарга нь цагдаагийн нэг түшмэлийг доромжилсон учир цаадах нь хурлыг хаажээ. Би уг илтгэгчийг бусдад үлгэр жишээ болгох гэж гурван сар шоронд суулгав. Хувьсгалчид саяхан их хуралдаа цуглаад Москвад ажил явдал тун бүтэмжгүй байна гэж хүлээсэн боловч харамсалтай нь, Петербургт ажил явдал сайн, Черниговск, Харьков, Киев хошуунд бүр ч сайн, бусад нутагт дунд зэрэг явж байна гэж үзжээ. Миний хувьд бол гол нь одоо улс төрийн энгүүн жижиг танхайралтай тэмцэх хэрэгтэй болов. Тэд цөм хувьсгалын лагериудад бутран таржээ. Их сургууль хичээллэж байна. Хурал цуглаан нэг их дэлгэрэнгүй биш, анхны хуралд (9 мянган хүнээс) 2500 хүн, хоёр дахь хуралд 700, гурав дахь өдрийнхөд 150, өчигдөр гурван газар зарласан хуралд 1000 орчим хүн цуглажээ» гэж уншив.

	— Биеэ дэмий магтжээ гэж туранхай биетэй, шовх хамартай оюутан Говорков хэлээд гэнэт босон харайж баяртайгаар, — Энэ захидлыг би мэднэ. Энэ захидал 907 оны үеийн юм. Ноднин жил хүний гар дамжин уншигдаж явсан юм гэв.

	Захидлын талаар маргаан үүсэж, тамхины утаа, маргааны үгс улам өтгөн болов. Ширээн дээр халуун тогоо буцалж, бор уур халуун тоостой холилдон суунаглана. Түр сургуулийн оюутан болох Роза Грейман гэдэг эрэг духтай, том нүдтэй будаг тавьсан мэт тод уруултай бор хүүхэн цай аягална.

	Говорков бөөн хар үсээ ар шил рүүгээ илж, ихэмсэг гэгч гэдийж

	— Баримттай ярьцгаая! гэнэ.

	Баримтыг анхааран үзвэл Говорковынх зөв байжээ. Хотяинцев бусдын сэтгэлийг илбэн засаж улс орны амгалан байдлын тухай хэлэлцэхэд үлэмж зохистой баримт байна гээд шоронгийн зардлыг хорин есөн сая рубль хүртэл нэмэгдүүлж, бас тагнуулын ажилд олгох зээллэгийг засгийн газраас мөн нэмэгдүүлсэн байна гэв.

	— Биднийг амгалан байлгах гэж урьдын Рейнбот байтугай одоогийн Столыпин санаа тавьж байхыг үзэв үү! Айхтар харгис Коссог Ардын гэгээрлийн яамны сайдаар томилсон байна.

	Гэвч түүний үгийг хэн ч сонссонгүй. Өтгөн цайвар сахалтай, энхрий царайтай, цэргийн хүний байдалтай сюртук дээлтэй хүн сайхан дуутай хүн атал зориуд ээрсэн шиг жигтэй дуу гаргаж,

	— Та хаанаас ийм гажсан номын үг, хүнийг айлгах баримт олдог вэ? Та хэнийг юунд айлгах гэнэ? гэв.

	— Федор Васильевич, би хэнийг ч... 

	— Чухам намайг сүрдүүлэх гэсэн тийм хандлага таны үгэнд байна даа.

	— Би юу? Тэнгэр минь! Сонсоход инээд хүрмээр юм.

	Орехова авхай минчийтлээ улайж, цагаан алчуураар нүүрээ сэвж байгаад

	— Та нар Томаш Масарик, түүний «Марксизмын гүн ухааны ба нийгмийн үндэс» гэдэг зохиолыг уншаарай гэж Келлер, Хотяинцев хоёрт итгүүлэн ярина.

	— Би Милюковын «Найрууллыг» уншаад зүгээр амьд явж л байна. Бас Ле-Боннын зохиолыг ч уншив гэж Келлер хүнгэнэнэ.

	— Марксизм гэдэг бол социализм биш гэж Орехова шаардаж, байшингийн шал хөдөлсөн мэт найгалзана.

	— Тийм биш гэж Федор Васильевич хэдий шууд боловч яаралгүй нотолж, эелдэг инээмсэглэн сахлаа илж байхад хумс нь эржин тана адил гялалзана.

	— Тийм биш, та нар аж амьдралыг гутаахыг эрмэлзэж байна. Та нар амьдралыг дэмий тоосоор булна. Амьдралыг хайрлах хэрэгтэй. Аж амьдралыг хэдий хатуу боловч мэргэн багшаа гэж үзэж чухам хайрлаж байх хэрэгтэй. Эцсийн эцэст аж амьдрал бүхнийг сайн сайхан болгоно.

	— Огт тийм биш! гэж Орехова авхай хашхирахад Федор Васильевич хэдий эелдэг боловч баахан ус гүйлгэнэсэн нүдээр харж, аяархан

	— Энэ чинь яасан сайн эхнэр вэ! «Огт тийм биш!» гэдэг юутай мунхаг үг вэ! Юм болгон аль нэгтэйгээ адил шүү гэв.

	Чингээд дахин дуугаа өндөр болгож

	— Эцэг минь, та баримтыг хэтэрхий амархан шүтэж, үзэл санааг хөөрхийдүүлж байна. Үүнд хүмүүсийн хүлээж дагасан буюу дагаагүй аливаа үзэл санааг онолын цэвэр бодлоор зөвтгөхөөс биш, тэрхүү хэрэгтэй юм уу, хэрэггүй үзэл санаа практик ажилд хэдий хэрийн үндэстэйгээр нь зөвтгөж хэрхэвч болохгүй гэдгийг мэдэх хэрэгтэй гэж сургах мэт өгүүлэв.

	Орехова бас л Келлер, Хотяинцев нартай маргаж

	— Маркс бол арьс үндэстний санаа бодлын нөлөөнөөс, зовон зүдрэх тавилантай ард түмний санаа бодлоос чөлөөтэй биш юм. Маркс бол юмыг муу талаар боддог өшөө авагч хүн. Гэвч тэр Европын ард түмнээс өшөөгөө авах эрхтэй хүн гэдгийг би үгүйсгэхгүй гэж сайх л хоёрт итгүүлэн ярьж байв.

	— Зөв санаа байна.

	— Би бүрэн зөвшөөрч байна гэж гоёмсог эр сайшаав. 

	Аятайхан дуу хоолойтой тэр эр өөртөө итгэл дүүрэн ярьж байв. Хонхор нүдэнд нь үл мэдэг инээмсэглэл тодорч, сахал нь ургаж улам өтгөн болж байх шиг санагдана.

	«Жаргалтай царайтай эр юм» гэж Самгин бодов.

	Нэг өрөөний шуугианыг мөн шуугилдан буй нөгөө өрөөнд оруулахгүй гэсэн шиг Тося үүдэнд тамхиа зуугаад зогсож байв. Тося хөмсөг атируулаад тамхины утаа хөөж байхдаа ганган эрийн итгэл дүүрэн яаралгүй ярих үгийг чагнаж байв.

	Клим Иванович Самгин цай ууж орчин үеийн утга зохиолын талаар Роза Греймантай үг ярилцаж байхдаа шуугилдан маргагчдын үгийг чагнаж, тэднийг бие биеэ дайрах гэж эрмэлзэж байхад, «Эднийг юу нэгтгэнэ вэ?» гэж бодож суужээ.

	Дронов баадантай боодолтой юм барьсаар орж ирээд хоолны шүүгээнд цаана хийх зуур

	— Лев Толстой гэрээсээ алга болчихжээ. Эрээд олохгүй байна гэнэ гэв.

	Энэ мэдээг хүн болгон сонирхож дуугүй болтол Орехова авхай нулимс гаргаж

	— Ихэд шаналсан хүн дээ гэв.

	Тэр тухай хүн болгон Дроновоос тодорхой мэдэхийг хүссэн боловч Дронов

	— Би дуулсан юм энэ! гэж товчхон хариулжээ. Дронов Самгины хажууд суугаад

	— Роза, надад цагаан архи хийж өгөөч! гээд гүнээ санаа алдав.

	— Энэ ганган эр юун хүн бэ?

	— Шамякин гэдэг юм, золиг... дараа ярья.

	Чингээд Грейман лонхны бөглөө авах гэж ядаж байхыг харж

	— Озеровын нууц илтгэлийг сонсоод ирлээ. Думийн гишүүд, сонины эрхлэгчид, Суворин эцэг зэрэг дандаа хутагтууд байна. Хөдөө аж ахуйтай холбоотой аж үйлдвэрийн эзэд их баярлалдаж байна. Гэтэл манайх улаан буудайг гадаадад найман онд төгрөг хорин мөнгөөр худалдаж байсан бол одоо 91 мөнгөөр гаргаж байгаа юм. Дронов өврийн дэвтрээ гаргаж, — «Төмөрлөгийн үйлдвэрт банкны хөрөнгө нийт дүнгээр 439 сая рубль байхаас 386 сая, чулуун нүүрсний үйлдвэрт 199 сая байхаас 149 сая байна». Үүнийг яаж ойлгох хэрэгтэй вэ? гэв.

	— Би эдийн засгийн мэргэжилтэн биш гэж Самгин хэлээд Прейсынд Тагильский ямар янзтай байсныг Иван одоо дурсах болно гэж боджээ.

	Дронов тэмдэглэлийн дэвтрээ өвөртөлж, архинаас балгаад бусдын маргааныг чагнана.

	— Томчуулын дотроос хамгийн том хүн! Би бууж өгөхгүй ээ, Федор Васильевич минь! гэж Ногайцев хашхирна.

	— Түүнийгээ нотлоод орхи л доо... Тэр ямар үзэл хүчийг биедээ шингээсэн хүн бэ? Тэр үзэл нь аж амьдралд ямар юмыг өөрчлөв? Та Гюгогийн сургаалыг мэдэх үү?

	— Мэднэ ээ! Толстой... Толстой намайг хөндөөгүй, тэр чинь харийн ажаа юм. Муу юу? Хэлэх юм алга уу... 

	— Энэ Шемякин гэдэг чинь юун хүн юм бэ?

	— Нэг алдартай хүний бутач хүү... Гаалийн газар ажил хийж байгаад таван жилийн өмнө маш их хөрөнгө зөөр өвлөсөн юм. Ер шинжлэх ухаан урлагийг ивээгч хүн, Тосяг эргүүлдэг. Сонин гаргах болбол мөнгө өгч магадгүй хүн. Манай Тосятой театрт танилцаад Тосяг гулиа дардаг хүүхэн гэж бодсон бололтой. Ногайцев мөн гаалийн газар албан хааж байсан тул түүнийг хэдийн таних байжээ. Ногайцев муу луйварчин үүнийг нааш, манайд авчирсан байна. Дашрамд хэлэхэд сонин гаргах тухай Ногайцевт нэг ч үг дурсаж болохгүй шүү.

	«Баячуулыг татахын тул амрагаа ашигладаг байж болох нь ээ» гэж Самгин бодов.

	— Гюго гэнэ? Одоо түүний зохиолыг хэн унших юм бэ? гэж Говорков хүнгэнэнэ.

	— Аяа тэнгэр минь, тэгж яаж болно? Толстойг номлодог байсныг хэн бүхэн мэднэ шүү! гэж Ногайцев дуу алдав.

	— Тэд Толстойг удаан шүтэх болно гэж Дронов дуугарав.

	— Их шуугиантай улс юм гэж Самгин дуугүй суухгүйн үүднээс хэлэхэд Дронов шилэн аягатай архийг таяг адил барьж балгаад,

	— Хоосон хүмүүс юм гэж чи хэлэх гэсэн биз. Гэвч Орехова, Ногайцев ер эднүүд цаг агаарын байдлыг өөрчилж байдаг улс юм. Учир нь эд юм мэдэхгүй болохоор аливаа үзэл санаа, мөрийн хөтөлбөр, цуу үг, хошин яриа, хэрүүл маргаан ер шинэ юм бүхнийг гайхалтай түргэн хүлээж авдаг улс, тэд «ухаантай, сайн, мөнхийн юм тарьдаг» гэж итгэн явдаг. Хэрэв хэрэг тохиолдвол өнөөдрийнхөө нотолж байсан баяр гунигийг маргааш үгүйсгэх улс юм... гэхэд

	— Тантай л тун адилхан улс даа гэж Роза Грейман гэнэт дуугарсан билээ.

	— Роза минь, арай ч тийм биш шүү гэж Дронов үнэнээс хэлэхэд

	— Яг тийм! гэж Розагийн эрс чанга дуу гарч,

	— Та ч ялгаагүй, юуг эрс тэс өөрчлөх хэрэгтэй вэ гэж эрж, түүнд биеэ бэлдэж явдаг хүн юм. Та нар үймэлдсэн жижиг хөрөнгөтнүүд, насаараа жижиг хөрөнгөтөн хэвээр явах болно. Би яг хэлж чадахгүй, гэвч та нар дэлхийн тухай ярих хэрэгтэй байхад зөвхөн хотын тухай ярьдаг улс гэв.

	Роза ингэж ярихдаа үгээ арайхийн зөөж ондоо аялгуутай ярьж байв. Царай цайгаад хар нүд нь улам гүн цаана шигдэж эрүү нь чичирнэ. Уушгины өвчтэй хүн шиг бүдэг сулхан дуу гарах тул үг ярих нь улам хүнд юм шиг санагдах ажгуу. Шемякин буланд Тосятой зэрэгцэн суугаад Розаг харж нүүрээ үрчийлгэн, сахлаа хөдөлгөх бөгөөд Таисьягийн чихэнд юм шивгэнэхэд цаадах нь хөмсгөө ууртай зангидаж, чихний дээгүүр үсээ засаж байв.

	— Дэлхийн тухай гэсэн чинь юу гэсэн үг вэ? гэж Орехова авхай асуув.

	― Та мэдэхгүй юу? гээд Роза, — Туркт хувьсгал гарсан, Перст дээд хурлыг тараасан, Финляндад үндсэн хуулийг устгасан, Босний, Герцеговиныг Австрийд, Солонгосыг Японд албадан хавсаргасан, далайн цэргийг хорогдуулах гэсэн Английн саналыг Германчууд хэрэгсэхгүй болгосон, энэ бүхний талаар социал демократууд юу ч хийж суугаа нь дэлхийн тухай асуудал юм гэж Роза тоочив.

	— Тэднийг би яах болж байна? гэж Ногайцев хошигнон асуухад Роза хариу хэлсэнгүй яриагаа үргэлжилж

	— Хятадад ч бас хөдөлгөөн гарч байна. Та нар бол Толстойг ярина. Та нар Толстойн тухай юу ярьсан бил ээ? Эхнэр нь тусгүй, хүүхэд нь бүтэлгүй, зохиол сэтгэлэг хоёр нь хоорондоо их зөрдөг гэнэ. Та нарын ярьдаг энэ! Гэтэл Толстой бол дэлхийд алдар нэртэй хүн юм. Түүний зохиолыг бүх ард түмэн уншиж байна. Амьдрал бол нүнжиггүй, бузар хуурамч юм гэж тэр хэлсэн бил ээ. Толстойг хараахан газарт булаагүй байтал та нар түүний булшин дээр хог асгах гэж яарцгааж байх юм. Энэ бол жигшүүртэй явдал мөн. Дэлхийг өөрчилж болно гэж Толстой итгүүлж байхад та нар яаж байгаа бил ээ? Та нар бол амьдралаас салж, түүний дээд талд байр олж авах гэнэ. Амьдралаас хөндийрч байна. Та нарын шүүмжлэл чухам үүнд оршино... гэж ярив.

	Грейманыг үг ярьж эхэлмэгц Самгин босож зочдын өрөөний үүдэнд очоод Таисья, Шемякин хоёрыг ажиглан харж байв. Ганган Шемякины сахлаа хөдөлгөх нь үсрэх гэж буй мууртай адил агаад Таисья хөндлөн зогсоод Дроновын үгийг чагнаж байв. Хүмүүсийн царай байдлыг үзвэл дахин маргаан дэгдэхэд бэлхэн байсан тул Самгин явахаар шийдэж, үүдний өрөөнд орж хувцсаа өмсөөд гарч оджээ.

	Шөнө орой болсон байв. Хүнгүй гудамжинд хүйтэн манан тунаж, бороо юм уу, цас орох нь мэдэгдэхгүй авай. Манан дотор дэнлүүний гэгээ сүүмийж, гадуур нь бүдэг солонготсон хүрээ татжээ. Хааяа нэг харанхуйн дунд бүдэг шаравтар гэгээ ёлтойно.

	Нэгэн чулуун байшингийн үүдэнд зогсож байсан санаанд оромгүй бүдүүн хашаачны дэргэдүүр гарахдаа, «Ардчилал» гэж Самгин бодов. Намайг өөрсдийгөө тэргүүн болгох гэж энэ хүмүүс зүтгэх үү? Роза, Грейман, Поярковын хэлсэн үг, Таисьягийн зан байдал энэ бүхэн нийлээд хүн хүсмээргүй нэгнийг санагдуулна. Улсын Думийн үүдний танхимд явж байхад нэг кадет «Эрүүл санаа бодолд дайсагнагч хүчнийг дахин дайчлахын шинж тэмдэг» гэж хэлсэн үг Самгины санаанд орно.

	«Кутузов үнэхээр нэг газар ажиллаж байж болох юм. Москвад баривчлагдсан Төв Хорооны «долоод» ороогүй бол нэгтээ яваа. Еврейка гэдэг их хортой, большевик эм биз. Шемякин гэж хэн юм бэ? Тэр хүн хэрэв дуудах юм бол Таисья тэднийд очих эхнэр шүү. Би утга зохиолоор оролдвол ашигтай болно байгаа. Сонин бичиг гаргах асуудал явчихгүй. Би утга зохиолд нэртэй хүн болбол сонин гаргах талаар бодож болох юм. Тэгэхдээ Дроновгүйгээр...» гэж Самгин бодов.

	Энэ бол түүний дотроо боддог олон шийдвэрийн нэг юм. Ингэж бодож байгаад Самгин унтжээ.

	Маргааш өглөө нь орондоо анхныхаа тамхийг татаж байгаад бодсон нь, Дронов бол хэрэгтэй адгуусан юм. Жишээ нь тэр хаанаас ч сайхан үнэртэй тамхи олж чадна. Намайг шинэ байранд ороход Крымовын зурсан байгалийн онц сайхан зураг бэлэглэв. Бас Жуковскийн зурсан цасан дээр өтгөн сүүдрээ тусгасан нарчны зураг бэлэглэ гэж Таисьяд мөн Дронов зөвлөсөн биз. Сүрлэг зун, ийм л сүрлэг өвөл.

	Нарны туяа цонхны хөшгийг нэвт тусна. Тасалгааны дотор сэрүүн сайхан байхыг үзвэл гадаа өвлийн анхны өдөр гялбаж байгаа бололтой. Урьд шөнө лав цас орсон байх ёстой. Самгин орноос босохыг хүссэнгүй, хажуугийн өрөөнд Агафьягийн хөлийн чимээ гарахад

	— Кофе цай авчирч өгөөч гэж дуудаад, «Дронов хэрэгтэй хүн. Би хэдийгээр Дон-Кихот биш ч гэсэн тэр намайг Санчо Панса адил дагаж явах хүн. Дронов тэнэг хүн биш гэж бодов.

	Тангарагтны шүүхийн итгэмжит Антон Сергеевич Прозоровтой Дронов эчнээ танилцуулахдаа ярьсан нь

	— Прозоров бол тийм ч их нэртэй хүн биш, унтарч яваа хүн юм. Олон өвчинд баригдаж, мөд үхэх болжээ. Идэмхий, бас эхнэр хүүхэнд дуртай. Одоо арав дахь хүүхэнтэйгээ сууж буй. Тэр хүүхнийг эстрад концертын газраас олж аваад шийний жүжигчин бол гэж ятгасаар болготол цаадах нь тэр талаар ямар ч авьяасгүй хүүхэн байжээ. Одоо тэр хүүхний их нэрд гарахад садаа болсон гэж зохих хариугаа хүртэж суудаг амьтан. Чамайг садаа болоогүй бол би Иветт Гильберийн адил алдарт жүжигчин болох байсан гэж зэмлэдэг ажээ. Тэр хүүхэн жил болгон Парис ордог юм. Ер Парис орохгүй амьдарч чаддаггүй гэнэ. Прозоров бол өөрөө бас бөөн будилаантай хүн юм. Чамд сануулан хэлэхэд ажил явдал нь онцгой шүү. Ацаг хөлс аваад хоёр ч удаа давж заалдах хэргийн хугацааг өнгөрүүлснээс өөрөө цаад этгээдэд мөнгийг буцааж төлсөн явдал ч бий юм. Яагаад гэвэл цаад хүний гомдлыг зөвлөл авч үзээд аргагүй заргалдах хэрэг мөн гэж үзсэн байжээ гэжээ.

	Прозоров бол том гэдэстэй, нарийхан шилбэтэй, өндөр хүн байв. Гэдэс том учир хантааз, өмд хоёрын завсраар цагаан цамц цухуйна. Толгой тийм ч том биш, хажуугаас харахад тахир хадаастай адил. Түүний шар гавлын дээр урьд бужгар шар үс байсны ор хэдэн цагаан үс үлджээ. Хоёр хацартаа сахал ургуулж, эрүүндээ гадас адил шовх хэдэн шингэн шулуун үс унжуулжээ. Нүүр үрчийгээд унжуу бор зовхины цаана өнгөгүй нойтон нүд харагдана. Урт улаан хамрын хөтөл дээр хавчдаг шил тогтоосон боловч шилний дээгүүр харж 

	— Яах вэ, сайн байна. Би мэргэжил нэгтэй хүндээ тус болохдоо баяртай байна. Иван Матвеевич надад тодорхой ярьсан. Би шаардлагатай... өөрөөр хэлбэл жаахан дарагдсан хэдэн хэрэг ялгаж тавья... бололгүй яах вэ гэжээ.

	Самгинаас айсан мэт харж, хамраар шуугьтал агаар татаж амьсгалаад нүдээ арчиж

	— Таныг эхнэртэйгээ танилцуулах юм сан, даанч Новогород орохоор явчихлаа. Тэнд ямар нэг гайхалтай сүм дуган бий гэнэ. Эхнэр маань урлагт дуртай юм. Одоо ч урлаг нэг маяг болжээ. Залуу улс жагсаал, хувьсгал хийсээр алжаагаад зугаалах наргих дуртай болчихжээ гэнэ.

	Бас айсан мэт сандал дотроо хөдлөөд хамраа мурийлгаж, хавчдаг шилээ унагаад

	— Би татгалзахгүй... «Ажилд хугацаа, амрахад цаг» гэж байдаг. Одоо зугаалгын цаг болжээ. Энэ бол хэвийн юм гэжээ.

	Прозоровын өмссөн хувцас, ярьсан үгс ер юм бүхэн цөм балиар итгэлгүй юм шиг харагдах ажгуу. Ажлын өрөө тасалгаа ч тохитой биш явцуу, баахан цаасны тоос үнэртэж байжээ.

	— Миний хэрэг хөтлөгч Миронов гэдэг залуу бол хэдий ажилгүй ч гэсэн сайн хүү бий. За ийм байна гэж алжаасан мэт санаа алдаж Самгиныг харах нь «Одоо чи яв. Залхуутай байна» гэж хэлсэн адил болов.

	Самгиныг унших хэргүүдтэй танилцах гэж ирэхэд урт үстэй, ялдамхан инээмсэглэсэн бор царайтай, нэлээн ганган хувцастай залуу угтаж, хархан нүдээ онийлгоод даргын бие муу, гарч ирэхгүй гээд «Хэрэг» гэсэн гарчигтай хөх хавтастай хоёр хэсэг цаас тийш зааж

	— Таныг үүнийг үзээрэй гэсэн. Одоо миний хэрэг байна уу? гэжээ.

	— Хэрэггүй гэсэнд сайх залуу хөлөө чирсээр гарч одов. Самгин үлдээд «Бэртсэнээс учирсан гарз хохирлыг иргэн Левашовоос нэхэмжилсэн тухай тариачин Иван Ухов, Пелегейя нарын заргын хэрэг» гэсэн хавтсыг нээж үзвэл, Иргэн Левашов амины хос мориор давхиж яваад нэгэн тариачны хөлийг хугалж, хавиргыг мултлан, тархийг хөдөлгөсөөр тариачин ачааны тэрэгний хөтөч Алексей Ухов нас баржээ. Амь үрэгдсэн хүний эцэг, эхнэр хоёр иргэн Левашовоос 5000 рубль авахыг хүссэн ажээ. Уг хэргийг хошууны шүүхээр авч хэлэлцээд уг заргыг авч хэлэлцэхгүй гэсэн тул давж заалдах өргөдөл гаргажээ. Цагдаагийн газрын протоколд үзвэл тэрхүү зарга найдваргүй зарга байв. Хавтаст хэргийн ард Прозоров 140 рублийн хөлс шан авсан тухай тэмдэглэсэн байв.

	Бас «үйлдвэрийн эзэн Келлер гэрээ зөрчсөн тухай хэрэг» үзэж байтал хаалга онгойж жигтэй үнэртэн хүжис ханхалжээ. Торго сүлжмэл болсон эрээн мяраан хувцастай, хүзүүн дээгүүрээ ангийн үс тохсон, ягаан царайтай, шантгар хамартай, цэнхэрдүү нүдэндээ зугаатай оч гялбалзуулсан дунд зэргийн нуруутай эхнэр Самгины дэргэд ирээд зогсож байжээ. Будмал шар үс гэзэг толгой дээрээ өндөр гэгч овоолсон агаад мөн будмал уруулаа ярж инээмсэглэхэд хулганын шүд шиг жижигхэн шүд ил үзэгдэнэ.

	Ер хүн гялбамаар эхнэр ажгуу.

	Тэр эхнэр

	— Елена Викентьевна гэж нэрээ хэлж, богинохон болцгор гар сарвайж, үдийн хоолонд урьжээ.

	Клим Иванович Самгин тэнд янз янзын амттай хоол идэж, «чангаруулах юмтай» архи дарс ууж, дээдсийн амьдралын талаар их сонирхолтой яриа сонсож сэтгэл дүүрэн авай.

	Тэдгээрийн дотроос нэг сониныг өгүүлбэл, гүн Настицын гэргий түүнтэйгээ гэрлэхийн өмнө Лондонд ямар нэг хөгжмийн танхимын загас үржүүлдэг шилэн сав дотор загасан сүүлтэй шалдан эхнэр харагдсан учир Парисын дипломат корпус тэрхүү авхайг олон элчин төлөөлөгчдийн дотор байлгаж чадахгүй учрыг Парист суугаа Америкийн Нэгдсэн Улсын элчин сайд, Оросын элчин сайд Нелидовт мэдэгдсэн ажгуу.

	— Энэ талаар ямар их шуугиан гарсан гэж бодно? Ностиц бодвол элчин сайдын туслах биз. Ер нь их чухал хүн гэнэ бил ээ. Манайхны нэр хүнд гадаадад ямар байгааг та бод л доо! Элчин хүн загасан сүүлтэй хүүхэнтэй гэрлэдэг гэж... ярьдаг байна шүү.

	Тэр эхнэр «бутархай» чанга инээж хааны хатан, хүнтэй явж байгаад хөлдөө хатги гаргажээ гэж ярив.

	— Энэ бүхэн Вырубова хүүхэнтэй хамаагүй харилцдагаас болсон юм. Би ер ойлгохгүй юм... Тэнд бас нөгөө оргодол лам Распутин байгаа хэрэг. Бодвол лам ч биш, хөдөөгийн энгүүн тээрэмчин биз.

	Тэр эхнэр үг ярихдаа «Ордны ихэс», «манай язгууртан» гэж олон дахин нэлээн сонирхолтой боловч баахан тоомсоргүй ярихыг үзвэл өөрөө тэр ихсийн дотор, язгууртны дунд эргэлдэж явсан хүн юм гэж бодмоор ажээ. Сайд нарын тухайд онц жигшиж ярихдаа

	— Тэд цөм Щегловитов, Кассо гэх шиг дандаа бэртэгчин маягийн овогтой улс юм. Та тэр Кассог үзсэн үү? Гутлын гадуур угладаг шаахай шиг тун муухай чихтэй хүн шүү. Харин Доод хотын мужийн сайд Хвостов их тарган бүдүүн хүн учир машинд нь тусгай нум тавьжээ. Түүнийг бас сайд болгох гэдэг гэв.

	Самгин Елена хоёрын сууж буй тасалгааны гурван цонхоор мөн паалантай тоосгон цонхтой байшингийн бор хана үзэгдэнэ. Тэр цонхны шил бохир, бас тагтан давхартай агаад нэг мурий төмөр шат байшингийн дээвэр өөд тавьсныг үзвэл тэр нь гал тогооны байшингийн цонх болох нь илт байжээ. Тасалгааны буланд төгөлдөр хуур, түүний дээр хоёр шар толботой зураг өлгөсний нэг дээр хүний хацар, том хамар, нөгөө дээр хүний алга дүрслэн зуржээ. Тасалгааны нөгөө буланд эржин танан шигтгээ бүхий хоолны хүнд том хар шүүгээ таван авс нийлүүлсэн мэт харагдах ажгуу.

	Тасалгааны дотор бүгчим, сайх эхнэрээс учиргүй их үнэртэй ус ханх тавих авч бас халуун тосны үнэр гарна.

	Клим Иванович Самгин хоёр цаг шахам сууж үдийн хоол идэж, баахан архи балгаж сэтгэл таатай болоод гэрийн эзэн гэргийн цовоо дуу, чанга инээхийг чагнаж байхдаа тааламжтайяа инээвхийлэн, «Балай боловч инээдтэй юм» гэж бодож байжээ.

	Елена бас Новогород хотын Авралт Нередицын сүмийн ханын зураг жигтэй гоё юм гэж ярив.

	Самгиныг явахад

	— Бямба гарагт манайд жүжигчид, зохиолчид ирж баахан маргадаг юм, ирээрэй! гэжээ.

	«Тэнд үнэхээр очиж үзэх хэрэгтэй» гэж Самгин бодсон боловч Елена авхайтай дахин уулзахгүй нэлээн уджээ. Прозоровын барагдуулах ёстой шүүхийн олон будилаантай хэргийг уншиж үзэхэд цаг их орохын хамт хэрэг хөтлөгч ганган залуу юм мэдэхгүй, «Петербургийн» сонинд сурвалжилга бичих гэж оролдохоос ондоо ажил хийхгүй тул Самгинд зав бага гарна. Прозоров өөрөө ч юм хийхгүй, духаа илж, эрүүнийхээ сахлыг шувтран суух нь санаа бодлыг алдуулдаг авай. Хэрэг хөтлөгчийг ажлаас халжээ. Дронов түүний оронд шүд нь ярзайсан, шанаархаг царайтай, ташаа заамтай хар цэмбэн цамц өмссөн унжуу залуу авчирч тавьсан нь түүний гадаад байдлыг хараад Самгины уур хүрдэг байв.

	Лев Толстой нас барав. Үүнийг Самгинд хамгийн түрүүн хэлсэн хүн бол Агафья байлаа. Шивэгчин өглөө Самгинд сонин оруулж өгөхдөө

	— Лев Николаевич Толстой нас баржээ гэсэн бил ээ.

	Шивэгчин Агафья ингэж хэлээд үүдэнд очиж бас

	— Айл айлын үүд хаалга чанга чанга дуугарч байхыг та сонссон уу? Хүмүүс айсан шиг байна гэж нэмж хэлжээ.

	— Та Толстойн ямар зохиолыг уншсан бэ?

	— «Поликушка», «Ах дүү гурвын үлгэрийг» уншсан. Бас «Нэг хүнд хэчнээн газар хэрэгтэй вэ?» гэдэг зохиолыг уншсан. Арын шатан дээр үдэш орой уншдаг гээд бас л эзнийхээ юм асуухыг хүлээн зогсов. Эзэн юм асуусангүй.

	Самгин чимээ чагнавал, айлын хаалга урьдынхаас илүү чанга дуугарч байх нь эс мэдэгдэх агаад ер Толстойн нас барсан явдал түүний сэтгэлийг гунигтай болгосон нь үгүй. Самгин тэр өглөө долоон мянга гурван зуун рубль нэхэмжилсэн хэргийн талаар шүүхийн хуралд үг хэлэв. Гагцхүү цаад хүн өөрийгөө муу хамгаалсан учраас заргыг зөв гэж хүлээж байх шиг Самгинд санагджээ. Шүүхийнхэн ч уг хэргийг анхаарамжгүй сонсож, яаран шийдэж байв.

	Тангарагтны шүүхийн тасалгаанд Толстойн оршуулгад яаж оролцох талаар ярилцаж, Ясный Полян тийш төлөөлөгч явуулах уу, зөвхөн цэцэг тавих уу гэцгээж байхад хэн нэгэн одоо чинь таван он биш, Щеголовитов бий дээ гэж томоотой маягаар сануулан хэлнэ.

	Заргын хэрэг дийлсэн гэж Самгин сэтгэл дүүрэн болж, Прозоровт утасдсанд Елена харилцуурыг авч тэр мэдээг сонсоод,

	— Их сургуульд үймээн гарч, оюутнууд бужигналдаж, цаазаар авах хуулийг хүчингүй болгохыг шаардаж байна гэж та дуулав уу? гэхэд Самгин утсыг тавьж, «Ямар тэнэг амьтан бэ? Хүмүүсийн утсаар ярьсан яриаг цагдаагийн газар чагнадаг гэж мэддэггүй байна шүү» гэж боджээ. Гэвч тэр шинэ сониныг ардаа хормойтой дээлтэй, улаан хацартай бүдүүн эрд ярьсанд цаадах нь нүдээ онийлгож адар өөд хараад

	— Тэгээд яагаа вэ? Шалтаг нь сайн шалтаг байна. «Үхлийг үхлээр засна» гэж үг байдаг. Гагцхүү гудамжнаа бүү хальж гараасай гэжээ.

	Бас ардаа урт хормойтой дээлтэй, мөн бичгийн сав барьсан хоёр хүн орж ирсний нэг нь болох хар үстэй, өргөн магнайтай, хонхор нүдтэй, шартай байрын хүн

	— Нийгмийн сахилга бат чухал гэж ухамсарлах, ангиудын эв санааны нэгдлийг бодох явдал гагцхүү үндэсний үзэл санааг нэг зэрэг зөв ойлгосон цагт сая байж болно гэж би батална. Би ямагт ингэж хэлсээр ирэв. Тийм болоогүй цагт манай залуучууд... гэв.

	— Байзнаарай, үндсэн хуулийн хуурамч байдал залуусыг гурав дөрвөн жил амгалан барьж байсан юм шүү... 

	— Одоо Толстой үхсэн болохоор тэд өндийнө дөө.

	— Роман Осипович та, ангийн эв санааны нэгдлийг хаана үзсэн бэ? гэж улаан царайт өмгөөлөгч зугаатай асуув.

	— Францад, Англид. Германд бол зохион байгуулалттай ажилчин анги төрийн хэрэгт идэвхтэй оролцдог юм. Ер нь тэдгээр бүх оронд үндэсний үзэл санаа зонхилдог... 

	— Тэр чинь Струвегийн үзэл юм. Улс төрийн бодлогод янаглаж буй юм.

	Самгин тэр маргааныг таван минут хэртэй чагнаж байгаад гарав. Гадаа салхи үлээж шиврээ бороо орж байв. Энэ өдөр хотын ердийн шуугиан дотор ямар нэг сэтгэл түгшүүлсэн онц бүдэг чимээ ялгаран сонстож байжээ. Хүмүүс салхи борооноос хоргодох газар эрсэн шиг гэр байшин, дэлгүүрээс, гудамжны булангаас яаран гарч хойно хойноос гүйлдэнэ. Самгины сэтгэл санаа ч тогтворгүй болж, утга холбоосгүй юм бодогдох ажгуу. Нийслэлийн өмгөөлөгчид түүнд хүйтнээр хандаж байх шиг бодогдоно. Нойтон чийгтэй саарал манан дунд ширэлдсэн сахалтай өвгөний ууртай царай урган харагдана.

	«Хортой муу юмыг хүчээр эсэргүүцэж болохгүй гэж ятгасаар байгаад эцэстээ өөрөө эхнэр, гэр бүлийн хүчирхийллээс зугтаажээ. Оюутны үймээн дахин эхлэв».

	Самгин хөлсний морин тэрэгний арьсан бүхээгийн дор орж борооноос хоргодмогц нүдээ анив. Самгиныг хариад гадуур хувцсаа тайлж амжаагүй байтал Дронов орж ирээд нойтон нүүрээ арчиж

	— Толстой тэр! Оюутнууд хөдөлж, үйлдвэрийн газар хурал цуглаан болоод байдаг янзтай. Юм ч болох нь ээ, чөтгөр ав... гэжээ.

	Чингээд тамшаалгаж

	— Үүгээр явж байгаад чамайг ирэхийг харав. Толстойн тухай товхимол гаргавал ямар байна, чи юу гэж бодно? Би утга зохиолын талаар бага сага мэднэ. Чи нэг юм бичиж үзнэ үү? Тэр өвгөн бараг жаран жил зохиол бичиж, бүх дэлхийд нэр гараад сэтгэлээ амгуулж чадсангүй дээ. Энэ бол сэдэв мөн! Хортой муу юмыг хүчээр эсэргүүцэж болохгүй гэж номлож, «Дуугүй байж чадахгүй» гэж хашхирсаар өнгөрчээ. Энэ юу гэсэн үг вэ? Дуугүй байхыг хүсэвч чадсангүй гэдэг юу гэсэн үг вэ? Гэтэл яагаад чадаагүй юм бэ? гэв.

	— Түүвэр гаргах гэдэг сайхан санаа байна гэж Самгин хэлээд Толстойн ёс суртахууны гүн ухааны эх булагт гүнзгий орохыг хүссэнгүй, зөвхөн түүвэр гаргах төлөвлөгөөний талаар их л ажилсгаар ярьж байв. Дронов таван минут хэртэй чагнаж, духаа, зараа шиг арзгар үсээ илж байгаад,

	— Би Думийн хуралд очлоо. Явах уу? гэжээ.

	— Үгүй.

	Дронов өврөөс нэг сонин гаргаж Самгинд өгөөд

	— Лениний «Ажилчны сонин» гэдэг сонин, саяхан гарсан юм гэв.

	Дронов гарч явсан боловч малгай пальтогоо өмсөж орж ирээд

	— Персийг Орост албадан хавсаргах цуурхал байна. Австри улс Босний-Герцеговиныг булаан авчээ. Бид Персийг шүүрэх гэнэ. Хэрэв Англичуудад хүзүүгээ тас мушгиулахгүй бол би хивс худалдан авахаар Перс явна. Хивс зарах бол их амгалан тайван ажил юм. Иван Дроновын перс хивсний худалдаа гэж гарах болно. Би хивсэн дээгүүр явж, чи худал хэлэхийг больтол, тэд худал хэлэхийг больтол бид ер нь цөм худал хэлэхийг больтлоо явах болно. Сониноо хадгалж байгаарай гэж амандаа үглээд гарч одоход Самгин

	«Зальт салбадай. Худалч амьтан!» гэж боджээ.

	Жүжигчин хүн хөшигний цаанаас гарч ирээд буцаж орохдоо ямар нэг хүний сэтгэлийг гижигдсэн, хоёр санаа бүхий үг хэлэх гэж хичээдэгчлэн Иван гарч явахдаа тийм үг хэлдэг бил ээ. Самгин нуруугаа ээж, нөгөө сониныг эргүүлэн харав. Гэвч сэтгэл тайвширсангүй ажээ. Сонины тэргүүн өгүүллийн энгүүн эрс үгнүүдийг харж байхдаа

	«Лев Толстой хүртэл ганцаардаж арчаагүй байдалд орсон ийм оронд тэд хэнийг хойноосоо дагуулах гэж хүснэ вэ?» гэж эсэргүүцэн боджээ.

	Үдэш Прозоровынд очвол Прозоров халаад нөмрөөд хүзүүгээ цагаан бөсөөр ороож сандлын түшлэгээс түшиж, согтуу мэт гуйвалдаж янцагласаар гарч иржээ.

	— «Гуниг өвчин хоёрт баригдав» гэж хэний шүлэгт байдаг бил ээ? Тийм тийм, Помяловскийн шүлэгт байдаг шүү. Бид шүүхэд дийлсэн үү? Тун сайн байна... гэж Прозоров арайхийн дуугарч, эрүүгээ дээш түлхэх гэсэн шиг хүзүүгээ барьж, булингартай нүдээр Самгиныг олж харахгүй байгаа юм шиг тойруулан харж, — Одоо гүнгийн хатагтай нэг заргын хэргийг хөдөлгөе. Маргааш давж заалдах өргөдөл бичье... Бид бас дийлэх болно. Би хэвтье. Харин манай эхнэр таныг урьж байна. Энд бас нэг... нөгөө урлаг, гүн ухаан мэтийг сонирхдог маягтнуудын нэг ирээд байна... гэж гар сэгсрэн, Самгинтай гар бариад,

	— Толстой хайран, аан? Миний бага залуу байхад Чернышевский, Добролюбов, Некрасов нар түүний дээр байсан бил ээ. Тэдний зохиолыг сүмийн багш ламтны сургаал шиг уншдаг байлаа. Тэдний зохиолын үг үсгээр сүсэгтэй болсон юм сан. Тэгэхэд Толстой нэр ч гараагүй байлаа. Тэгэхэд өөрийн төлөө биш, ардын төлөө бодож явахыг сургадаг байв. Гэгэл Толстой өөрийн тухай бодож эхэлжээ. Түүнээс хойш хүн гагцхүү өөрийн биеийг эргэлдэх болсон юм. Үүнд тал юмыг тойрон эргэлдэж, бүтэн юмнаас зайлан явдаг гэсэн шог үг хэлбэл болно. За баяртай. Бие өвдөөд байна... Тийш орогтун гэж зочдын өрөөний хаалга тийш заажээ. 

	Самгин хаалганы хүнд маягийн бариулыг өргөж үүдийг нээж орвол тэнд хэн ч байсангүй. Буланд хөх бүрхүүлтэй бяцхан дэнлүү асаж байв. Самгин алчуур гаргаж халуун гарынхаа зууралдсан хөлсийг сэжиглэн арчив.

	Хоолны өрөөний үүд хагас онгойж, тэнд Елена гурван эрэгтэй хүнтэй сууж байв. Клим Иванович Самгин амьдралдаа олон хүнтэй санамсаргүй уулздаг тул гайхдаггүй байсан боловч тийнхүү уулзах бүрийдээ амьдрал гэдэг юутай явцуу ядуу вэ гэдэг хүнд сэтгэгдэл улам бүр төрөх ажгуу.

	Шар толгойтой, сахлыг хуссан тул усанд живж үхсэн хүний царайтай харагдах том том шүдтэй хүнийг Самгин өөрийн багш Степан Андреевич Томилин гэж танив. Мөнөөхөн эрдэмтэн Пыльников жаргалтай инээмсэглэн Томилины өөдөөс хараад сууж байв. Нөгөө цөхөрсөн шуугиан, амин судлагч дю-Буа-Реймоны шуугиан тасарч байна. Тэр чинь «Манай эрдэм мэдлэгийн хүрээ» гэсэн үгийнхээ төгсгөлд «үл мэдмүй» гэж латинаар хэлснийг бид мэдэхгүй байсан даа гэж Томилин шүд зууж ярьсан шиг сүрхий жинтэй өгүүлэхдээ чанамал жимстэй халбагаа эрүүний тус барьж байв.

	— Туйлын зөв гэж Пыльников баяртайгаар батлан дэмжихэд хүүхдийнх шиг жингэнэсэн дуу гарч

	— Зарим нэгний мэргэжлийн сонирхол, нөгөө нэгний хөнгөн бодлын зуршил чөлөөтэй сэтгэхэд садаа болж буй гэнэ.

	— Чухам тийм шүү! гэж Пыльников дахин баталж, — Нэгд тэр тийм, хоёрт засгийн бодлого, хаант засгийн бодлого садаа болж байгаа нь аяндаа илэрхий юм... гэв.

	— Өө, Самгин ирлээ гэж Елена угтаж, — Их сайхан байна. Энэ Аркадий Кузьмич Пыльников, Юрий Николаевич Твердохлебов гэдэг, танилцагтун! гэв.

	— Танина гээд Самгин Томилин тийш дөхөв. Цаадах нь боссон ч үгүй уруулаа долоож, аажим ихэмсгээр гар сарвайж, итгэсэнгүй мэт

	— Бид танил гэж үү? Хаана танилцсан бил ээ? гэв. Томилиныг тийнхүү их зан гаргахад Самгин гомдож, урьд багш байсныг хүйтнээр сануулан хэлэхэд

	— Аа тийм, санаж байна. Би танай гэрийн багш байсан. Бас олон хөвгүүд байсан. Нэг нь усанд живсэн бил үү, яасан бил ээ... гэжээ.

	Томилин Самгинаас нүүрээ буруулаад дахин чанамал жимс идэж байв. Самгин Твердохлебовын өөдөөс харж суув. Тэр хүн бол хүүхэд адил жижигхэн биетэй, нүүрэндээ хар сахал үс ургуулсан ийм нэгэн байв. Түүний хөмсөг гайхалтай өргөгдөж, хар нүд нь жигтэй гүйлгэнэх бөгөөд нүүр амаа сармагчин шиг үргэлж хөдөлгөх ажгуу. «Ямар хүүхдийн тоглоом шиг амьтан бэ!» гэж Самгин боджээ. Самгин бас Томилин тийш аягүйрхэн харна. Багшийн нь ширүүн үс шингэрсэн бололтой хойш налсан нь оройвч малгай адил харагдана. Нүдний нь дор хөхөвтөр нугалаа сууж хацар нь бас таргалж түржээ. Өрөөсөн гарынхаа болцгор хуруугаар үргэлж хацар хамраа илэх ба нөгөө гараар чанамал жимс, боорцог, цаастай чихэр авч үмхэлнэ. Бяцхан ваартай чанамал жимс, боов боорцог, хайрцагтай чихэр тэргүүтнийг цөмийг өөрийн өмнө дөхүүлэн тавьсан байв. Бүх бие нь бөөрөнхий болж, гэдэс нь мөнөөхөн Бердниковын гэдэс шиг түрээд ширээний ирмэгт тулж байна... Хэрэв энэ тэр юм авах гэвэл гэдэс тулаад заавал сандал дээрээ өндөлзөн босож байх нь үзэгдэнэ. Томилин жигтэй таргалж өөхөлсөн тул Самгин түүнийг хэчнээн харавч мөнөөхөн урьдын нойрмог удаан Томилин мөн гэж танихад бэрх байжээ. Үг ярих нь захирангуй, итгэл дүүрэн болоод Варавкийн нэрлэснээр «Юуны тул амьд явдаг нь үл мэдэгдэх амьтан» гэж нэрлэхийн аргагүй болжээ. Хүүхэн харааг нь нүдний цагаан дээр нааж орхисон юм шиг харагддаг дотор нь ямар нэг хортой юм гэрэлтэн хөвж байх шиг харагдах болжээ.

	«Хачин муухай царайтай хүн» гэж Самгин бодож суув.

	Түүний ярих нь

	— Би «Хоосон эрдмийн дур татах чанарын тухай» илтгэлдээ тооны ухаантны санаанд оромгүй их тоо бол одон ертөнц, манай дэлхий, байгалийн тухай, хүний бие махбодын амьдралын тухай биет тодорхой ойлголт өгч чадахгүй юм. Тооны ухаан бол хорьдугаар зууны авидарма бөгөөд энэ шинжлэх ухааны шулам биет зүйл байж зүүний үзүүрт суусан чөтгөрийг тоолж байсан дундад зууны хоосон үгийн сургаалд татаж байгаа гэж нотолно. Эрдэм мэдлэгийн үнэн лавтайн тухай асуудлыг хатуу, гүн ухааны үүднээс дахин тавих ёстойг би нотолно. Ер эрдэм гэдэг нь тэнгэрийг танин мэдэх эрэлдээ бидний тавьсан шулмын урхи занга мөн юм биш үү гэдгийг шалгаж үзэх хэрэгтэй байна.

	— Таны утга төгс гүнзгий үгийг тасалсныг минь уучлаарай. Гэвч та танин мэдэх гэдэг бол төрөлхийн авьяас, амьдралын гурав дахь төрөлхийн авьяас гэж зааж байсан шиг санагдаж байна гэж Самгин эелдэг боловч нэлээн хүйтнээр өгүүлэв.

	— Юм сурч байх үедээ тэгж зааж байгаад алдаатайг нь мэдэхээрээ заахыг больсон юм даа гэж Томилин цаастай чихэр задлан Самгиныг үл харан хэлэв. Самгин түүнд шазруун үг хэлмээр санагдаж, «Ёстой өөдгүй эд» гэж боджээ.

	Чингээд хяхуутай аялга оруулахыг хичээж

	— Тэгвэл багшлахын хариуцлагын тухай асуулт тавьж болно доо гэв.

	— Зөв. Энэ асуултаа та Христос, Пиррон, жаргалтай Августин, Вольтер нараас асуугаарай... 

	— Ёстой айхтар хариулт өгөв! гэж Пыльников нөгөө Тведорхлебовт ярихад цаадах нь Самгинд хандаж

	— Манай эцэг дээдэс диваажингаас яагаад хөөгдсөн шалтгааныг санагтун. Бас энэ дэлхийн гашуун гашуун үрсийг санагтун, та Розановыг уншсан уу? гэв.

	Томилин цаастай чихэр зажилж байгаад

	— Розанов бол худалч, тэрс номтон юм. Энд түүнийг ярьж зохихгүй. Түүний байрыг тамд бэлдээд байгаа юм гэж уурсангуй өгүүлж, Самгиныг хялайн харж, — Тэнгэрийн өмнө, шулмын өмнө хариуцах хоёр хариуцлага бий. Энэ хоёрыг хооронд нь хутгавал гэмт явдал болно. Ухаангүй явдал болно гэхийг больё... гэж уруулаа долоож алчуураар арчаад Еленад хандаж

	— Толстойн тухай яриандаа эргэж оръё. Толстойн дотроо агуулдаг санаа бодлыг хэрэв сургаал гэж нэрлэх юм бол тэр хүн юмыг бодохыг сургасан нь бий. Харин хүн яаж аж төрвөл зохихыг сургасан зүйл байхгүй. Түүний уран зохиол гэдэг дотор ч, урлаг гэж нэрлэгддэг хоосон тоглоом дотор ч тэр тухай сургасан юм байхгүй. Урлаг гэдэг бол хүний бие сэтгэлийг нэгэн зэрэг амгуулахын нэр юм. Мэдрэхүйг оюун ухаанаас салгаж болохгүй, салгах юм бол аж амьдрал утгагүй тохиолдлын гинж болон хувирч сөнөх болно гэв.

	«Утгагүй тохиолдлын гинж» гэдэг үгийг Лев Шестовын зохиол дотроос авчээ гэж Самгин бодов.

	Клим Иванович Самгин энэ удаа шиг ийнхүү хор хөдөлж бухимдаж байсан удаа ер үгүй. Энэ удаа Томилины чихэр жимс идэж суухыг хүртэл хараад хор шар нь хөдөлж байжээ. Томилин амттаны зүйлийг болцгор гараар зогсоо зайгүй шүүрэн авч зузаан уруултай ам руугаа чихэж байв. Тийнхүү зогсоо зайгүй чихнээс шүд зуусан шиг ярьж байгаа бололтой байжээ. Томилин аливаа номлол сургаалын зүйлийг хайхрамжгүй айлдаж, ялангуяа Самгиныг үзтэл тоохгүй байдал илт ажгуу. Хуучин багшийнхаа тэрхүү сургаалын утга санааг Самгин сонирхсон нь үгүй. Эрдэм ухааны үнэн бат, санаа бодлыг шашны зүг, авидармын зүг ахиулах тухай асуудлуудыг ярьдаг явдал тэр үед нэг маяг болсон бил ээ. Гэвч хамгийн гомдолтой нь Томилин идэр залуугийн байдлаас шал ондоо болсон явдал юм. Томилин нөгөө Пыльников, Твердохлебовын үг ярианы дундуур ямар нэг үг, шүүмжлэл хавчуулан суухдаа Самгиныг зориуд хүн гэж эс анзаарна.

	«Энэ хүн надад өс санасан гэж үү? Юуны учир?» гэж Самгин бодож, чихэр боовонд дуртай энэ хүн эхийн нь өмнө сөгдөж байсан нэг явдлыг санаад, «Энэ хүн надад өс санах явдалгүй. Энэ хүнийг харин Варавка доромжлох дуртай байсан» гэж бодов.

	— «Хүн зовохын тул төрдөг бөгөөд оч шиг дандаа өөдөө тэмүүлдэг» гэж жижигхэн Твердохлебов бахдан өгүүлнэ. Түүний нүүр үрчийж улам жижигхэн болсон шиг харагдана. Тэр бээр чихэр задалж наалдсан цаасыг хумсаар этэж байхад Томилин

	— Иовын номд бичсэн бүхнийг бид тэр бичсэн чигээр нь шууд ойлгох ёсгүй. Учир нь тэр номыг ондоо арьсны, ондоо цусны хүн бичжээ. Тэгэхдээ тэнгэрийн өмнө нүгэл үйлдэж, зохих залхаалтыг авсан арьсны хүн бичжээ гэж хүйтнээр өгүүлэн сайх бяцхан хүний баяр хөөрийг дарав.

	Томилин ширээнээс босохыг үзвэл модон торхонд бор цэмбэн хүрэм, давхар дээл өмсгөж орхисон мэт ажгуу. Нүдээ том болгож ханын цаг хараад янцаглаж, хацраа илээд

	— Явах цаг болов. Орой есөн цагт нэг газар хувь зохиол гэж юу вэ, түүнийг ард түмэн хэрхэн ойлгодог вэ, урьдаас тогтоох гэж юу вэ, тэр талаар шашны номд хэрхэн сургадаг тухай лекц унших юм сан, түүндээ жаахан бэлдье гэв.

	Гэрийн эзэн авхайн гарыг үнсэж, бусадтай толгой дохиж, хүнд хөлөө чирсээр явахад Елена дагаж гарав.

	― Гайхалтай хүн! гэж Твердохлебов аяархан өгүүлэхэд

	― Тун ухаантай хүн гэж Пыльников зөвшөөрнө.

	— Ямар их юм мэднэ гээч!

	Гэрийн эзэн авхай орж ирээд

	― Сонин хүн шүү? гээд өөрөө, — Тун сонин хүн гэв.

	― Елена Викентьевна ч дандаа ер бусын сонин хүмүүсийг гэртээ урьдаг бас их авьяас билигтэй хүн юм гэж Пыльннков Самгинд хэлэхэд Самгин

	— Би тэдний дотор байгаадаа жаргалтай байна гэж илт хорсож, ёжтойгоор өгүүлэв. 

	Елена түүнийг харалгүй мушилзан инээвхийлж

	— Уухай, та хөөрхөн чимхэх нь уу? гэв.

	Чингээд Елена эвлэрэнгүй дуугаар ярьсан нь

	— Томилин бол үнэхээр хосгүй хүн юм. Би хоёр жилийн өмнө Доод Новогород хотод танилцсан юм. Тэр хонжоо наймааны хотод жилд нэг удаа сар хагас онцгой явдал болж, их яармаг гарч, өдий төдий худалдаачид, гоё эмс, ер хүн зөндөө цугладаг! Жигтэй архидна. Тэнд Томилин айхтар ихээр архи ууж, ямар нэг өвчин тусжээ. Тэгээд би чихэр боовны зүйл аль болох ихээр идэж бай гэж сургасан юм. Амттай юм бол архины хорыг эдгээхэд тун сайн шүү. Тэрнээс биш, Томилин ресторанд архиар гүн ухаан ярьдаг байсан юм... 

	Самгин энэ яриаг дуулаад сэтгэл тэнийж, тэр ч байтугай бага сага инээд алдаж байв.

	— Тэр айхтар согтуугаар хэн нэгний дэргэд очиж суугаад "би та нарт тэнгэрийн номыг сургаж нотлох уу?" гэдэг ажээ. Тэгээд хугас лонх архиар баталж, няцааж нотолдог байжээ. Инээдтэй юм. Түүнийг тэр ч байтугай хүмүүс зодож, цагдаагийн газар чирч аваачдаг байв. Гэтэл тэндээс зүгээр гарна. Нэг юм бий шүү, энэ хүнд. Гүн ухаан л байх даа?

	— Тун өвөрмөц хүн гэж Пыльников гунигтай дуу гарахад Самгин нөгөө хоёр хүний яльгүй цайвар царайг сэтгэл хангалттай харж байжээ. Пыльников уруулаа төмбийлгөөд Еленийн ярихыг сэтгэл гунин чагнаж байхад нөгөө Твердохлебов дал мөрөө хавчиж

	― Юм үзсэн хүн байна! Би архичны тухай ярьж байна. Нүгэл хийхгүй бол гэмээ мэддэггүй, гэмээ мэдэхгүй бол аврал үздэггүй гэж байдаг юм гэв.

	Елена яриагаа үргэлжилж

	— Миний нөхөр хуучин ардын үзэлтэн байсан юм. Өөрөө эрдэм ном үздэг билиг төгөлдөр хүн бүхэнд их хайртай хүн байлаа. Харин биедээ гар хүрдэг хүнд дургүй, бас хаант засагт дургүй хүн байсан. Энэ нь хүн өдөр болгон цай уудаг шиг хачин зуршил байжээ. Би бол түүнийг ойлгоно оо! Гимнази, дээд сургуулиар зүлгүүлж гарсан хүмүүс юмыг дандаа номоор боддог бол харин... тийм эрэлхэг зоригтой хүмүүс бүхнийг ямагт айлган явна. Дээрэмчид... Би хувьдаа дээрэмчдийн талд байдаг, тэдэнтэй уйдахгүй шүү! гэв.

	— Елена Викентьевна! Та цэцэг бүхэн цугладаг энэ газар та тэгж ярих гэж үү... гэж Твердохлебов сандал дээрээ өндөлзөхөд Пыльников

	— Елена Викентьевна тоглож байгаа юм гэж тайлбарлан хэлэв.

	— Юутай ухамтгай хүн бэ! гэж Елена дуугарч, Самгин явахыг завдан босоход

	— Таныг явуулахгүй шүү. Тантай ярих хэрэг байна гэжээ.

	Нөгөө хоёр илүү болсноо мэдээд ягаавтар хуруундаа бөгж зүүсэн эхнэрийн гарыг үнсээд гарч одов. Елена хэдэн хормын төдий нүдээрээ инээмсэглэн Самгиныг хараад нүүрээ жигтэй инээдэмтэй үрчийлгэж, санаа алдаж

	— Толстойн тухай ярилцах уу? гэв.

	― Ондоо юм яривал болно.

	— Баярлалаа!

	Би Толстойн тухай дөрвөн удаа, бас утсаар нэг удаа ярьсан. Эрхэм Клим Иванович, манайх мөнгөгүй болов. Жижиг сажиг өр ч нэлээн болов. Та нарын дийлсэн мөнөөхөн хэргийн шан хөлсийг даруй авч болохгүй юу?

	— Би хичээе.

	— Хичээж үзээч! Үүнийг хэлэх гэсэн юм. Гэвч энэ бол таныг яв гэсэн үг биш гээд зочдын өрөөнд орж сууя гэжээ. Елена цув шиг өргөн халхгар ягаан дээл өмсжээ. Бүжиг хийж байсан шиг нахилзан хөвөх адил хөнгөнөөр явахдаа гараа инээдэмтэй хаялан хувцсаа засаж байх нь нэг юм түлхэж байх шиг санагдах ажгуу.

	«Аятайхан харагдаж байна. Лав биеийн галбир муухай учраас ийм халхгар хувцас өмссөн биз» гэж Самгин бодно. Томилины тухай ярьсанд нь тэр эхнэрт онц талархаж байжээ. Эл учир Еленаг аль болохуйц эелдгээр харж байв.

	Зочдын өрөөний дэнлүүг нарийхан перс зэс утсаар тоноглосон тул тасалгааны туурганд нарийхан нарийхан сүүдэр хээлжээ. Ханын бага шиг тавиур дээр зэс сав, аяга, шаазан ваар өрснийг үзээд «Чамирхаж байгаа ажээ» гэж Самгин бодов.

	Елена өргөн модон орон дээр хажуулдан хэвтэв. Түүний дээр өлгөсөн том зурагт шар элсэн толгодын дээгүүр тэмээн жин цувж, хоёр сэгсгэр далдуу модны навч найлзуур салхинд хийсэн унасныг дүрсэлжээ.

	Нөхөрт минь айхтар сүрхий өвчин хүрсэн шиг байна гэж Еленийн ярих үгэнд гуньсан шинжгүй ажгуу. 

	― Энэ Твердохлебов гэдэг юун хүн бэ? гэж Самгин асуув.

	— Ажилгүй л нэг амьтан даа гэж Елена гараа дээр өргөж гэзгээ засахад цомцгор мөөмтэй эхнэр юм гэж Самгин боджээ. Еленийн ярьсан нь

	― Гадаадад ямар нэг юм зардаг онц баян эцгийн хүү болохоор Твердохлебов үргэлж хөөрүү явдаг. Нэг авга ах нь Думийн гишүүн юм. Ер Пыльников тэр хоёр хоёулаа хөөрүүхэн шиг явдаг юм. Пыльников саяхан хөдөөгөөс хорин таван мянган рублийн сүй бэлэгтэй, хялар эхнэрээ авчирсан юм. Та Думийн хуралд очдог уу? гэв.

	— Нэг удаа очсон, мөд дахин очно.

	— Хамт очно шүү. Тэнд их инээдтэй байдаг. Дандаа цыгануудтай хутгалдаж, гуанз, ресторанд тусгай танхимд согтуу явдаг, таньдаг хүмүүс тэнд суугаад хууль дүрэм зохиож байдаг гээд нүдээ онийлгож, — Намайг эстрадын дуучин байсан гэж, бодвол Дронов танд ярьсан биз. Би тэнд байсны хүчинд Оросын олон алдартай хүмүүстэй танил болсон юм... гэж нүд ирмээд, — Сайхан хувцас олж өмсөхийн тул шалдалж явлаа шүү дээ. Та зэвүүрхэж байна уу? гэжээ.

	— Огтхон ч үгүй.

	Елена хуруугаар занаж

	— Гэвч та намайг хөөрхий гэж битгий бодоорой. Бас надад янагийн найдлага тавьж үл болно. Би тийм юмнаас бишгүйдээ уйдлаа. Ер нь элдвийн булай юмнаас уйджээ. Хоёулаа сайхан танилцсан нөхдийн ёсоор явъя, тэгэх үү? гэжээ.

	— Их сайн байна. Таны ийм санал гаргасанд би тун талархаж байна... гэхдээ Самгин, «Нөхөр нь үхэхээр түүний ажлыг залгамжлан энэ эхнэрийн тулд ажиллах нэг орлогч хэрэгтэй болох юм байна» гэж боджээ.

	— За ийм байна. Би тантай дөрвөн удаа уулзлаа. Нэг үгээр хэлбэл та надад тааламжтай санагдав. Та элдэв шалдав зангүй бусдад заах сургах гэдэггүй хүн байна. Ер та бусдыг сургах дургүй юу? Үүний тулд олон хүн танд нүглээ наманчлах болно. Би ч бас багш нараас залхав. Би одоо гучтай, уг нь хоёр гурван нас дарсан гэж та бодож болно. Үнэнээрээ бол яг гучтай, хорин таван жил сургаал дуулав.

	Еленын ингэж ярихыг Самгин эелдгээр инээмсэглэн чагнаж байв. Елена үг ярихдаа хуруугаа шадхийлгэн нясалж байхад ярих үг нь мөн хайчны адил чад чадхийж хялбархан гарч байжээ. Бас цэнхэр нүдэнд нь зугаатай гэрэл тодхон гялбалзаж байв.

	«Энэ эхнэр Алинагаас догь юм байна шүү. Зан ааш тогтсон, бас ч тийм тэнэг биш. Хамаагүй байж чад аа гэж үү? Тун болгоомжтой байх хэрэгтэй юм» гэж Самгин бодов.

	Гэвч Прозоровынд өдөр болгон очно. Прозоров бие гайгүй бол хамт сууж ажил хийгээд үдийн хоол буюу цай ууна. Прозоров хоолны ширээнээ нэлээд зовуурьтай суух боловч дал наяад оны сэхээтний амьдралын тухай их сонин юм ярих бөгөөд тэр үеийн нэрд гарсан хүмүүсийг бараг мэднэ. Тэдний тухай ярихдаа түүхийн Ваалд амь биеэ эрэлхгээр өргөсөн хүмүүсийн тухай ярьж байсан шиг толгойгоо гунигтай ганхуулна.

	— «Итгэгтүн, Ваал сөнөх болно» гэж Надсон дуулж байв. Гэтэл сөнөөгүй бил ээ. Европын шахалт манай тариачдын орныг түргэн эвдэж байна шүү. Та лав Марксын үзэлтэй хүн биз. Одоо чинь хүн бүр л тийм болж шүү. Балмад... Столыпин хүртэл... 

	— Дахиад цай уух уу? гэж Елена асууна. Елена нөхрийн тэр сэтгэлийн ярианд эс оролцон, ном барьж хуудсыг түргэн түргэн эргүүлэн, хөмсгөө хөдөлгөн сууна. Тэр бээр Франц роман зохиол их уншсан бөгөөд Скандинавын орнуудын утга зохиолыг бахдан ярина. Ямар ч эвгүй явдал гарсангүйгээр Еленатай юутай хялбархан найз болов гэж Клим Иванович Самгин бодох бөгөөд тэдний харилцаа цаашдаа сэтгэлийн юм уу, хариуцлагын шинж чанартай болох явдалгүй авай.

	Дроновынд очихдоо Самгин элдвийн бодолд автдаг атал Еленынд ирэхдээ санаа нь амрах ажгуу. Борооны булингартай ус нүхэнд цутган орохын адил элдэв цуу үг, санаа бодол, баримт сэлт Дроновынд цутгах бүлгээ. Тэрхүү үгс нь түүний ярьдаг хүмүүсийн нэг адил аягүй, олон янз байна. Дроновынд ирдэг хүмүүс улам олшроод тэд галт тэрэгний буудалд байгаа мэт ийш тийш гүйлдэх агаад тэд хаашаа юунд тэгж гүйлддэгийг мэдэхэд тун бэрх ажээ.

	Тэдний дунд Дронов хөлсөө гоожуулаад эргэлдэх бөгөөд сонин хэвлэхэд хэрэглэх мөнгийг улайран эрнэ. Тося мушилзаж,

	— Нуруутай өвсөнд зүү хаясан адил манай Иван зуун мянган рубль эрдэг хүн гэжээ.

	Гэвч Дронов тэр зүүг олно гэж итгэл төгс явах бөгөөд тэр байдал нь Самгинд улам хардах сэтгэл төрүүлэх тул «Энэ хүн юун хөрөнгө мөнгөөр амьдардаг вэ?» гэж бодно.

	Иваны зочломтгой орон гэрийг Самгин «Нууц ресторан», «Өлтөггүй хоолны газар» гэж нэрлээд энэ бол миний байх орон байр биш байна гэж бодох бүлгээ. Иван Дроновынд ирдэг бүх хүн ерөнхийдөө Ивантай адил төлөвийн улс юм. Тэд Иваны нэг адил ямар нэг юманд сэтгэл түгшин, түгшүүрийн үр тарьж байх нь үзэгдэнэ. Тэдгээр хүмүүс Самгиныг бодвол аж амьдралын үйл явдлын талаар их юм олж мэдсэн байх бөгөөд тэд Самгины хэлсэн үгийг эс чагнах ба ер түүнийг эс анзаарах нь доромжлолтой бил ээ. Самгин хүмүүсийг юунд хандлагатайгаар нь зан байдлыг нь түргэн хэмжиж сурсан тул тэр байдлыг нь тэдний хэлэх үгнээс мэдээд зохион байгуулагчид, зохион байгуулалтыг эвдэгчид гэж хоёр хуваажээ. Нэгдэх хэсгийг гоё үгтэй Ногайцев толгойлж, өрөөсөн гарын хурууг чимхэж нүүрнийхээ өмнө гозолзуулж байгаад

	— Манай орон хувьсгалыг үзэж одоо тайван болоод Европын маягт орж байна. Столыпин эрс юм хийсэн боловч түүний газар тариалангийн шинэчлэлтийн ачаар онц сайн ургац аваад байна гэж итгүүлэн хэлэхэд

	— Бас хувьсгалчид дүүжлүүлж, тариачид газаргүй болсон доо гэж Говорковын бүдүүн дуу гарав.

	— Зөв! гэж түүнийг саяхан их сургуулиас хөөгдсөн Борис Депсамес гэгч бужгар үстэй, өргөн мөртэй, бараан царайтай голшиг залуу дэмжив. Тэр бээр оюутны хуучин хүрэм өмсөөд төмөр товчийн оронд хар, саарал товч хольж хаджээ.

	— Ёс суртахууны хувьд сохор гэдгээ нэгэнт үзүүлсэн намын гишүүн нь Говорков та шүү дээ гэж Ногайцев хөндлөнгөөс дуугарч, үнэрлэх мэт хамар дороо барьсан хуруугаараа занган үнэнээсээ ярих нь

	— Бид бол ардын нийгэм журмын үзэлтэн, ариун ардчиллын талын улс юм. Хөдөө тосгоныг оролцуулахгүйгээр соёлыг өөд татаж болохгүй. Хөдөө тосгонд хөдөө аж ахуйн машин хэрэгтэй учраас бид төмрийн үйлдвэр хөгжүүлэхэд баяр хүргэж байна. Ширмийн өлсгөлөнг давахын үүднээс гадаадаас хямдруулсан үнээр ширэм авах гэсэн засгийн газрын шийдвэрт би хувьдаа баяр хүргэж байна гэнэ.

	Нөгөө зохион байгуулалтыг эвдэгчдийн толгойлогч бол Тагильский юм. Тагильский харанхуй буланд суугаад залхуурсан мэт яаралгүйгээр ярих нь

	— Тэр ширэм чинь «Их бууны сум хийдэг Оросын нийгэмлэг» юм уу, тийм маягийн ондоо үйлдвэрт явчихвал яах бил ээ? Манай улсад зөвхөн ширэм төмрөөр барахгүй бас цемент, тоосго хүрэхгүй байна. Энэ бүхнийг авахын тул бид их тариа худалдах хэрэгтэй юм гээд нүдээр инээмсэглэн хэдэн арван сая пүү тарианаас хэдэн сая рубль олж авах талаар баахан тоо хэлнэ.

	— Олон мянган тосгоныг шатаах зэргээр, хэрчээс газартны эсрэг газаргүй тариачид босож тэмцсээр байхад манай улсад тайван болов гэж та нарын ярих чинь арай эртдэж байгаа биш үү?

	Тагильский мөнөөхөн тоо баримтаа дэлгэж, арван хоёр сарын 1-нд их сургууль дээр болсон цуглаанд хоёр мянга шахам оюутан оролцож, цагдаагийн тэрүүн Гессе их сургууль тийш хоёр зуун тавин цагдаа явуулсан байна. Бас Зерентуй, Вологдад шоронгийнхон үймээн дэгдээжээ гэж яаралгүй, тохитой тоочин ярив.

	— Түүн дээрээ бас большевик меньшевикүүдийн «Од» сонин гарсныг нэмэгтүн. Энэ юу болж байна?

	— Социалистуудыг бие биеэр нь идүүлэх гэж байгаа юм гэж Хотяинцев дуугарав.

	Цайны ширээнээ Орехова авхай хөлөрсөн, улаан нүүрээ арчиж, Английн «Эмэгтэйчүүдийн хөдөлгөөнийг» шагшин ярина. Бас Панкхерсттэй уулзсанаа бахдан ярина. Роза Грейман, Тося хоёр дуугүй чагнах ба Шемякин Тосятой зэрэгцэн суугаад хүүхний түхгэр цээжийг харж, сахлаа мушгиж эзний ёсоор

	 

	Хан тэнгэр Есус, 

	Хайрсан галууны мах, 

	Улс төр, шүлэг яриад 

	Улаан архи ууцгаана

	 

	гэдэг чинь Чеховын шүлэг бил үү? гэхэд Роза Грейман ууртайгаар,

	— Чехов шүлэг бичээгүй гэв.

	— Бичээгүй гэж үү? Тоогүй.

	Тэр шинэ бий болсон эзэнд Самгин дургүй бөгөөд Клим Самгин хэрэв хүнийг үзэн ядаж чаддаг бол үзэн ядах хүн нь энэ л ажээ. Шемякин Таисьяг итгэл төгс шургуу эргүүлж байхад Самгины уур ихэд хүрдэг авай. Сүү тосонд зуурсан шиг тэр эр санасан зорьсондоо хүрч чаддаг нь Самгинд илэрхий бил ээ. Гэвч Самгин түүнийг бодолгүйгээр Дроновынд очихдоо гагцхүү тэр тайван, булцгар, ялдамхан эхнэрийг харахын тул очдог бил ээ. Нөхцөхөд аятай тийм эмсийг Самгин урьд огт үзээгүй шиг бодох бүлгээ. Самгиныг юм хэлэх болов уу гэж хүлээсэн мэт харсаар байх шиг түүнд санагддаг байжээ. Гэвч та надад тун аятайхан харагддаг гэж Самгиныг ярих бүрд Таисья гунигтай, хөшүүр болоод нэг ч дуу үл гарах авай.

	— Шемякин танд аятайхан санагддаг уу? гэхэд

	— Үгүй гэж Таисья аялгуунд хоёргүй үнэнээр хэлдэг ажээ. 

	― Юу хийдэг юм бэ? гэхэд

	Таисья дал мөрөө хавчиж,

	— Баян л хүн дээ гэнэ.

	— Тэгээд?

	— Мэдэхгүй, бас хийл хөгжим дардаг байх.

	— Та дарахыг нь сонссон уу?

	— Хаана? Манайд хөгжимдөөгүй. Хөгжмийн дээд сургуульд сурсан. Концерт тавих гэж үзсэн хүн гэж ярилцдаг юм.

	— Таныг их шургуу эргүүлэх юм аа?

	Таисья бас дал мөрөө хавчиж

	— Хөрөнгө байна. Уйдна. Юм бүхэн бий болохоор ер юу хийх вэ?

	Таисьягийн энэ гэнэн уулгар хариулт Самгинд аятайхан бөгөөд ер бараг ямагт хүүхэд шиг санагддаг бил ээ.

	— Баян хүн танд сайхан санагддаг уу?

	— Үгүй!

	— Яагаад?

	— Тэднүүдээр яах юм бэ? Тэдэнд юу ч хэрэггүй, юм бүхэн бий болохоор санаа зовоод байх юм алга... гэж хөмсөг зангидаад, — Та намайг жаахан хүүхэд шиг үйлийг минь үзээд байна аа? гэжээ.

	Баян хүн бол ядуу хүмүүст мөн баяжих юм сан гэдэг сэтгэлийг төрүүлдэг гэж Самгиныг ярихад Таисья мөн хөмсөг атируулж,

	— Та болигтун. Намайг тэнэг эм болгох гээгүй юм байгаа биз дээ? гэдэг бил ээ.

	Самгин үнэндээ тэгж бодсон зүйлгүй, тэр эхнэр бол түүнд хэрэгтэй эхнэр тул Таисьяг одоогийнхоосоо тэнэг болоосой гэж Самгинд сонирхох явдал байхгүй юм. Харин саявтар Таисьяг баахан осолтой явдал гаргах нь гэж бодсон удаа бий юм.

	Самгин бараг долоо хоног Дроновынд очоогүй тул Юрины үхсэнийг мэдсэнгүй, түүний оршуулж явахад гадаа гудамжнаа тааралджээ. Ер өвөл хүн оршуулах гэдэг онц гунигтай агаад Самгинд бас Варварыг хэрхэн оршуулсан явдал санагдах ажгуу. Варварыг хөдөөлүүлэх өдөр мөн ийм муухай хүйтэн өдөр болж, салхи хайрч жижиг жижиг цас орж байв. Мөн энэ өдөр шиг шарилын урдаас тосож ирээд дагаж явахад тоомсоргүй хүмүүс яаран алхалж, Самгин дотроо «Би мөн ингэж явах болно...» гэж бодож бил ээ.

	Юриныг таван эрэгтэй, гурван эмэгтэй, найман хүн гаргаж явав. Гурван эмэгтэй нь бол Таисья, Грейман, хүзүүгээ ороож, зузаан хөвөнтэй цамц өмссөн нэг балтгар эмгэн байв. Таисья тэргүүнээ дээр өргөөд хөмсгөө зангидаад явахыг үзвэл тэр бяцхан Роза, балтгар эмгэн хоёртой алхаа нийлүүлэн явахад эвгүй байгаа бололтой, эсвэл түрүүлж, эсвэл хоцрон эрэгтэйчүүдтэй тулгарах ажгуу. Эрэгтэйчүүдийн дотроос нэг хүн пальтоны үстэй захыг босгож сахалтай нүүрээ нуугдуулан явах бөгөөд гурав нь ажилчин, тав дахь нь болох цагаан сахалтай, нүүрээ хуссан хижээлдүү хүн сэгсгэр малгайгаа ар тийш дарж, духаа ил гаргаад таяг тулж явав. Самгин хэдхэн хором харж зогсоход түүнийг Таисья харж, толгой дохив. 

	Очиж уулзахгүй бол эвгүй байжээ.

	— Юрин маань нас барав гэж аяархан өгүүлснээ гунигтай чангаар

	― Хорин зургаан нас наслахдаа зургаан жилийг шоронд суужээ. Арван долоотойгоос эхэлсэн юм. Гэтэл нэг тагнуул дагуулсан байна. Тэр явж байна гэж явган хүний зам тийш толгой дохив.

	― Таисья Романовна дуугүй яв гэж таягтай хүн сөөнгө дуугаар хэлэв.

	Самгин явган зам руу харавч чухам аль нь тагнуул болохыг олж мэдсэнгүй.

	― Энэ эмгэн эх нь үү? гэж нүдээр заахад

	― Байрны нь эзэн. Юрийд төрөл садан гэж байхгүй, энэ яваа улсаас ондоо гаргах хүн байхгүй юм гэж Таисья мөрөн дээгүүр нөгөөдүүлийгээ эргэж хараад

	― Та яагаад үзэгдэхгүй болов? гэжээ.

	Самгин орой очно гээд холдон явжээ.

	«Таисья бол гадаад байдлаар бүдүүн гүжир эхнэр ч гэсэн сэтгэл зөөлөн сайхан хүн юм. Таня Куликова, Любаша Сомова, Анфимьевна шиг хүн юм. Хэний ч төлөө хамаагүй зүтгэн явахын төлөө төрсөн хүн юм» гэж Самгин бодож явахдаа хүн харж байна уу? гэж эргэн харж, «Митрофанов бас эдний ижил хүн. Эртний боолын байдлаас гараагүй хүн байв. Миний эцгийн хэлснээр Исаак шиг хүмүүс юм» гэж боджээ.

	Таисьяг тийм ч өчүүхэн хүмүүстэй зүйрлүүлэхэд яльгүй харамсалтай байсан боловч энэ бодол нь бас Таисьягийн санамсаргүй орсон тэр орчноос түүнийг гаргаж авах хүслийг нь бадраажээ. Самгин даарч бөгтийгөөд явахдаа

	 

	Төөрөгдлийн манан дотроос 

	Итгэлт халуун үгээр 

	Гуньсан сэтгэлийг аврахад... 

	 

	гэж Некрасовын шүлгээс дотроо уншин явжээ.

	Үдэш Дроновынд очихоор дуртай дургүй алхан явахдаа Тагильский байвал яадаг билээ гэж санаа зовж явжээ. 

	Дроновынд Тагильский ирсэн байхыг хараад Самгин яагаад ч юм бэ ичих зовох шиг болж, очиж уулзах уу, хэрэггүй юу? гэж бодтол дэгжин хувцасласан бүдүүн Тагильский улаан царайдаа сайхан инээмсэглэл тодруулсаар угтаж

	— Содом, Гоморра! гэж мэндэлж Самгины гарыг атгаж дугтран нүдний шилний доогуур харжээ. Тагильский их л зугаатай байх агаад таван минут хэртэй үг ярихдаа, прокурорын газраас «намайг зайлж өгнө үү» гэсэн тул би одоо «чөлөөтэй хөвгүүн» болов... гэнэ.

	— Банк өсөж хөгжихөд үндсэн хууль туйлын амжилттай тус дөхөм болж, би эдийн засгийн илбэ үзүүлэх дуртай болохоор түүний ирээдүй ба бололцооны тухай элдэв илтгэл зохиож байна. Банкнууд хатги шиг түргэн түрээд ирлээ.

	Тагильский царайгаа зугаатай болгож, алиалан ярьж байхад Самгины сэтгэл зовох нь нэлээн арилавч Тагильский бол бүдүүлэг, аюултай хүн гэдэг итгэлийг нь гуйвуулсангүй.

	«Марины хэргийн талаар намайг хуурч ёстой чадсан» гэж Самгин бодов.

	Таисьяг ганцаар байх болов уу гэж найдаж Самгин Дроновынд зориуд эрт ирсэн атал Хотяинцев, Говорков хоёр хэдийн ирээд ширээний хоёр талд өөд өөдөөс харж суугаад тасалгаагаар дүүрэн мөөрч чарлалдаж байжээ.

	— Тэр хортой хогийн муу дампуу юмнуудыг өмгөөлөхөө болигтун... гэж Хотяинцев ширээ тохойлдож, — Танай намыг Азеф давирхайдаж орхитол устгагч бүлгийн Авсентьев, Бунаков, Степа Слетов нар бүр цааш нь харуулжээ. Слетов бол цөллөгт хамт байсан миний хуучин найз юм. Сайн хөвгүүн атал улс төр мэдэхгүй, уулгар гэнэн дэврүүн үзэлтэй залуу юм. Егор Сазонов удирдагчаасаа ичээд биеэ буудсан юм даа гэнэ.

	Газар хэмжигч бол орилоо дуутай хүн агаад юм ярихдаа уншиж байсан шиг төвөггүй ярих тул нөгөө оюутны чангаар бархиран ярих үг түүний бүдүүн дуунд дарагдаж байв. Клим Иванович Самгин тэдний царай байдлыг анх удаа сайн харж авчээ. Хотяинцев бол ясархаг гонзгой царайтай, үзэмжгүй муухай амтай, том том шүдтэй хүн агаад амтат гуа адил шовгор гавлын дээр хэдхэн цагаан үс сөрвийжээ. Хотяинцев өөрийгөө «царай муутай» гэж нэрлэх боловч царайд нь цэнхэрдүү өнгөтэй онц сайхан нүд гэрэлтэж, нүдний нь гүнд үл мэдэг инээмсэглэл тодорно. Говорков бол уруулдаа, мөн эрүүндээ дөрвөлжин сахалтай, хархан нүдтэй, дунд зэргийн нуруутай, нарийхан бор хүн ажээ. Үсийг нь хуссан хацар нь татваганах бөгөөд үгээ хазаж байсан шиг өндөр дуугаар чанга ярина. Толгойн бужгар үс налж, торго шиг гялалзах агаад бас цагаан үс нэлээд үзэгдэнэ. Хөдөөгийн нэг хошуунд бодис зүйн багш байсан ба орон нутгийн сонин хэвлэдэг бага шиг хэвлэх үйлдвэрийн эзэн ажээ. Долоон оны эцсээр сонин хаагдаж, Говорков өөрөө баригдаад удалгүй тавигдсан боловч «багшлах эрхийг нь хассан» ажээ. Багшлах эрхээ олж авах гэж Петербургт ирээд Думд ажилд орж, нөгөө ажлаа хөөцөлдөхийг больсон авч

	— Хүний дуртай ажлаа хийх, бодох эрхийг хасдаг ямар утгагүй зэрлэг ёс вэ! гэж гомдолдог ажээ.

	Говорков түргэн ууртай хүн тул сандлаас үсрэн босож

	— Худлаа! Сазонов яагаад биеэ буудсан бэ гэвэл... гэж бархирч байх нь сонстов.

	— Би тантай юм ярих гэсэн юм сан гэж Таисьяд Самгин шивнэн хэлэхэд цаадах нь онц хурц ширтэн хараад

	— Тэгье! Эдний яриаг жаахан чагнаад... гэжээ.

	— Думийн сонгуулийн хуралд та нарын юу гэж ярьсныг би бүр хэдийнээ мэднэ ээ! Танайд яагаад хар лам нар олон болсон бэ? Бодогтун! гэж Хотяинцев чих дүлийрэм бахирна.

	Дронов Шемякин хоёр аанай баахан согтуувтар орж ирээд, Кассо сайд Москвагийн их сургуулийг ниргэжээ. Петербургээс дөрвөн зуу, Варшаваас зуун тавин оюутан хөөх санаатай байгаа гэнэ гэж сонин болгон бархирав.

	Хотяинцев уруулаа хазлан, эрүүгээ унжуулж, нүүрээ өвгөн хүн адил үрчийлгээд тэрхүү шинэ сониныг чагнаж, шуугьтал амьсгаа авч гунигтайгаар

	— Ваня чи ойрдоо гал түймэр үзээгүй гал сөнөөгч шиг баярлаж байгаа юм уу?, Ээ, тэнгэр! гэв.

	— Дуугүй бай, мордвин! Итали туркийн байлдааныг хүсэхгүй юу? Хо-хо-хо! Тэр бүхэн ашигтай... италичууд биднээс их талх худалдан авна... гэж Дронов хашхирав.

	Шемякин Тосягийн өмнө том хайрцагтай чихэр тавиад чихэнд нь үг хэлсэнд цаадах нь толгой сэгсэрчээ. Хотяинцев усанд живж буй мэт гараа сарвалзуулж

	— Та нар анхаар л даа. Манай армийг барон Ренненкампф, Шиакельберг гэх мэтийн дандаа харийн хүн командалж байна. Газар сайгүй дандаа капф, бергүүд бий болов! Дунд сургуулийг Чехчүүд, Донын нүүрсийг францчууд эзлэн авав. Одоо болоход Кассо, Пуришкевич, Крушеван, Крупенский гэх мэтийн бессараб-царанин хүмүүс бидний дээр гарав. Гэтэл бид оросууд юу хийж байна? Өвсөн шаахай сүлжихээс ондоо юу хийж байгаа юм?

	— Та орос хүн юм уу? гэж Говорков хортойгоор асуув.

	— Би юу? гэж гайхаж Дроновт хандаж, — Ваня, Мордвин гэдэг бол миний зохиомол овог юм гэж үүнд хэлж өгөөч! Би орос хүн. Би жинхэнэ орос, хөдөөгийн багшийн хүү, хар ламын ач хүү юм гэжээ.

	Самгин Шемякин, Тося хоёрыг ажиглан, «Дронов энэ эхнэрийг энэ мангуу амьтанд худалдана шүү» гэж боджээ.

	Шинэ хүмүүс хойно хойноосоо цувран ирэхдээ зөгийн бал цуглуулах адил хүн болгон нэг хошин үг, болсон явдал, хэрүүл ярьж ирнэ. Саяхан их сургуулиас хөөгдсөн идэр хөвгүүн Ерухимович хошин яриа тун сайхан ярина. Еврей ламын ач хүү тэр идэр хөвгүүн дан үс ноос болсон тул лав гучаас доошгүй настай болов уу гэж харагдах бөгөөд хацартаа өтгөн хөх, бодвол их ширүүн үс ургуулж, сахлын оронд өтгөн их хөмсөг адил зурвас үс бас ургуулжээ. Тэр бээр хөмсөг зангидаж уйтгартай харах ба хүндээр амьсгалж, тод улаан зузаан уруулаар шимтэй тамшаалгана. Нуруугаа үүрээд огт инээмсэглэхгүй, жигтэй инээд хүрэм гунигтай чанга дуугаар ярих нь

	«Нева голын гудамжаар хоёр хүн явж байгаад нэг нь нөгөөгөө,

	— Хүүе, тэнэг! гэж дуудтал цагдаа ирж

	— Хэсгийн цагдаа руу авч явна гэжээ.

	— Яалаа гэж тэр вэ?

	— Тэр эрхэм хүнийг доромжилсны тулд.

	— Та галзуурав уу? Тэр чинь миний найз юм.

	— Бүү эсэргүүц. Манайд тэнэг гэж хэнийг хэлдэг нь хүн бүхэнд ил шүү гэжээ»... гэж ярив.

	Энэ ярианд хүмүүс тайвширч, нэгэн зэрэг инээлдэж,

	— Ерухимович, дахиад яриач гэлцэв.

	Ерухимович тэднийг гөлийсөн нүдээр харж бас ярина.

	Түүний шог хошин яриа цөм ижил, балай юм шиг Самгинд санагджээ. Энэ өдөр Таисьятай үг ярилцаж бүтэхгүй нь гэж бодоод явах гэтэл бас Роза Грейманы яриаг чагнамаар байжээ. Роза сая ирсэн болохоор бас нэг шинэ мэдээ дуулж ирсэн байх ёстой. Роза Самгины ард хажуу тийш харж суугаад сандлын түшлэгээс барьж, нөгөө гараар Хотяинцев, Говорков хоёрыг занаж байгаад

	— Та нар бол гимназийн сургуулийн хүүхэд шиг юм. Та нар хувьсгал хийж, Думийн хурал гэж инээд хүрмээр юмтай болж, нас бие гүйцэв. Европынхны маягтай болов, хуучныгаа мартахын тул сурах бичгээ түлж болно гэж бодоцгоож байна уу? гэв.

	— Роза сайн цохь! Эд их зан гаргахаа байг! гэж Дронов бархирч архины бөглөө авах гэж тонгойж байв.

	Роза Грейманд ямар ч дэмжлэг хэрэггүй байв. Түүний нарийхан чанга дуу олны шуугиан дотор нарийн өрөм адил хангинаж, Хотяинцевын яншаа бүдэг дууг дарж байв.

	— Та нар дүүжлүүлээгүйгээ ялав гэж бодож байна уу?

	— Та юу гэх гээд байна? гэж Говорков бархирна.

	Шемякин түүнийг харж том алим шиг улаан нүүрээ муухай үрчийлгэнэ.

	— Та нар бол хуучин ардын үзэлтэн адил өөрсдийгөө тоож эхлэв. Өөрийн ямар нэг хуулиар явж буй өвөрмөц улс оронтой болов гэж бодож байна.

	— За хаанаас, энэ бол худал шүү гэж Хотяинцев харамссан мэт хэлэхэд Роза

	— Худал гэнэ ээ? Үнэн дээ. Наяад оноос таван он хүртэл та нар Европыг, ер дэлхийг их анхаарч байв. Одоо та нар Европыг засгийн газрын гадаад бодлогыг сонирхохгүй болов. Гэтэл тэрхүү бодлого: ялт бодлого, балай мунхаг бодлого юм. Перст цэрэг явуулна гэсэн чинь юу гэсэн үг вэ? Балканд хар санаа тавина гэсэн чинь юу гэсэн үг вэ? Польш, Финляндын эсрэг, еврейн эсрэг үндэсний бодлогыг хүчтэй болгоно гэсэн чинь юу гэсэн үг вэ? Энэ тухай та нар бодсон уу? гэнэ.

	Самгин хэнтэй ч баяртай гэсэнгүй сэмхэн гарч явав. Шемякин хэрхэн нялуурч, түүний муурынх шиг нүд хэрхэн тосолсон мэт гялалзаж, Таисья түүний яриаг хэрхэн анхааралтай чагнаж байхыг харж суухад аягүй байжээ.

	«Дронов сонин гаргах гэж тэр муур шиг амьтнаас мөнгө гуйж эхнэрээ илүүчилж байгаа ажээ, бузар амьтан» гэж Самгин эрс бодов. Энэ бодол нь түүний сэтгэл санааг ихээр гуньхруулж бухимдуулж байгаа гэдгийг хүлээн зөвшөөрөхийг хүсэхгүй байжээ. Тэрхүү үл бүтэх явдлаас даруй зайлахаар шийджээ. «Тэр еврей хүүхний хэлдэг зөв байна. Гадаад улс төрийн бодлогын талаар юм үзэх хэрэгтэй байна» гэж бас боджээ.

	Дроновынд байснаас Еленынд байхад илүү аятай боловч хамт суух бүрэн бололцооны талаар бол Таисья нь илүү тохиромжтой байх биз гэж бас бодов.

	«Таисья хэдий эрх, түүнтэй амьдрахад их шуугиантай, замбараагүй байх хэдий боловч тийм ч тэнэг эхнэр биш учир түүнтэй байхад чөлөөтэй болно».

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

